
6 «а» ангийн «Улаан бүч» ханын сонинд өнгөрсөн долоон хоногийн пионерын ажил дээр монголын пионерын түүхэн замналд холбогдох баримт материал цуглуулах уралдаан зарласан байв. Энэ уралдаанд оролцож, пионер Саран, 1925 онд хуралдсан Монгол Ардын Хувьсгалт намын IV Их хуралд анхны пионерын нэг Баярын Доржсүрэн монголын пионер багачуудын холбооны өмнөөс баяр хүргэж хэлсэн үгийг олжээ. Сийрүүлбэл:

	«..Монгол Ардын Хувьсгалт Намын IV Их хурлын төлөөлөгч та бүхэнд пионер багачуудын өмнөөс чин сэтгэлийн халуун баяр хүргэе.

	Манай намаас жирийн ард түмэнд үзүүлсэн буюу үзүүлж байгаа хайр халамж агуу их юм. Бидний пионер багачуудыг эвлэлийн хойчийг залгамжлагч болгон бага наснаас сурган хүмүүжүүлж байгаа явдалд баяртай байна. Бид өмнөө тавьсан зорилтыг биелүүлэхэд бүх хүч чадлаа зориулна.

	Тус Их хурал манай пионерын ажил үйлсийг улам сайжруулна гэдэгт итгэж байна гэж хэлснийг их хурлын баримт бичилт хэвлэсэн байна. Энэ баримтаас үзэхэд пионерын байгууллага байгуулагдсан тэр жилдээ намынхаа Их хуралд баяр хүргэж «Хэзээд бэлхэн!» гэж хэлсэн энэ үгийг хамгийн түрүүнд ахмад пионер Доржсүрэн Намынхаа өмнө тангараг болгон өргөсөн нь одоо бидний түүхэн замнал болж байна.

	Бас 1937 оны «Залгамжлагч» сэтгүүлд «Пионер» гэсэн шүлэг хэвлэгдсэн байна. Түүнд

	 

	Хувьсгалын улаан бүч нь 

	Бяцхан чээжинд нь гоёмсоглоод 

	Хувьсгалт үеийн шинэ хүү

	Гар өргөн ёсолно.

	Эрдэнийн хөөрхөн биес нь 

	Ижил цэцгээр жигдрээд 

	Ирээдүйн хувьсгалт хэрэгт 

	Хэзээд бэлхнээ тангараглана.

	Алаг бөмбөрийн догшин уриа 

	Алхах гишгэхэд нь тохироод 

	Аялгуут бүрээний дуугаар 

	Ая нийлүүлэн наадна.

	Нарийн цээл хоолой нь 

	Лимбэний адилаар жингэнээд 

	Насан бага идэр үрүүд 

	Намынхаа төлөө хэзээд бэлхэн! гэж бичжээ гэсэн байв.

	Энэчлэн манай салааны пионерууд пионерын байгууллагын түүхт замналтай холбогдсон олон ховор зүйл эрж сурвалжлан чухал материал олж цуглуулсан пионеруудад баяр хүргэе. Салаан дарга Агиймаа гэж бичсэнийг ангиараа сонирхон уншиж байтал, 

	— Хүүе! Чимээгүй сууцгаа! гэж хэн нэг нь хэлээд

	Салаан дарга, нэг хүнтэй ирж явна гэхэд хүүхдүүд цонхны наана овоорч, зарим нь нөгөө ханын сониноос нүдээ салгаж чадахгүй зогсоно.

	Улбар шар торгон тэрлэг дээр тод шар бүс өргөн ороож, цагаан саарал шляптай, өндөр ханхар биетэй хүнийг Агиймаа баруун гараас нь хөтлөн айсуй харагдав. Ангийнхан нь хэн болохыг тааж дор бүрнээ нэг нэг үг хэлцгээнэ.

	— За нэг мундаг хүн ирж явна

	— Хөдөлмөрийн баатар хүн байх аа

	— Зөндөө олон одонтой хүн байна даа

	— Партизан юм уу? Улсын баатар ч байж магад

	— Ерөөлч, үлгэрч хоёрын нэг байж таарна даа

	— Намын ахмад гишүүн байх гэцгээн шуугилдаж байтал, 

	— Аа та нар чинь ингэж байдаг улс вий! гэхтэй зэрэг цонхоор харж байсан хүүхдүүд бужигнан гүйлдэж ширээ, ширээндээ сууцгаав.

	Ангийн хамгийн намхан Дондог ангийн хаалганы араас гэнэт гарч:

	— За нэг ганц чадлаа даа. Та нар их сүрхий юм болоод байл уу? гэхэд нэг охин:

	— Өө муу тарвага. Чамаас хариугаа авч чадахгүй юм биш дээ гэхэд Дондог ширээндээ суугаад:

	— Газар дор шар тос, тэр юу вэ? гэвэл «тарвага» гэж хариулна шүү дээ. Ёстой ашигтай байгаа биз дээ. «Газар дор шар тос» гэж намайг хэчнээн ч мянган жил сонссон болгон ярьсныг хэн ч мэдэхгүй шүү дээ. Тийм үү? ха-ха-ха надтай адил оньсого болсон хүн байна уу? Хэлээч! гэв.

	— Чамтай адил атигар биш дээ гэж Должин хэлээд, ганц хортой үг хэллээ дээ гэж бодон нүдээ ирмэв.

	— Хэлэх үгээ олж ядахдаа атигар гэж байна уу? Бас л ардын цэцэн үгнүүд орсон л юм даа гэхэд Должин

	— Ээ чи мөн онгиров оо гэхэд, Дондог, «Дааганд дөнгөн, даавуунд арвин» гэж мэдэх үү? гэв.

	Гэтэл хаалга алгуур нээгдэж Агиймаа нэг хүнтэй орж ирэв. Хүүхдүүд нэг зэрэг босов.

	— Бүлгийн даргад мэдээлэх нь «Пионерын түүхэн замнал» сэдвээр явуулах ажилд 6 “а” ангийн пионерууд бэлхэн. Ангийн жижүүр Дондог гэв. Агиймаа:

	— Болно оо, сууцгаа! гэхэд хүүхдүүд нэг зэрэг сууцгаав.

	Агиймаа дагуулан ирсэн хүнээ багшийн ширээнд урьж суулгав. Тэр хүн малгайгаа авч ширээн дээр тавиад, анги дүүрэн ажин харахад ханхар чээжинд нь хоёр одон гялалзав. Бүлгийн дарга Агиймаа:

	— Пионерууд аа, чимээгүй байгаарай! гээд нөхдөө харан:

	— Бүгд Найрамдах Монгол Ард Улсын гавьяат багш Баясгалан гуайг урьж ирлээ гэхэд хүүхдүүд алга ташив. Дондог Должинд суга доогуураа

	— Чи над шиг хамгийн нүүрийн ширээнд суудаг бол аштай юу гэхэд тэр

	— За битгий гайхуул! гээд дуугүй болов.

	Должин үнэхээр нэг жинтэй үг хэлье гэж бодсон боловч санаанд нь үг орж өгөхгүй болохоор нь зөвхөн элэглэж хэлээ гаргав.

	Баясгалан гуай ширээний цаана зогсоод:

	— Багачууд, пионерууд аа! Та нарт 1920 хэдэн оны үед Улаанбаатар хотонд байсан нэг өнчин хүү хэрхэн яаж аж төрөн амьдарч, алтан номын үсэг яаж сурсан тухай ярина гэхэд хүүхдүүд нам гүм болов. Тэдний янз янзын хөөрхөн нүд бүлтийлцэнэ. Охидын цас шиг цагаан хормогч, үсэндээ уясан өнгө өнгийн тууз, хөвүүдийн цагаан захтай хүрэн хилэн цамц, эд бүхнийг цэцгийн дэлбээтэй зүйрлэмээр байв.

	Ангийн хананд В.И.Ленин, Д.Сүхбаатарын хөрөг алтан хүрээтэй жаазанд байгаа нь ямар нэг дотно хүнтэйгээ хамт байгаа мэт Баясгалан багшид санагджээ.

	Цонхны наана байгаа тавиуртай цэцэг, ангийн хулдаасан самбар, «Улаан бүч» ханын сонин, сурагчдын сурлагын дүнгийн хүснэгт, энэ бүгд нь гагцхүү ангийн хүүхдийн төлөө төдий бус харсан хүн бүрд зориулсан учир ангид орсон хүн бүрийн сэтгэлд баяр төрүүлж байгаа нь өвгөн багшид нэн тааламжтай төдийгүй, чухам л юу мэдэж юу сурснаа цөмийг нь яримаар санагдав.

	Тэр үеийн зүүн хүрээ, одоогийн пионерын ордон байгаа орчимд Цэцэн Тойны худаг байлаа. Жилийн дөрвөн улиралд үргэлж ус нь ундарч байдаг болохоор сүсэгтэн хүмүүс худгийн эргүүлэг модонд өдөр болгон хадаг самбай, элдэв өнгийн даавууны өдий төдий өөдөс уясан нь навс савс болж, шижээргүйнхэн морьд үргээд ойртож өгдөггүй байлаа. Худгаас ус авах хүмүүсийг одоогийн зүйрлэн хэлбэл өглөө эрт ажил албандаа явах гэж автобус хүлээж байгаа хүмүүстэй адил шил шилээ хараад зогсоно.

	Нэг өглөө зүүн хүрээний их жасын хөтөч Дангаа, худаг дээр ирээд бүсэндээ хавчуулсан олон түлхүүрээс суран оосортой дөрвөн өргөстэй цоожны том төмөр түлхүүр авч олны зүг хараад:

	— Баясгалан байна уу? гэж асуув.

	Цугларагсад тэр зүг рүү харав. Гэтэл худгийн зүүнтэйгээс саарин хөлтэй, даарин гартай, уранхай шар тэрлэг хэдэрсэн арван хэдэн настай туранхай хүү ум хумгүй амьсгаадан гүйж ирэв. Дангаа, хүүг хараад царайгаа барайлган өмнөөс нь хэд алхав. Гүйж явсан хүү зог тусав.

	— Мал минь нааш аа! Дуудаад байхад... шороон царайлаад... гэж аягүйцсэнээ:

	Түлхүүр шидээд, хөмхий зуун:

	— Байж байгааг нь. Золигт гаргасан лүд шиг гэж хэлээд дуган руугаа явав. Хүү түлхүүр авч худаг дээр ирээд, 

	— Ах эгч нар аа! Одоохон сав саваа дүүргэнэ гайгүй гэж хэлээд худгийн цоожийг чар хийтэл түлхүүрдэв. Хүмүүс хойно хойноосоо түрэн худаг руу дайрах мэт чихэлдэв.

	Худгийн амсрыг тагласан хар модон тагийг арай ядан өргөж хойш нь хажуулдуулаад:

	— Би чадлаараа ус татъя. Нэг нэгээрээ ирээд ховоотой усаа савандаа юүлээд байгаарай! Дангаа гуай өнөөдөр их ууртай байна. Яагаа юм бол доо хөөрхий гэхэд ус авах гэж байсан хүний дотроос нэг нь:

	— Бүхэл бүтэн хүнээр лүд хийдэг яасан айхавтар хүн бэ? Чиний садан төрөл үү? гэж асуув. Баясгалан:

	— Үгүй ээ гэж хариулав.

	Нүцгэн чээжээ гаргасан нэг хар хүү хүмүүсийн дундуур шууд дайран орж ирээд

	— Эрт ирснийх балга ус авах нь шиг байна гэв. Баясгалан

	— Ах аа та журамтай байж байгаад ав л даа. Үдийн харанга дуугармагц худаг хаана гэсэн шүү гэв. Нэг хүн:

	— Энэ хүүгийн хэлдэг зөв өө. Гайгүй дээ та минь хар ус байна даа гэж тайван хэлээд худгийн эргүүлэг эргүүлэнгээ дэргэдэх хижээл авгайд хандан:

	Ус чандмань эрдэнэ гэж үнэн шүү. Усгүй бол хэчнээн ч юм байгаад яах вэ дээ гэж хэлээд тэнгэр харав.

	Өвгөн буцалсан будаа мэт дээр дороо орж язран, зүг чиггүй нүүдэллэн байгаа хурын үүлсийг харж байснаа

	Харц үрээ хайрлах нь үү дээ гэв.

	— Харин ээ. Худаг царайчлахгүй байх сан гэж хижээл авгайн хэлэхэд

	— Залуу халуун насанд бол юухан байх вэ дээ. Алтан Туул маань ч хамт байна. Даан ч нуруу бөгтөр болж дээ гэж халаглах мэт өгүүлэв. Авгай:

	— Энэ буянаа дэлгэрсэн хүү өдөр бүр ингэж олны тусын төлөө зүтгэж байх юм. Ийм эцэнхий чөргөр амьтан байж чадалтай гэдэг нь гэхэд Өвгөн:

	— «Хуруу хөдөлбөл ам хөдөлнө» гэж. Ингэж байж л бор гэдсээ тэжээдэг байж таарна. Энэ тун гоц ажилч хүү байгаа юм. Дангаа хөтөч цав манжингийн шавхруу, зэдийн боов шоовхноор хуураад, «сайхан» зарж байна даа гэснээ:

	— Та хуучин хотын хүн биз дээ гэж асуув. Авгай:

	— Дээр цагийн хотыг ямар байсан гэж санана. Одоо чинь гэрэл гэгээтэй болж өдөр шөнө хоёр ялгагдахгүй болоод байгаа юм. Хот их, хүн олон болохоор мэдэхгүй юм. Түүнээс биш, албаны хүн машинаар ус зөөж хороо хороондоо өгч байгаа гэдэг шүү дээ. Манай хот чинь наран саран гийсэн, навч цэцэг дэлгэрсэн дун цагаан хот болох түүхтэй юм гэдэг шүү хөөрхий гэж ярьж байтал ангийн ээлж болж өвгөн авгай хоёрын яриа тасалдав.

	Баясгалан бөнжигнөж байгаа хөлсөө арчингуутаа хэчнээн хүн үлдээ бол» гэсэн шиг харав. Өвгөн өрөвдөх сэтгэл төрж:

	— Аль вэ ах нь хэд татъя гэв. Баясгалан:

	— Зүгээр ээ, ах аа. Би одоохон! гээд худгийн эргүүлгийг хүчлэн эргүүлэв. Дараалан зогссон хэдэн хүн ээлжээр ирж саваа дүүргээд явав. Тэгтэл хурлын үдийн харанга дэлдэх чимээ гаран хоёр савхан хувин барьсан охин гүйж ирээд:

	— За дүү минь хийгээрэй. Золтой л худаг хаалгачихсангүй гэж амьсгаадан байж, хувингаа тосов.

	— Би бол ч өдөржин ус татаад байсан ч болмоор байна. Дангаа гуа заавал үдэд цоожлоод бай! гэсэн юм л даа гэхэд Надмид:

	— Дангаа гэдэг чинь нөгөө нэг муухай зант лам биш биз дээ.

	— За бараг ч мөн байлгүй.

	— Чи түүний юу нь вэ

	— Юу нь ч биш ээ

	— Тэгээд...?

	— Тэгээд үү... Би өнчин ядуу хүн шүү дээ гэхээр Надмид учрыг мэдэв.

	— Эгч ээ, та усаа даахгүй бол би хүргээд өгч болно шүү.

	Эгч нь дажгүй ээ гэтэл ард нэг хүн: 

	— Сайн даа биш ээ. Наадах чинь юм гуйх гэж л тэгж байгаа юм гэв.

	— Үгүй ээ. Хаанаас даа ах минь. Миний ээж намайг олонд чадах ядахаараа тус болж яваарай гэсэн юм гэж шийдэмгий хэлэв.

	— Үүгээр явсан шувууг түүгээр заав гэдэг танд ирээ шив дээ. Энд энэ хүү бид хоёр ярьж байхад тэндээс та оролцож байдаг ёстой чухам... гээд хи хи гэж инээв.

	Нөгөө монхор хүн наян литрийн гурван модон бүслүүртэй төмөр лаазаа худгийн амсарт тулган тавиад

	Би өөрөө хийе гэж хэлээд эргүүлгийг нь авч эргүүлэнгүүтээ нэг гараараа ховоог татаж лаазны ам руу тонгойлгов. Баясгалан ажиглан харж

	— Та ч амархан дүүргэх юм байна гэж тэр хүний тэнхээ, ажилд дадамгайг гайхах зуураа «Би хэзээ энэ ах шиг болно доо» гэж бодов.

	Нөгөө хүн саваа дүүргэж амыг нь таглаж боогоод хоёр давхар сураар гогцоолдон үүрээд босохдоо:

	— Суугаа хүний суган доогуур, босоо хүний борвин доогуур орж байж гэдэс тэжээх нь тийм ч муу юм биш дээ. Миний дүү ахдаа юм санаагүй биз гэж хэлээд явав.

	Баясгалан хойноос нь харж зогсоод:

	— Эгч ээ энэ ах бас их тэнхээтэй юм гэв. Надмид:

	— Тэгэлгүй яах вэ дээ. Энэ зэргийн эр ямар ч ажил хийсэн болно доо. Айлд зарагдаж ус зөөж яваа байлгүй гэж хэлээд

	Муу, муу даа гэж. Миний дүү ямар ч хүнд битгий доромжлуулж бай. «Адилхан л үзэлцээд байх хэрэгтэй» гэхэд Баясгалан

	— Намайг хүн зодно шүү дээ гэж хэлэв.

	Надмид усаа өргөх гэснээ тавиад:

	— Миний дүү гэртээ хэдүүлээ вэ?

	— Гэр байхгүй

	— Гэр чинь яасан бэ?

	— Ээж гэртэйгээ шатсан

	— Одоо тэгээд хэний дээ байдаг вэ?

	— Айлд

	— Хэдэн настай вэ?

	— Арван хоёртой

	— Чи миний дүү болох уу?

	— Болно оо

	— Манайд оч гэхэд нь Баясгалан Надмидын уснаас дамжлалцаж явав.

	Тэр хоёр гурван гудамж өнгөрөөд шинэхэн барьсан банзан хашааны үүдэнд очив.

	За манайх энэ хашаанд байдаг. Сайн харж аваад манайхаар ирж байгаарай гээд хаалганы нууц сурыг татав. Том цагаан гэрээс эмэгтэй хүн толгойгоо цухуйлгаж хараад үүдээ хаав. Надмид, Баясгаланг дагуулан гэртээ ороод баруун хатавчиндаа усаа тавьж хоймор өөд алхах гэтэл, тарган улаан хүүхэн муухай харснаа Баясгалангийн хөлөөс толгой хүртэл ажиглав. Тэгээд:

	— Надмид аа, чи ер нь ухаантай хүн үү? Өглөөний цай чанах усгүйг мэдсээр байж, нар үд болсон хойно орж ирж байх юм гэхэд нь Надмид

	Явсаар байгаад л энэ... Эгч ээ. Би ийм хөөрхөн хүүхэд олоод ирлээ.

	— Хүний чинь зүгээр л хэн дуртай нь олоод ирдэг болоо юу? Тун амар юм болох нь шив дээ гэж хэлснээ гэрийн баруун хатавчин тушаа зогсож байгаа Баясгаланг байн байн ажиж:

	— Нэр чинь хэн бэ?

	— Баясгалан:

	— Надмид минь дээ, чи ухаан суух мөн ч өдий байна даа. Хүн гэдэг чинь ямар ч арга заль хэрэглэж юу ч хийж болно. Хаанахын хэний хэн гэдэг хүүхэд вэ? дээ. Яах гэж гэртээ дагуулж ирэв гэснээ Баясгаланд хандаж: 

	Хүү минь явж үз. Манайд хүн дутах нь байтугай илүүдээд байна гэв.

	— Эгч ээ, энэ хүү өнчин юм.

	— Өнчин гэж нүүрэн дээр нь бичээтэй байна уу? гээд ёжтой нь аргагүй инээв. Надмид:

	— Өөрөө хэлсэн юм чинь

	Энэ хорвоо дээр амьдрахын тулд хүн яахаас ч буцахгүй дээ. Гар хүү минь гар! гэв.

	Хүү гарахдаа Надмидыг нүд салгалгүй ширтээд:

	Баяртай, эгч ээ! гэв.

	— За миний дүү даанч гэнэн байна. Урьдын цагт бол энэ хэт суурин газар өнчин хүүхэд хогийн ноход хоёрыг тоолж гүйцэмгүй байлаа. Харваас андашгүй дээ. Хүний янз өөрийг нь хэлж өгдөг хойно доо. Нүд нь юм юм ажиглаад нэг зүйл дээр тогтож чадахгүй түргэн түргэн шилжээд, хумс хуруугаараа оролдоод байхыг нь хараагүй юу

	— Тэгээд та ямар хүүхэд гэж бодов?

	— Ямар нь юу байх вэ? Хулгайч даа. Осолдохгүй, урт хумстын баруун гар нь мөн дөг.

	— Урт хумст гэж юу хэлдэг юм бэ?

	— Миний дүү мэдэхгүй нь зөв өө. Гэвч хүн чинь дандаа хүн хэвээрээ байдаггүй гэдгийг мэдэх л хэрэгтэй. За дүү минь юмны учир ийм байгаа юм гэхэд Надмид:

	— Та тэр хүүг муу хүн гэж яаж мэдэв?

	— Харваас андашгүй дээ, андашгүй.

	— Уранхай дээлтэй туранхай царайтай болохоор нь муу хүн гэж бодоо юу? Та чинь «Хувцас бурхан бие чөтгөр» гээд яриад байдаггүй сэн биш бил үү. Заримдаа арай хэтэрхий муу санах юм.

	— Чиний л төлөө хэлж байна. Хот орон газар байгаа улс аливаа юманд хянуур байгаасай гэж бодохдоо л хэлж байна. Миний үг чамд хатуудаж байгаа бол дураар болоод дунд чөмгөөрөө жиргэнэ биз дээ. «Үг хатуудаа, дээс эрчимдээ» гэж чи нэг ойлгох цаг бий. Надтай хэрэлдэх гэж хэл амаа хурцлаад хэрэггүй хивсэн дээр гишгэсэн мөрийг нь хараа биз гэхэд Надмид шүүр авч хүүгийн нүцгэн хөлийн мөрийг шүүрдэв. Шүүрээ хананы нүдэнд өлгөөд:

	— Та ганц чихэр аваад өгөх нь яав. Өдөржин худгийн ус татаж, хүн амьтанд тус болж аяга тагш юм олж гэдэс тэжээдэг хүүхэд байгаа юм гэхэд Цэвэл уур нь хүрч «Энэ бас орчлонгийн сайн муу амьтанд тус болж байх ч өдий байгаа даа» гэж дотроо бодоод:

	— Мөн дөө, хөөрхий. Чи өрөвдөөд байгаа бол хойноос нь яв л даа. «Сайн хүний гарт ёоз хоёрлодоггүй» гэж үг бий дээ дүү минь Надмид:

	— Та тэгээд хоёр сохор ёозтой болох вий гэж айгаа юу?

	Тийм ээ! Би айж байна. «Ядуу хүний өлөн нүд бузар байдаг» гэж над нэг эрдэмтэй хүн хэлсэн юм. Өнөөдөр нүдээрээ хараад маргааш хуруугаараа тэмтэрвэл яана. Аливаа юмыг ер нь ухаантай бодох хэрэгтэй дээ гэж хэлэхэд Надмид таг дуугүй болж орныхоо доогуур элгэнд боодолтой хурганы арьс авч эгнэж эхлэв. Цэвэл дорхноо гарч хашааныхаа хаалгыг түгжиж ирээд, нарийхан цагаан соруултай гаансанд дүнсэн тамхи нэрж шуналтайяа сорж цай буцлахыг хүлээж суухдаа «Энэ маань ямар янзтай юм болох бол доо. Одоогийн хүүхдүүд бидний адил тулга тогоо тойрсон бодолгүй» алсыг харах болжээ» гэж бодож байгааг Надмид бас төсөөлж байв.

	Баясгалан хаалгаар гарч, хаашаа явъя даа гэж бодоод эргэх гэтэл дааман хаалган тушаа хэвтэж байсан хамуутай нохой таг дуугай ухасхийн борвидов. Баясгалан чарлан цааш гүйгээд харвал уранхай өмднийх нь нэг нөхөөс алга байв. Баясгалан ганцаараа инээж:

	— Ээ зайлуул даа. Харах нүд, хазах шүдгүй байж... гэж шивнээд, холдон гүйв.

	Цэвэлийн хашааны үүд сахиж сурсан зөнөг хар нохой ийш тийшээ харж юу болсноо ч мэдэхгүй болохоор хашаа түшүүлэн тавьсан явган сандал доогуур байдаг алганы чинээ навтас дээр цагираглаад өгөв.

	Баясгалан хэд хэдэн гудамж өнгөрч явахдаа, «Тэр муу нохойд идэх юм аваачиж өгөх юм байна» гэж бодож явсаар түлээн зах дээр ирэв. Хэдэн зуун үхэр тэрэг угсраа угсраагаар зам хөндөлсөж зогсох бөгөөд золтос хуулаачингууд хэд хэдээрээ нийлэн сууж, шуудайлсан золтсоо даахгүй байх гэж бодовч олдсоных аваад л явна даа гэцгээнэ. Тэгтэл тарган зээрд морьтой унжуу хамартай нэг паглагар хар хүн тэнзэн ташуураа гозолзуулан өргөөд:

	 

	Олон түмэн минь ээ

	Өлгий шатангийн.

	Өөгүй бүдүүн

	Арван хоёр хэрчмийн

	Алд тохой хар мод

	Өнгө гэж зандан

	Үнэр гэж хүж

	Үнэ гэж хямд

	Олон түмэн минь аваарай гэж хашхирч байв. Баясгалан тэндээсээ бараан зах дээр ирэв. Элдэв юм зардаг дэлгүүрийн хажуугийн вандан дээр дэлгэсэн хоргой, торго дурдан янз бүрийн юмыг харан сууж байсан хижээл авгай:

	 

	Нарийхан хээтэй, дурдан

	Наймаа таарвал нааштай шүү

	Өнгө нь алтлаг, 

	Хээ нь угалз, 

	Шир шиг артай

	Ширмэл шиг бөх гэж мэдээрэй

	 

	гэж байв. Ойртоод хартал өглөөний айлын авгай мөн байлаа.

	Баясгалан царайгаа буруулан гүйж одов. Явсаар морин зах дээр очтол хилэн хар морьтой, шар чисчүү тэрлэг дээр хүрэн торгон хантааз өмсөөн, монхор хамартай, эцэнхий хүн ногоон гөлөмтэй, мөнгөн тоногтой, дөрвөн нүдтэй шар цоохор дэвс бүхий боржгин хийцтэй эмээл дээр хөндөлсөн хялман цоохор морины цулбуур өргөж бариад

	 

	Сайварлавал сайвраараа

	Жороолбол жороогоороо

	Жолоондоо хүч ордог

	Жонон цоохрын удам

	Хулан зүстэйн зээ

	Хурдан цоохор морь энд нэг байна. Сайн моринд дуртай хүү байвал ав гэхийг сонсоод, Баясгалан дэргэд нь очив.

	Морины эзэн Баясгаланг ажиж байгаад:

	— Хөөрхөн морь байгаа биз гэв.

	— Их хөөрхөн морь юмаа гээд морины хүзүүгээр тэврэв. Морь Баясгаланг энхрийлэн таалж байгаа бололтой хүзүүгээ сунган толгойгоо өлийлгөж, эрүүгээ толгойд нь хүргээд үүрсэв. Баясгалан хүзүүг нь илбэн маажив. Цоохор морь хушуу сунгаж ар мөр рүү нь уруулаараа үрээд унагах шахав.

	— Наадах чинь эрх юм. Би чам шиг нэг хүүтэй. Тэр энэ хоёр гэж дандаа ингэж байдаг хоёр байгаа юм гэв.. Баясгалан тэр хүнийг айхавтар ажиглаад:

	— Та тэгээд хүүгийнхээ морийг худалдах гэж байгаа юм уу?

	— Тийм ээ

	— Яагаад ийм хөөрхөн номхон морийг зарах гэсэн юм бэ?

	Алтан зах дээр чинь ирсэн юм болгон зарагдах биш дээ.

	Хүүгийнхээ азыг үзэх гэж... гэхэд Баясгалан:

	— Та тэгвэл морио над өгчих гэв.

	— Ав аа хүү минь, аав ээждээ хэлээд үнэ таарвал хэнд ч өгсөн ялгаа юу байх вэ дээ. Хүү маань Зөвлөлт холбоот улсад сургуульд явах гэж... Морийг нь борлуулаад хэрэгтэй юмыг нь авч өгвөл өлзийтэй болов уу гэж бодох юм гэж том хүнтэй ярьж байгаа юм шиг учирлахад нь Баясгалан «Энэ хүн аавтай минь яасан адилхан сайн хүн бэ?» гэж хайр нь хүрч зориг оржээ. Тэгээд

	— Над аав ээж байхгүй л дээ. Байсан бол ч энэ морийг аваад аль гэж хэлнэ. Ах аа, аав над цагаан морь зааж өгсөн юм л даа гээд санаа алдав. Морины эзэн:

	— Аав ээж чинь яасан юм бэ? гэж асуув.

	— Гэртэйгээ шатчихсан гээд уруу харав. Морины эзэн хүүг өрөвдөж толгойг нь илбээд:

	— «Эр хүн өснө, эсгий сунана даа гайгүй» том болоод надаас цоохор морь авч унаарай гэв. Баясгалан:

	— Танайх олон цоохор морьтой юу?

	— Удмаараа цоохор адуунаас үржсэн юм. Одоо ч цоохор азаргатай гэв. Баясгалан цоохор мориноос салж ядан байтал эзэн хоёр төгрөг өгөөд:

	— Ахтайгаа дараа уулзаарай! гэв. Баясгалан баярлан Сэлбийн гүүрээр гараад баруун тийшилж явтал урагшаа харсан модон байшингийн довжоон дээр хуур барьсан өвгөн олны зүг ажиглан сууснаа, хуураа өвөр дээрээ аваад өврөөсөө алчуурт боодолтой давирхай гаргаж хуурынхаа хялгасыг зүлгэж чахруулав.

	Өвгөн хуураа хэд сайн хөрөөдөж дүнгэнүүлээд ямар нэгэн богино аялгуунд:

	 

	Цагаан шүд нь яралзаж байна

	Царай зүс нь гялалзаж байна

	Торомгор нүд нь хөөрхөн байна

	Торгон дээл нь өнгөтэй байна

	Өндөр албан хаадаг байх

	Өвөр дүүрэн мөнгөтэй байх

	Хоосон ядуугаа тэтгэдэг байх

	Хувьсгалч шударга зантай байх

	 

	гэж хэлээд хуураа өргөж хажуудаа тавин, цугларагсдын зүг харж нүдээ нээв.

	Арваад хүн хэд гурван мөнгө гар дээр нь тавиад явав. Баясгалан нэг цаасан төгрөг тавив. Өвгөн баяраар инээж хуураа аваад:

	 

	Зулай дээр чинь заяа чинь байна

	Хацар дээр чинь буян чинь байна.

	Ардын төр чинь ивээж яваг

	Ачит олон чинь хайрлаж яваг

	Албандаа дэвшиж яваг

	Авдрандаа мөнгөтэй яваг!

	 

	гэж ерөөв.

	Баясгалан хүүд хэд өнжөөд л зах зээлээр хэрэн тэнэж өдөр өнгөрөөж байх нь зугаатай мэт санагддаг байж. Яагаад ч юм бэ, Баясгалан баяртай явж байгаад хар модон байшингийн араар тойртол Балбар гуай нь явж байв. Борвиороо татсан илгэн сармай дээлээ хөөргөн бүслээд, ирийг нь улаан хаймраар дарж боосон цүдгэр хөрөөгөө аравчлан үүрсээр залхуутай нь аргагүй гэлдэрч байв. Баясгалан дэргэд нь очоод:

	— Балбар ах аа! Та намайг дагуулаад яваач гэв.

	Балбар:

	— Ядрахын нэмэр дээ

	— Би ядрахгүй. Танд тус хүргэх гэсэн юм.

	— Ээ хүү минь дүлий хэлгийн хоёрын үлгэр шиг юм болох бий вий. Би доголон, чи жаахан. Бид хоёрын зам таарч, ганзага нийлэхгүй байх 

	— Ах аа, би хаана, ямар айлын хашаанд хөрөөдөх мод байгааг мэдээд танд хэлээд байя.

	— Мөн ч томоогүй байна даа. Айл бүр модоо хөрөөдүүлэх биш, арваад гудамжийн, зуугаад айлын хаалга сахиж байж сайндаа тэрэг мод олно. Түүнийгээ бүтэн хагас өдөр хөрөөдвөл дээд олз шүү гээд Баясгаланг өрөвдсөн шинжтэй харав. Баясгалан:

	— Хоёулаа хөрөөдөхөөр амархан, тиймээ! гэв.

	— Эрх биш хамжаа болох нь болно. Тэхдээ чи намайг дагаснаас өөр хүнийг дагавал олзтой байх. Өдөр бүр худаг татаж Дангаа хөтчийн зарц болж байснаас хөлстэй ажил хийвэл дээр. Гар хөдөлбөл ам хөдөлнө гэж, мал өвслүүлбэл чамд тохирох ажил байгаа юм гэв. Баясгалан:

	— Би чадна. Манайх хөдөөгийн айл шүү дээ. Морь унаж чадна. Моринд хайртай гэв.

	Балбар Баясгаланг хайрлахдаа өөрт нь ашигтай ажил зааж өгч байгаа боловч, бас амьдрах замыг нь зааж өгөх юмсан гэж боджээ.

	— Чи түлээн зах дээр оч. Гэртээ түлээгээ хүргүүлэх ах нар байвал чи түүнийг нь гэрт нь хүргэж өг! Чамаар түлээгээ хүргүүлсэн хүн шан өгнө. Түлээ авсан хүнд түлээг нь буулгалцаж өгөхөд бас шан өгнө гэхэд Баясгалан: 

	— За, ах аа. Би хэзээ очих вэ гэж асуув. Балбар:

	— Хэзээ л зах дээр түлээ их ирсэн байна. Тэр өдөр нь очиж бай. Эхлээд түлээ хүргэнэ. Дараа нь малаа өвслүүлнэ. Чи их томоотой болгоомжтой байдаг юм шүү гэв.

	Үд өнгөрч нар ташсан боловч салхигүй намуухан байлаа. Баясгалан захын хуурчийн үгийг сонирхсоор байж сурсан ийм нэгэн магтаалыг үглэж явав.

	 

	Хан Богдын ард л гэнэ

	Хайрхан Чингэлтэйн өвөрт л гэнэ

	Алтан Туулын хөвөөнд л гэнэ

	Алиман сарны дор л гэнэ

	Дөрвөн уулын дунд л гэнэ

	Төвлөн суурьшсан хот л гэнэ

	Шинэ сайхан хот л гэнэ

	Шижир алтан туяатай л гэнэ

	Улам хөгжих түүхтэй л гэнэ

	Улаанбаатар нийслэл л гэнэ

	Алтан наранд гиймэл л гэнэ

	Ажилчин олонд хүндтэй л гэнэ

	Үйлдвэр барилга ихтэй л гэнэ

	Үй түмэн хүнтэй л гэнэ

	Залуу шинэ хот л гэнэ

	Заяа буян нь их л гэнэ

	 

	гэж амандаа аялгуулан дуулсаар түлээн зах дээр ирэв. Түлээ ачсан үхэр тэрэг, түлээ тэгнэсэн тэмээ зах дээр зөндөө. Ёстой нэг бум бужигнаж, түм түчигнэж байв.

	Баясгалан түлээн захыг нэг захаас нь нөгөө зах хүртэл тойрон явж байтал цоохор морины эзэнтэй уулзав.

	— Чамайг моринд дуртай, нүдэнд дулаахан хүү гэдгийг мэдсэн. Гурван морь өвслүүлэхээр явуулъя. Ах нь чамайг гомдоохгүй ээ. Нийтийн жишгээр хоног тутам морь бүр 5 мөнгө. Хэрэв нэг морь өвслүүлбэл 10 мөнгө байдаг юм. Ажлын эхэнд гараа тоссоноос дараа тосох нь нүүр бардам байдаг гэж хэлэхэд нь Баясгалан чухам юу хэлж байгааг ухаарсангүй билээ.

	Зуны дунд сарын 15-ны өдрийн оройн нар Богд хан уулын оройгоос салж ядан байгаа мэт улбар шар туяагаа алгуурхан хурааж эхлээд Арцатын уужим сайхан амнаас, дараа нь модны бэлээс өөдөө өгсөж нэлэнхий шаргалтсан өнгөөрөө дэлхийг гийгүүлэв. Гэтэл уулын бэлээр машины тоос эгшин зуур эгц өөдөө босон эрчлэн мушгиран суунаглав.

	Баясгалан тэнд түргэн хүрч машины хажуугаар хурд үзэн давхисан гэхээс хорхой нь хүрч морио чүү гээд орхитол цоохор морь ухасхийж, зайдан унасан хүү заяатай л ойччихсонгүй. Хөтөлгөө морь үл мэдэг чангаасан боловч сүүлдээ зуузай холбон давхив. Баясгалан ийнхүү морь унаж яваагаа олон хүн хараасай гэсэн шиг ийш тийш харан аман Дотроо Улаанбаатарынхаа магтаалыг дуулан аялсаар явав. Гүүрээр гарахад нэлээд тойруу мэт санагдаж гол гаталъя гэж шийдээд Туулын зах руу зэтгэн оров. Ангасан морьд эхлээд хушуу дүрэн хамраа дуугарган тургиж явангуут ус балгах гэхэд нь Баясгалан ороолгов. Морь гэнэт урагш ахиж хөл алдав. Чухам яасныг ч мэдсэнгүй бие нь хөндийрөөд ирэв. Нүд нь хараатай боловч хааш явж байгаагаа ухаарсангүй тул хүний морь алдчих бий гэж айв. Гэвч хүн морь хоёр ухаанаараа гол гаталж чаддаг болохоор өөрийнхөө зоригт итгэсэн Баясгалан голын зах дээр гарав. Хөтөлсөн хоёр морь цувран гарч ирэв.

	Баясгалан морьдоо услах нь зөв гэж мэдээд гурван морио услав. Морьд эхэндээ ум хумгүй залгилж байснаа амарч, толгойгоо өргөж тэнгэрийн хаяа харж байгаа мэт дээгүүр өлийж уулын толгой ширтэв. «Хөөрхий энэ морьд очих газраа мэдэж байна» гэж ойлгоод харсан зүгт нь явъя гэж бодов. Харин хөшилдөж байсан цагаан тоос дөнгөж нэг бөөн юм бүрэгнэн харагдах төдий болжээ.

	Усаар мэнд гаргасан мориндоо улам ч хайр хүрч яавал соргог сайхан ногоо цадтал нь идүүлье дээ гэж бодох боловч очиход бүрэнхий болж ногоотой газар шилж олж чадахгүй нь гэж баахан сандрах сэтгэл төрөв. Бүрэнхийгээс өмнө модны захад очих гэж яаран давхиж явтал хажууханд нь хэдэн явган хүн сүүдгэнэж харагдав.

	— Хүүе! биднийг аваад яваач гэж хашхирахыг нь идуулсан боловч санаанд нь ч үгүй дэргэдүүр нь давхин өнгөрч модны захад очиж гэлдрүүлэн явсаар Арцатын амны баруун хойд салаанд нэгэн налуу энгэрт гурван морио хэрж тавиад, модны ёроолын унасан мөчир түүж гал түлэв. Галын гэрэлд нялх ногооны өнгө хамба торго дэлгэсэн мэт харагдав. Баясгалан бороо ороогүй, хуурай байхад галаа сайн мэдэж байгаарай гэсэн морины эзний үгийг санаж галаа унтрааж уранхай тэрлэгээ хөдрөн хэвтэв.

	Хааяа нэг сүр сар хийн модны мөчир хугарах сонстоно. Модны орой үе үе шуугьж байгаад намдана. Хааяа хахирган дуутай юм дуугарах боловч тийм юмны дуу гэж үл мэднэ. Морьд тургина. Ногоо шижигнэтэл хазлах нь зугаатай бөгөөд айх юмгүй мэт санагдана.

	Тэнгэр цэв цэлмэг, од мичид цөм гарсан байх гэмээр харагдах нь мөн л хань мэт ажээ. Тэнгэрийн заадас гэж аавынх нь зааж өгсөн өргөн цагаан зурвасыг ажиглан харсаар байтал нүд нь бүрэлзэж нэг өвгөн нэг нарийн болж од нь мөн л олон цөөн болсоор байх шиг болов. Бага байхдаа долоон бурхан одыг элсэн дээр зурж аавдаа үзүүлж байсан нь гэнэт бодогдов. Дахиад тэнгэр өөд хартал зүүнээс нэгэн гялгар том од харваж зурвас цагаан туяа сүү мэт зурайгаад алга болов «Хөөрхий аавын минь хэлдэг үнэн байж шүү. Ертөнцийн хүний тоогоор нэг од байдаг юм. Нэг хүн нас барахаар нэг од харвадаг» гэдэг сэн. Бас л аав шиг нэг хүн нас бараа байх даа гэж санаашран бодов.

	«Монгол хүн малын дэргэд байхад юунаас ч айдаггүй юм. «Сайн морь, эр хүн хоёр хэзээ ч юунд ч дийлдэхгүй» гэж аав нь захидаг байсан нь мөн бодогдов.

	Мод шажигнаж, хүн ярилцах нь сонсогдов. Тэгснээ чимээгүй болов. Баясгалангийн өндийн хартал, 

	— Зогс! Гараа өргө! гэж зандрав. Юу билээ гэсэн шиг нүдээ нухлан бостол, 

	— Гараа өргө гэж байна. Дуулж байна уу? Чи юу хийж энд байдаг билээ? гэж асуув.

	— Би морь өвслүүлж яваа хүн байна гэж аяархан хэлэв.

	— Дэмий бүү ярь Чи бас өвслөх морьтой гэнээ ха ха гэж инээснээ

	— Дуугай мөнгөө гарга! гэхэд нь Баясгалан тэр хүнийг сайн ажиглавал өөрөөс нь ялимгүй өндөр бөгөөд саравчтай малгай духдуулж тавиад нүүрээ халхалжээ. Баруун гартаа буу барьсан нь ил үзэгдэв. 

	— Идэх юм байна уу?

	— Боорцог, мантуу, гамбир байна. Та авах уу.

	— Гарга гэж байна! гэж шаардахад нь Баясгалан,  даавуун хүүдийтэй хүнсээ гаргаж өмнө нь барив.

	— Аа ийм сайхан юм иддэг мөртөө мөнгө байхгүй гэж үү? Худлаа. Мөнгөө гарга, гарга гэж байна шүү! Буудлаа аминдаа хайргүй юм биз дээ гэв.

	 — Ах аа над мөнгө байхгүй гэсэн боловч өврөө дарж үзэв. 

	— Уухайдаа ингээд л гаргасан нь дээр шүү дээ.

	— Өчигдөр малын зах дээр явж байгаад 35 мөнгө олсон юм түүгээрээ авсан юм маань энэ. Өөрөө ч идээгүй байна.

	— Тийм бий. Тэр чинь миний мөнгө байсан юм. Хэн авахыг нь хараад байтал чи аваад явсан шүү дээ. Тийм биз дээ. 35 биш, тавин мөнгө байсныг чи нууж байна даа. Хүний мөнгө авчхаад тэгээд бас...гэтэл Баясгалан:

	— Чин үнэн. Олсон маань л энэ гээд алган дээрээ тавиад өөрт нь ойртуулав.

	— Яасан зальтай хүүхэд вэ? Эвээр эс өгвөл... гэж хэлээд өөрт нь ойртоод ирэв. Баясгалан хойш ухарч:

	— Би өөр мөнгө олоогүй. Та намайг авсан гээд байгаа бол мөнгө олж байж танд өгье гэв.

	Хэзээ хаанаас мөнгө олно гэж хүлээж байх болж байна?

	Баясгалан дуу нь эрээнтэж, гар нь салганан чичрээд:

	— Ах аа, та нэрээ хэлээч. Би заавал өгнө гэв.

	— Өө бүр ихэр байх нь ээ. Миний нэр Мэнгэт.

	— Мэнгэт ах аа! Би худал хэлэхгүй.

	— Чи өчигдөр орой нэг их сүрхий амьтан дайрчих гээд гарсан. Чи тэгээд хэзээ хэнээс хэдэн төгрөг авах вэ?

	— Маргааш түлээн зах дээр очоод энэ гурван морины эзнээс авна.

	— Хэдэн төгрөг вэ?

	— Би мэдээгүй

	— Морьд өвслүүлээд хөлсийг нь авах юм биз дээ.

	— Тийм ээ

	— Тэгээд хүнд ажил хийсэн мөртөө хэчнээн юу авахаа мэдэхгүй гэж үү? Яасан адармаатай хүүхэд вэ? За чи миний хар гэсэн зүг тийш харна шүү. Өөр зүг харж болохгүй! гэж тушаав.

	Баясгалан заасан зүгт нь харав. Мэнгэт буугаа барьсан хэвээр холдож явахдаа.

	— Намайг л хараад байгаарай гэж хэлээд нэгэн модны цаагуур ортол цоохор морины нь сүүл цухалзав. Баясгалан морио хармагц

	— Хүүе миний морь гэж хашхиран гүйтэл Мэнгэт нэг хүнийг сундлан далд оров.

	Бага үд өнгөрч байхад Давхай эмээлээ үүрээд түлээн зах дээр ирээд нэгэн бул чулуун дээр сандайлан сууж бодлогошрон байв. Гэнэт мориныхоо бараа харж Баясгалангийн өмнөөс тосон очоод:

	— Хүү минь, юу болов? Юунд их удав? Морь малаа алдаагүй биз гэж хэлээд цоохор морио байхгүй болохоор нэг юм болж гэж мэдэн юу гэхийг нь хүлээв. Баясгалан

	— Цоохор морь... хоёр хүн аваад... зугтсан! гэж ээрэн уйлав.

	— Битгий уйл. Эр хүн чинь зоригтой байдаг юм. Би чамд өгсөн болохоор чамд буруу нь юу байх вэ. Ямар хүн хаанаас аваад явав? гэж Давхай асуув.

	Баясгалан хэн хэрхэн авсныг тодорхой мэдэхгүй боловч баруун нүднийхээ дор том хар мэнгэтэй хүн гар буу тулгаж байгаад... гэх зэргээр ярив.

	Давхай Баясгаланг аргадаж, 

	— Миний цоохор морь халхын нутагт л байсан цагт эзэндээ ирэхдээ л ирнэ. Тэр хүний аз байгаад миний гарз ирсэн бол тэр л биз. Ямар буутай байсан бэ? гэж асуухад нь Баясгалан:

	— Жижиг гар буу байсан

	— Үнэхээр буу байсан юм биз дээ?

	— Намайг буудах гээд амыг нь элэг руу чиглүүлээд байсан.

	— Айгаад буу гэж харсан юм биш биз

	— Үгүй ээ.

	— Сонин юм даа. Аягийн чинээн хүүхдэд буу гаргаж байдаг. «Ялаанд буу шагайв, ямаанд сэлэм далайв»гэгчийн үлгэр болсон юм биш байгаа даа гээд инээснээ дарай нь хувирч Баясгаланг ширтээд, энэ хүү маань нэг юмны уургач нь биш байгаа гэж бодсон боловч өөрт нь мэдэгдэхгүйг хичээн хоёр морио авч нэгийг нь эмээллээд,  өврөөсөө булигаарин түрийвчтэй мөнгө гаргаж Баясгаланд гурван төгрөг өгөв. Баясгалан дуртай дургүй гараа сарвайв.

	— Ав аа, ав. Эр хүний замын хүзүү урт... Хэзээ хаана ч уулзаж болно гэв.

	— Би том болоод таны морийг төлж өгнөө гэхлээр Давхай морин дээрээс бөхийж Баясгалангийн толгойг илбээд, бие бага боловч ухаантай хүүхэд юм. Санадаг л санаа, хэлдэг л үг гэж бодоод цааш эргэн явахдаа:

	— Санаагаа бүү зовоо. Ахын чинь морь мөдхөн ирэх байх аа гэв. Баясгалан гайхаж:

	— Хэзээ хаана ирнэ гэж?

	— Түүнийг нь яаж мэдэх вэ? Ер нь миний морь хүний гар дээр тогтохгүйг сайн мэдэж байна. 

	— Та аль нутгийн хүн бэ?

	— Төв аймгийн Лүн сум, хоёрдугаар багийн Давхай гэвэл манай сумынхан бараг бултаараа танина дүү минь

	— Цоохор морь түлээн зах дээр ирсэн байвал яах вэ?

	— Хэрэв ирдэг юм бол чи аваарай.

	— Хүн хөтлөөд явж байвал яах вэ?

	— Чи лав сайн танивал хуулийн газар мэдүүлээд, өөрөө аваарай! гэж хэлээд, морио хөтлөн баруун зүг чиглэн оджээ.

	— Баясгалан цоохор морио байж магадгүй гэж горьдоод түлээн захыг хэд тойров. Нэг хэсэг газар хэдэн арван үхэр тэргэнд ачсан хар модны холтос хуучиж байгаа авгай хүүхэн, хүүхэд чавганц зэрэг олон хүн тус тусынхаа шуудай аргийг дүүргэх гэж яаран хавтгай үзүүртэй төмрөөр гөнжиж матин хуулна. Зарим нэг арчаагүй нь энд тэнд нь гарч тойрсоор хоосон хоцорно. Зарим нь нэг муу мухар хутга барьж яс мөлжиж байгаа юм шиг хүрч ядан зогсоно. Зарим нэг ганган хээнцэр бүсгүйчүүд бохь авах гэж модонд гар хуруугаа хүргэж ядан, хэн над тус болох бол гэсэн аятай ийш тийш харна. Баясгалан нэг хүүхний дэргэд очоод

	— Эгч ээ, та надаар бохь авхуулбал би аваад өгье гэв.

	— Тэг миний дүү, юун сайн юм бэ? Эгч нь шан өгнө өө гэв. Баясгалан

	— Түлээ ачсан тэрэг дамжин гүйж яваад бохь нь бөнжийсөн бүдүүн хар модноос зөндөө их бохь аваад авчирч өгөв. Хүүхэн хариуд нь арван таван мөнгө өгөөд самар авч ид гэв. Баясгалан:

	— Би авахгүй ээ, Над мөнгө бий гэж хэлээд явах гэтэл хүүхэн ногоог торгон тэрлэгийнхээ ханцуйг тавьж гараа зангаад:

	— Мөнгөөр самар авч иддэггүй гэхэд мөнгөөр авсан самар иддэг байгаа даа. Май гэв. Баясгалан эцэнхий хуруугаа сарвайлгаж алгаа тосов. Гар дээр нь шажигнатал асгасан самар газраар нэг унав.

	— Ханцуйнаас самар авч чадахгүй мөн ч ядарсан эр байна даа гэж хэлэхэд нь Баясгалан хүүхнийг ажиглан харвал, бохь зажлан шат шат дуугаргаж байсгээд шүлсээ хаяж, араандаа уусгаж чихэр хүлхэж байгаа юм шиг амтархан шимэн залгиж байв.

	Баясгалан самраа цөмөнгүүтээ харж жаал зогсов. Хүүхэн улаан торгон алчуурт боосон бохио биеэсээ хол барьсаар нэг тийш явав. Баясгалан хэд хэдээрээ бөөгнөрөн сууж байгаа хүмүүсийн дэргэдүүр явж морио ажив. Цоохор зүсмийн морь нэг ч үгүй харин алаг морь хоёр байв. Тэгж явтал нэг хүн даллав. Хүрээд очвол:

	— Миний дүү энэ хоёр тэрэг түлээг энэ хүнтэй яваад гэрт нь хүргэж өгөөд ир. Гэр нь энүүхэн дөрөвдүгээр хороонд юм гэв. Баясгалан зөвшөөрч мод худалдаж авсан хүнийг даган явав. Явсаар баруун тийшээ харсан том цэнхэр хаалгатай хашаанд оров. Уужим цэлгэр хашааны баруун талд зэрэгцүүлэн барьсан цагаан байшингийн хажууд түлээгээ буулгав. Байшингаас намхан бор авгай гарч модоо буулгалцаад:

	Энэ хөөрхөн хүү чинь хэний хүүхэд вэ? гэж асуув. Модны эзэн:

	— Аа мэдэхгүй. Тусч хүүхэд байна гэв. Авгай:

	— Хөөрхий энэ хүүд бүлээн цай уулгая. Чи нааш ир гэж хэлээд дагуулан явав.

	Байшингийн урт гудмаар явж урд талын хаалгаар оров. Хулдаасан шалтай, хоёр том шүүгээг дүүрэн номтой айл байв. Ийм их номтой айл үзээгүй тул нэн их гайхаж номоос нь нүдээ салгалгүй харсаар байв. Авгай:

	— Цаастай, голио чихэр нэг атгыг өгөөд:

	— Манайх Батсүх багшийнх гэдэг айл даа. Би ээж нь. Үүгээр явбал ирж байгаарай гэж хэлэв.

	Баясгалан Багш гэдэг үгийг анх удаа сонсож мартахгүй гэсэн мэт «Багш, багш» гэж амандаа өгүүлэн, үхэр тэрэгний хөндлөвч дээр сандайлаад хөж гэхэд далиу эвэртэй халзан шар толгойгоо далжийлгаж нэг хоёр сэжлээд ирсэн замаараа өөрөө явав. «Батсүх багшийнх гэсэн. Яасан олон номтой айл вэ? Багш хүн тийм их ном үздэг юм байх» гэж бодсоор түлээн зах дээр ирэв.

	Тэрэгний эзэн тосон ирээд:

	— Ямар зуу насалсан сайн хүү вэ! Нэр хэн билээ?

	— Баясгалан

	— Сайхан нэр байна. Нүдэнд дулаахан, амны хишигтэй баймаар хүү байна. Эр хүн ингэж л улс амьтны хойно урд явж хүнд тус хийж байвал болох нь тэр. Би чамайг зүгээр зарахгүй ээ. Хүүдээ шанг нь өгнөө гэж хэлээд тавин мөнгө өгөв. Баясгалан хоёр гардан тосож аваад:

	— Ах аа, та Батсүх багшийг таних уу?

	— Танихгүй ээ.

	— Танаас мод авсан айл чинь Батсүх багшийнх байж. Ээж нь намайг ирж байгаарай гэсэн. Багш гэж ямар хүнийг хэлдэг юм бэ? гэж асуухад түлээний эзэн гайхаж:

	— Урьд бол лам багш л гэж байлаа. Одоо чинь ардын багш гэх болоо шив дээ. Ямар багш нь юм бол доо

	Зөндөө их номтой. Та үзсэн бол... тэргэн дээр ачсан ч багтахгүй...

	— Ах нь тэргээр байтугай тэвэрч ном үзээгүй хүн дээ. Уулын Мод унагаж урт богино, нарийн бүдүүнээр нь тааруулж үхэр тэргэнд ачиж өргөн түмэндээ хэд гурван төгрөгөөс өгч худалдаа наймаа хийж явдаг хүн дээ. Хойч үеийн та нар багш болж таарна даа гэж их л учирлан тайлбарлав.

	— Би багш болж болох уу?

	— Болно оо. Тэгэхдээ багш хүн чинь их эрдэмтэй байх хэрэгтэй. Эрдэм суръя гэвэл сургуульд орох хэрэгтэй дээ гэж хэлэв.

	Баясгалангийн сэтгэлд бас нэг шинэ үг нэмэгдэж «сургууль» «багш» гэдэг хоёр үг тогтоож аваад түүндээ баярлан гүйж явтал Давхайн өгсөн мөнгийг тоолж үзмээр санагдахад модны тайрдас дээр нэг хөлөө тавин өвдөг дээрээ мөнгөө гаргаж «Гурван гурав хэд билээ... Аа тийм нэг хоёр гурав, дахиад хоёр гурвыг нэмэхээр хэд болох вэ?» гэж шалаа тулан шивнэж байтал хаалганы цаанаас нэг хүн гэнэт гарч ирүүтээ

	— Аа чи ирээд байгаа юу? Наад мөнгөө аль гэв. Баясгалан айн сандрахдаа гар дахь мөнгөө өмнөөс нь барьж сарвайснаа гараа татаж:

	— Ах аа би мөнгөө задлуулаад ирье гэхэд:

	— Бүгдийг нь түргэн өг! гэж хэлээд өөдөөс нь ойртов. Баясгалан ухасхийн гүйж айлын хаалгыг балбав. Нөгөөх хар хойноос нь ирэх гэснээ болиод:

	— Сайхан мэдээрэй! Миний гараас гарахгүй гэж мэдээрэй! гэж хэлээд гүйн оджээ.

	Балбасаар байтал, хаалга онгойж, нэг хүн

	— Юун хүн бэ гэхэд нь Баясгалан бачимдаж сандарсан дуугаар:

	— Танихгүй хүн ирээд миний мөнгийг булаах гээд гэтэл:

	— Тэр хүн чинь хаана байна. Гэгээн цагаан өдөр гэрэлт шар наранд арай тийм муухай хүн баймааргүй юм даа. Чиний нэг нөхөр чинь чамаар тоглоом тохуу хийсэн биш биз дээ гэж хэлээд тас тас хөхрөв. Тэгснээ: Чи манайд орж жаал байж байгаад яв гэж хэлээд гэртээ дагуулан оров.

	Хүү бичиг бичиж байсан бололтой харандаа цаас нь ширээн дээр харагдав. Гэрийн баруун хоймор хоёр авдар, дээр нь хэдэн том хүний зураг, их бага хоёр цаг, бас бус юмс байв. Зүүн талд нь бичгийн жижиг ширээ хэдэн зузаан ном байх бөгөөд хүү ормогц ширээний ард сууж нэгэн ном уншив. Төмөр зуухны хойно гурван талдаа татуургатай модон өр дээр арван хоёр нүдтэй шар эрээн багварт хорхой ааруул, үзэм, улаан чавга, үрлэн чихэр,  хумсны толио чинээн боорцог зэрэг идээг цаасаар бүтээжээ. Баруун талын орны хөлийн хажууд ханын эрсэнд тулсан шилэн нүүрэвчтэй шүүгээнд янз бүрийн зузаан нимгэн ном чигжжээ.

	Энэ бүхнийг Баясгалан хараад, «Эднийх багш айл байх» гэж бодсон боловч асуусангүй зуухны хажууханд зогсож байв. Уншиж байсан номоо тавиад тэр

	— Нэр хэн бэ гэж асуув. Баясгалан нэрээ хэлэв.

	— Чи юу хийдэг, хаана байдаг хүүхэд вэ? гэж асуухад нь Баясгалан:

	— Айлаар... гэж хэлэв. Нансал энэ үгийг дуулмагцаа Баясгаланг хайрлах сэтгэл аяндаа төрж, цай аягалж аягалж галын өрний нэг татуургаас богт чөмөг, хуруу сүүл гаргаж өгөв. Баясгалан өм цөм үмхэлж, цайг нь сорж уугаад:

	— Танайх багш айл уу? гэж асуув. Нансал.

	— Багш айл биш ээ. Би том болоод багш болох гэж байгаа гэв.

	— Та яаж багш болох вэ? гэж асуухаар нь:

	— Би багшийн сургуулийн хоёрдугаар ангийн сурагч, ирэх жил багш болно гэв.

	— Ямар хүн багш болж болох вэ?

	— Ямар ч хүн багш болж болно. Харин багш болъё гэвэл сургуульд орох хэрэгтэй гэв. Баясгалангийн нүд ямар нэг юманд баяссан нь ил болоод

	— Би сургуульд орж болох уу, 

	— Болно. Би чамайг бүртгэж авъя гэж хэлээд харандаа цаас авч ширээнд суугаад.

	— Хэний хэн билээ гэв. Баясгалан гайхаж, толгойгоо маажив.

	— Аавыг чинь хэн гэдэг вэ?

	— Аав байхгүй.

	— Ээж чинь

	— Ээж ч байхгүй.

	— Өөр ах дүү бий юу?

	— Нэг ах байсан гэдэг. Багад нь айлд өргүүлсэн, 

	— Чи танихгүй юу?

	— Танихгүй ээ

	— Нэрийг нь мэдэх үү?

	— Мэдэхгүй.

	— За миний дүү аавынхаа нэрийг хэл дээ гэхэд Баясгалан жаал тулгарч байснаа:

	— Түдэв гэв. Нансал

	— Овог чинь хэн бэ? гэж асуухад Түдэв гэж хэлж байгаарай. Харин өөр өөр нэр хэлж болохгүй. Чи одоо дансанд орлоо шүү гэж хэлээд өөрийг, нь өрөвдөлтэй харав. Баясгалан:

	— Хэзээ сургуульд орох вэ? гэж асуухад нь

	— Манай сургуулийн захиргаа хүүхэд бүр гурван хүүхдийг олж ном заа, хэрэв сайн хүүхэд байвал бага сургуульд оруулж болно гэж хэлсэн. Чи уг, нь лам хүүхэд байсан бол улам амархан. Би чамд бичиг заана, чи сурч чадах уу, гэж асуухад нь Баясгалан:

	— Би ном үзэх дуртай. Ээж намайг ном үзвэл сайн хүн болно гэж хэлдэг байсан.

	— Сургуульд орж ном сурахад хичээл идэвх, тэсвэр хэрэгтэй шүү дээ. Зовж байж ном сурна гэдгийг мэдэж байна уу?

	— Би ямар ч байсан сурна гэв.

	— За их сайн хүүхэд байна. Долоон хоногт хоёр удаа дөрвөөс доошгүй цагийн хичээл хийж байж чадвал, 9 дүгээр сарын нэгэн хүртэл монгол бичгийн цагаан толгой үзэж дуусна. Чи сайн таних, зангийг нь мэдэх ядуу хоосон айлын хүүхэд олж ирвэл чамтай хамт ном зааж өгч болно.

	— Тийм хүүхэд зөндөө бий.

	— Маргааш тэдгээр хүүхдээ дагуулаад ирээрэй. Манай сургууль арван цагаан толгой, арван харандаа, арван дэвтэр өгсөн. Сургуулийн сурагчид чинь өөрөө сураад бусдыг сургах үүрэгтэй байдаг юм гэж хэлэхэд нь Баясгалан «надад ном дэвтэр өгөх бий» гэж дотроо бодож байсан боловч өмнөх гутал дээлгүйдээ баахан гутарч байв. Нансал:

	— Хэрэв чамд час улаан даавуу олдвол аваад ирээрэй, 

	— Ямаршуу янзын даавуу байх вэ?

	Улаан л бол болно. Харин хиргүй шинэ Даавуу, торго байсан ч яах вэ.

	Нансал орныхоо толгойд өлгөөтэй байсан галстугийг үзүүлж ийм л галстуг хийх юм. Үүнийг Монголын пионер багачуудын зүүдэг галстуг гэдэг юм гэв.

	Баясгалан «галстуг» «пионер» гэдэг хоёр үг тогтоож авахын хамт «пионер болно» гэдэг үгнээс жаахан айж:

	Пионер гэж юу вэ гэж асуув.

	— Хувьсгалын оч. Хувьсгалч пионерын тэмдэг. Үүнийг зүүгээд явахаар чинь харгис толгой лам нар айж сүрдэнэ. Лам хүүхэд, банди нар зодож доромжлохгүй шүү.

	Чи юмны нарийн учрыг ойлгох болоогүй ээ. Одоо цагт нэг талаас дээд ангийн том толгой лам нар, нөгөө талаас хар феодал, манай ядуу ард ангитай эсэргүүцэн тэмцэж байгаа юм. Өөрөөр хэлбэл, ангийн тэмцлийн ширүүн үе болж байгааг мэдэх хэрэгтэй. Энэ галстуг чинь манай ардын хувьсгалын сүр хүчийг илтгэж байдаг юм гэх зэргээр олон мэдэхгүй, дуулаагүй үг ярихад нь ганц хоёрыг тогтоох гэж дотроо мэрийж амандаа зарим үгийг нь хэлж байв.

	Нансал үүнийг нь ажиглаад «Юманд овоо авхаалжтай, сэргэлэн хүүхэд» гэж дотроо баярлаж байжээ. Тэгээд баярласандаа болоод:

	— За чи үүнийг ингээд зүүж яваарай, тэгвэл чамайг нэг ч хүүхэд дээрэлхэхгүй гэж мэдээрэй гэв.

	— Би пионер болж байгаа юм уу, гэж асуухад Нансал:

	— Үгүй ээ. Пионер болоогүй. Номоо сайн тогтоож,  томоотой сайн байвал намар сургуульд оруулна гэв.

	Энэ мэт хүний энэрэл хайрыг бараг үзээгүй болохоор Нансалыг ээж ааваасаа ялгаагүй ачтан гэж бодож байсан боловч, аливаа юманд итгэж сураагүй заншил нь эзэмдэж «Ингэж байгаад өвөрдөх мөнгийг минь булаах гэж байгаа юм биш байгаа. Булаавал яана?» гэж элдэв юм бодож байжээ. Уранхай тэрлэг дээр нь галстуг зүүж өгөөд толинд харуулав. Баясгалан өөрөөсөө ичээд сайн харж чадсангүй дарайгаа буруулав. Нансал:

	— Сүр жавхлантай болж шүү дээ. Өдөр болгон зүүсний хэрэггүй. Унтахдаа авч тавьж байгаарай. Хир болгож болохгүй. Пионер болоод галстугийн учрыг мэдэх болно. Ном заалгахаар манайд ирэхдээ зүүгээд ирж байгаарай гэв. Баясгалан

	— Би ганцаараа ирж байх уу?

	— Хэдэн хүүхэд бий. Чи тэдэнтэй цуг ирж байх болно. Та нар танилцана аа гайгүй. Чи өнөөдрөөс эхлээд өнчин ганцаараа биш өнөр олуулаа боллоо гэж мэдээрэй. Би пионер багачуудын нэг гэж бодож зоригтой, цовоо явдаг юм шүү. Цэвэрч нямбай, шударга үнэнч, ядуу нэгэндээ тусч явах хэрэгтэй гэхэд

	— Маргааш танайд ирэх үү?

	— Тэгнээ. Нар ханын толгойд орсноос хойно, бага үдэд гэсэн үг дээ.

	— Хүүхэд олдвол аваад ирэх үү?

	— Хүүхэд болгон ном үзэх дуртайгүй шүү дээ.

	— Аав ээжгүй хүүхэд бол болох уу?

	— Тийм хүүхэд олныг таних уу?

	— Арваад хүүхэд танина.

	— Өөрөө мэдээрэй дээ гэж хэлэхэд Баясгалан эргэж харсаар гарав.

	Баясгалан хөх шандан тэрлэгийнхээ ханцуйг ялимгүй шамлаад уранхай хормойгоо салхинд дэрвүүлэн гүйсээр нэг хоёр гудамж өнгөртөл бие нь нэг л хачин өөр болсон мэт санагдаад биеэ хартал гар нь булцгар цагаан, хөл нь мөлийсөн хиргүй харагдав. Нүүрээ харах гэсэн толь байхгүй тул яая даа гэж бодоод, нэг айлын хаалганы суран татуургын хажуугийн гялгар цагаан төмөрт нүүрээ харав. Хөөрхөн харагдав.

	Суран бүсээ чангалж саравчтай ногоон даавуун малгайгаа дарж өмсөөд, өврөөсөө галстугаа гаргаж уяад ийш тийшээ харав. Хэд «алхаад энгэрээ харав. Час улаан пансны гурвалжин хоёр хушуу чээжин биеийг нь гоё болгосон шиг санагджээ. Баруун талын гудамжаар тойртол олон хүүхэд нийлж зарим нь тэвэг өшиглөнө. Зарим нь зураг цохино. Зарим нь цагаан тэмээ, алтан хүрээ болж тоглож харагдав. Баясгалан угийн гүйж харайх дуртай,  хир барагтайд гүйцэгддэггүй байж, тэдэнтэй нийлж тоглох санаатай тэдэн руу очиж явтал тоглож байсан хүүхдүүд зогсоцгоон Баясгаланг харж байснаа цөм хошууран дагацгаав.

	— Худгийн сахиурыг хараач. Ямар мундаг болоов?

	— Гар нүүрээ угаачхаж. Овоо л доо.

	— Энгэр руугаа улаан даавуу унжуулчхаж

	— Саарин хөлөө угаачхаж гэх зэргээр хүүхэд бүр нэг нэг үг хэлнэ. Тэгтэл нэг том хүүхэд:

	— Хараа дээгүүр, толгой цэх, хөл шулуун гараа ташаандаа! Алхаад марш гэж хашхирав.

	Баясгалан зоригтой нь аргагүй хэд алхаад:

	— Та нар ер нь яах гээд байна? Хүний олон хүн барьдаггүй гээд зогсов. Хэдэн хүүхэд тойрон ирээд Баясгаланг ажиглаж!

	— Энэ улаан даавуу чинь ямар учиртай юм бэ?

	— Энэ үү? Энэ бол сургуулийн сурагч пионер хүний тэмдэг гэж хэлэхэд нэг хүүхэд Баясгалангийн дэргэд очоод:

	— Галстуг гэдэг юм гэвэл

	Хүүхдүүд инээлдэж нэрийг нь мэдэхгүй байж зүүдэг нь юу билээ гэцгээв.

	Хэдэн хүүхэд түүнийг тойрч ээрээд: ханцуй шамлан зодохыг завдаж байтал машины хүржгэнэх чимээ гарав. Удалгүй суудлын машин гарч ирээд гудамжийн ам таглан зогсов. Нэг хүүхэд:

	— Чи тийм сүрхий юм бол тэр машины нэрийг хэлээч гэв. Баясгалан:

	— Архаам гэв. Хүүхдүүд шоолон инээлдэж:

	— Гархаам гээч гэв. Тэгтэл нэг шар хүүхэд:

	— Өөрсдөө мэдэхгүй байж өрөөлийг шоолдог нь юу вэ гээд инээв.

	— Чи мэддэг юм бол хэлээч! гэхэд нөгөө хүүхэд:

	— Вогсгол гэж орос нэр нь, шилэн порт гэж монгол нэр нь мэдэв үү? гэхэд нь хүүхдүүд дуугай болцгоов. Тоглож байсан хүүхдүүд уван цуван ирсээр арваад болов. Монхор хамартай намхан хүү Баясгаланг нэг сайн өшиглөөд зугтав. Дарь охин:

	— Ээ та нар яаж байгаа юм бэ? Наадах чинь баян айлын хүүхэд биш шүү гэж хашхиран гүйж ирэв. Тарж явсан хүүхдүүд:— Хүрээд ирэхийн хүзүү байна уу? Гүйгээд ирэхийн гүзээ байна уу? гудамж хэмжих ажилтай, гуйлга гуйх мэргэжилтэй, хар усны сахиул, харгис хөтчийн зарц гэж ам амандаа хэлж хашхиралдан явсаар тоглож байсан байрандаа очицгоов. Дарь:

	— Та нар энэ хүүгийн хүзүүдэх улаан галстугийг хараагүй юу. Пионер хүн байна. Та нар тийм сүрхий юм бол сургуулийн сурагч болж галстуг зүүх нь яагаа вэ?

	Баясгалан охины үгэнд зоригжиж:

	— Гудамж зээлээр хэсээчид, гутлынхаа улыг бараачид, хогийн толгойн зодоончид, хов жив яриачид. Бардам ам, шалдан чээжнүүдээ! гэж хариу хэлж хорыг нь малтав. Хүүхдүүдийн нэг нь:

	— Баясгалаан! Наадах охин чинь чамайг өмөөрч байгаад галстугийг чинь авах гэж байна, мэдэв үү? Та хоёр бас таарч дээ гэв. Дарь Баясгалангаас:

	— Та пионер уу? гэж асуув.

	— Би пионер...

	— Пионер хүнийг зүгээр явуулахгүй шоолж доромжлоод гэж багшдаа хэлж та нарыг зодуулна даа гэв. Нэг хүүхэд:

	— Ээ өөрөө юу ч мэдэхгүй байж. Лам багш зоддог болохоос биш, сургуулийн багш зоддоггүй юм. Хэлбэл хэл л дээ. Хэлээд хэлэн чинээ мах олоорой. Ховловол ховло л доо, ховлоод хорголын чинээ мах олоорой гэв! Дарь, Баясгалан хоёр хариу үг хэлэхийг бодсон боловч үнэндээ үг олж хэлж чадахгүй болов. Дарь:

	— Ах аа би пионер болох юмсан. 

	— Болж болно. Чи ном үзэх дуртай юу?

	— Дуртай

	— Сургуульд орж ном сурах хүүхэд пионер болж болно.

	— Танайх их баян уу?

	— Манайх уу? Баян

	— Феодал уу?

	— Үгүй ээ. Манай аав феодлыг хүн дарладаг муу хүн гэж хэлдэг юмаа.

	— Чи том феодал үзсэн үү?

	— Үзсэн.

	— Ямар хүн байсан бэ?

	— Их том гэдэстэй. Амаар нь ачаатай тэмээ, азаргаар адуу сууриар хонь цувж байдаг юм. Өөр бас нэг феодал үзсэн. Хувалз гэдэстэй, хялгасан хоолойтой,  арваалжин хумстай их муухай хүн байсан гэж хэлэхэд Баясгалан чухам ямархуу юм хэлж байгааг гүйцэд ухаарч чадахгүй дэмий гайхаж байгаад:

	— Ядуу хоосон айлын хүүхдийг сургуульд оруулдаг гэж Нансал багш хэлсэн гэв.

	Дарь галстуг зүүх нь сургуульд орохоос илүү сайхан санагдаж ийм галстуг манай гудамжийн Шаравын охин Дарийжавт бий. Би ийм юмтай болох сон гэж санадаг л юм гэж хэлээд галстугийг нь барьж сонирхон үзэв. Баясгалан

	— Ийм даавуу олж чадах уу? Хэрэв олж чадвал би галстуг хийж өгч болно.

	Ээжийн авдарт зөндөө ийм даавуу бий. Манай айлын Дорлиг гуайнд бурхных нь наагуур унжуулсан торгон хөшиг бий. Би авч чадна.

	— Яг ийм тод улаан өнгөтэй даавуу олоод маргааш над өгөөрэй.— Цоо шинэ торго бас бий. Одоо аваад ирье. Та байж байгаарай гэж хэлээд хашаа тойрон гүйв.

	Баясгалан тоглож байгаа нөхөд дээрээ очдог юм бил үү? гэж гайхаж байх зуураа өврөөсөө зураг гарган барьж үзээд зураг цохидог юм уу гар муухай болчихдог бол уу? Тэвэг өшиглөх гэтэл хөл нүцгэн болоод яаж ч чадахгүй дэмий л нааш цааш явж байв. Дарь ирээд:

	— Май! Энэ болох уу? гэж хэлээд шинэхэн улаан дурдан өгөв. Баясгалан авч үзээд. Энэ үү? яаж болох вэ? Хээтэй юмаар хийдэггүй. Өөр л бол сайн гэв.

	Дарь буцаж очоод Дорлиг гуайнд ортол гэр нь эзгүй байв. Бурханы нь хөшигний час улаан торгоноос хоёр орой хиртэйг хайчилж аваад ирэв. Баясгалан үзээд

	— Яг ийм торгоор хийдэг юм гэж хэлээд дундуур нь хоёр нугалж үүгээр хоёр хуваа. Тэгээд дахин хошуулдаж нугалаад хайчилбал ийм гурвалжин болно. Дөрвөн галстуг элбэг хүрнэ. Хоёр үзүүрийг нь энгэр рүүгээ, унжуулж, нэг үзүүрийг нь шил рүүгээ голлуулдаг юм. Чи зүүгээд толинд хараарай. Их хөөрхөн болсон байна даа. Би маргааш үдээс өмнө үүгээр ирье. Чи гаднаа тоглож байгаарай гэж хэлээд Баясгалан булан тойруут найз нар дээрээ гүйж очоод:

	— Та нар намайг хар даа. Би пионер болсон намар сургуульд орно. Тэгээд бүр ёстой пионер болно, гэж гайхуулав.

	Хүүхдүүд тал талаас нь ирцгээв. Ихэнх нь ажиглаж байсан боловч нэг хоёрын зэрэг хүүхэд ер тоосон шинжгүй. Пионерын галстуг гэдэг чинь хэн нэг гудамжийн сахиул, гурилан боовны хэлтэрхий горьдож явдаг хүүхдэд арай олдохгүй байх аа. Чамайг сайхан хуурч дээ. Явцгаа! Энд ингэж дэмий зогсоод хэрэггүй! гэхэд нь хүүхдүүд дуу шүү ч үгүй тарцгаав.

	Дарь галстугаа өвөртлөөд гэртээ харихаар явж байтал ээж нь дайралдаж:

	— Чи гадуур юунд тэнэж яваа юм бэ? Одоохон явж Цэцэн тойны худгаас ус бариад ир! гэж зандрангуй хэлэв.

	Дарь гэртээ орж хоёр жижиг модон хувин бариад гүйж очив. Оройн нар ташиж, байшингийн сүүдэр бууж байсан боловч олон хүн худаг тойрон зогсоцгоох бөгөөд худгийн аман дээр нэг нүцгэн хүүхэд гарч олны зүг хараад:

	— Ах эгч нараа! Тун журамтай байгаарай. Би одоохон гэж хэлээд барьж байсан түлхүүрээр цоожийг нь түлхэж, худгийн банзан таглааг гэдрэг нь тавиад худаг руу унжиж байсан ховоо татаж хамгийн түрүүчийн хүний саванд юүлэв.

	Нахиу хамартай эцэнхий хар хүн олны дундуур шудран гарч ирээд дөчин литрийн цагаан төмөр сав хангир янгир дуугарган худгийн амсрын модонд тулгаж тавиад:

	— Хийгээд байгаарай! Ингэхэд энэ худаг чинь Дангаа та хоёрын өмч юм уу. Түмэн хуврагийн хүчинд балга усаа саадгүй өгч баймаар юм гэж эгдүүтэй нь аргагүй хэлтэл олны дотроос:

	— Аяганы чинээ хүүхдэд их үг хэлээд... ямар өвчтэй эр вэ? Харин энэ хүү чинь олны тусын тулд өдөр бүр ирж худаг татаж байгаад баярлах хэрэгтэй гэв. Бас нэг нь

	— Чухам аа чухам. Чи хүнээр ажлаа хийлгэж байдаг ямар эрхтэй хүн бэ? одоо үед баян нь хоосноо, чадалтай нь чадалгүйгээ дээрэлхэж байдаг цаг биш шүү гэв. Нахиу хар хүн;

	— Хэргийн эзэн нь энэ хүүхэд мөн биз дээ. Өглөөнөөс хойш худаг татдаг хүүхэд алга гээд байсныг дуулаа л биз. Овоо босгоогүй бол шаазгай хаанаас суух вэ? гэгчээр үүнийг хүлээж өдий төдий хүн ажил алдаж балга ус хүлээж зогсож байгаа нь зөв юм уу гэхэд

	— Ээ дүү минь «Үгээ олж хэл. Үхрээ олж дөрлө» гэдэг шиг юм болж байна. Улаанбаатарт чинь ганцхан худаг байдаг биш ээ. Өч төчнөөн худаг, ус бий. Усчин ч ус зөөдөг. Хар усан дээр хэрүүл гаргаад яасан өөдгүй амьтан бэ? гэж нэг эмгэн хорыг нь маажсан байртай хэлээд дэргэдэх авгайд

	— Энэ ямар олигтой юм байв гэж. Ажил алба ч үгүй мөн нэг айлд ус зөөж хоног сар өнгөрөөж байдгийн нэг байх гэж шивнэв.

	Хар хүн усаа дүүргэж аваад Баясгаланг алгадаад орхитол худгийн ирмэг даван гулдын ойччихов. Хүмүүс хашхиралдан хүүг тойртол Баясгалангийн хамар амнаас цус садран урсаж, царай нь минчийж хөхрөн дуугарч чадахгүй ээрчээ. Тэр олон улс аль дайралдсанаараа нүдэж, толгой тархин дундуур нь халбага шанагаар цохиж бөөн хэрүүл зодоон болов.

	Дарь Баясгалангийн дэргэд очиж өргөх гэсэн боловч, даасангүй тул өврөөсөө улаан даавуу гаргаж цусыг нь арчив. Тэгтэл хэдэн хүн дамжлан өргөж биеийг нь сугсраад нүүр рүү нь хүйтэн ус шүршив. Баясгалан алгуур сэргэж Дарийг танив. Худгаас морио услах санаатай явсан эргүүлийн цагдаа дайралдаж нахиу хамарт хар хүнийг өмнөө оруулан туугаад явав. Баясгалан нус нулимс цус болсон нүүрээ арчиж хэсэг зуур мэгшин уйлав. Дарь аргадаж:

	— Хоёулаа манайд очъё. Гэртээ харих уу? гэж асуув. Баясгалан гэргүй гэж хэлэхээс зовоод манайх хол гэж амандаа хэлэв.

	Энэ хооронд ус авахаар ирсэн хүмүүс ховоо татаж сав саваа дүүргэж аваад түргэн шиг явахын түүс болцгооно. Зарим нь худгийн хашлагийн модон дээр хэд гурван улаан цагаан мөнгө орхисон нь Баясгаланд өгч байгаа шан нь билээ.

	Дарийг ээж нь хүлээж хүлээж хойноос нь явахаар гартал нэг хүүхэдтэй усаа дамжлан айсуй байв. «Ирэхээр нь сайн загная» гэж бодоод гэртээ орж зуухандаа тогоо тавьж байтал Дарь орж ирэв.

	— Бээжинд яваад ирж байгаа биш дээ. Чи хаагуур тэнээд алга болчихдог юм бэ? Наад усаа тогоонд хийгээд орхи! гэхэд Дарь дуугүй гөлрөн зогсоод байв.

	— Өглөг өвчин тусаа юу? Хий гэж байна шүү гаж зандартал.

	— Ус авчраагүй гэж уйлах шахан хэлэв.

	— Юу ус олдсонгүй юу! Түргэн ирэх нь яагаа вэ? гэж хэлээд охиныхоо нэг л өөр байдалтай байгааг ажиглан:

	— Миний охин яагаад удав? За үнэнээ хэл! Хамт ирсэн хүүхэд чинь хаана байна гэж асуухад Дарийн нүд сэргэж;

	— Гадаа байгаа. Оруулах уу? гэв.

	— Оруул, оруул! гэхэд нь Дарь үүдээрээ шагайгаад «ор» гэв.

	Нүүр нь цус болсон, хоёр нүд нь булдруу болтол хавдсан туранхай хөх хүү уруу царайлан, газар шагайн зогсов.

	— За хүү минь гэр чинь хаана вэ? Яагаад ийм сүрхий юм болоов? гэж асуув. Дарь:

	— Энэ хүү гэргүй юм гэнэ ээ. Худаг татаж бидэнд ус хийж өгч байсан чинь нэг том ах алгадаад ийм болгочихлоо.

	— Тэр чинь яасан сүрхий танхай этгээд вэ? Хүн хүнийг ингэх нь бүү хэл... гэж хэлэх мөртөө хөвөн гаргаад арчиж, боож өгөв.

	Айлын хүүхэн Нанжид орж ирээд:

	— Танай охин их муухай юм хийж дээ. Чи үүнийг харж байна уу? Охин чинь юу хийснийг үзүүлье гэж хэлээд бурхныхаа өмнүүр татдаг торгон хөшигний өрөөсөн талыг Дарь руу чулуудав. Дарийн ээж учрыг нь олж ядан гайхаж: 

	— Яагаа вэ? Юу болов? Энэ чинь хэний, юуны юм бэ? гээд охиноо харав. Нанжид: хормой шуун давшилж гэрээр нь нэг дуу тавин:

	— Чи тэгж мэдэхгүй байгаа бий. Чиний л заавар даа хө. Энэ муу охин юу мэдэх вэ. Очиж очиж айлын бурхны торгон хөшгийг хүүхдээрээ хулгай хийлгэдэг нь юу билээ дээ. Олон жил айл аймаг байсан мөртөө яасан ичих нүүрээ илгээр хаасан амьтан бэ?Үүний гарз нь ч гайгүй дээ. Гагцхүү бурханд бузар оруулна гэдэг тийм амар юм уу гэж үгээ олж хэлж чадахгүй амьсгаадан өгүүлэв.

	— Нанжид минь жаал тайвшир! Танай бурхны хөшгийг манай Дарь хулгайлаа юу? Хэн үзээ вэ? Хэзээ ингээ вэ? Юманд учир, суманд хичир бий гэж... гэтэл:

	— Дарийг манайд ороод гарсан гэдгийг манай айлын Сүхийн эмэг эх хэлж байна. Буяндаа бузар хураасан та нар өнөөдөр манай хашаанаас зайл! Шунал нь орсон юмаа бүгдийг нь ав. Санаа чинь амраг, сэтгэл чинь ханаг гэж хэлээд хэсэг улаан даавуугаа орхиод гарч явав.

	Дарийн эх хэлэх үгээ олж ядаад:

	— Чи эднийд орсон нь үнэн үү? Яах гэж орсноо хэл! гэж галынхаа шилээгүүрийг шүүрэн автал:

	— Орсон. Үнэн! гэж хэлээд Баясгаланг харав. Баясгалан «намайг яа гэж байгаа юм бол» гэж бодсоноо галстуг нь гэнэт санаанд орж:

	— Эгч ээ, миний буруу гэж хэлэхэд нь:

	— Юу миний буруу гэж! Та хоёр нийлж орсон юм уу? Чи ер нь ингэхэд хэний хүүхэд байна даа гэж өөрийг нь эгцлэн ширтэв.

	— Би тэр айлд ороогүй. Харин улаан даавуу олж ир гэсэн юм гээд дуугүй болов.

	— Чи улаан даавуугаар яах гэсэн юм бэ? гэж охин руугаа давшлав. Дарь:

	— Өврөөсөө цус болсон улаан даавуу гаргахад ээж нь

	— Ээ бурхан минь. Чи чинь юу болоод ингэж... гэтэл Баясгалан:

	— Би пионер бол! гэж улаан галстуг хийж өгсөн юм.

	Үүнд буруу байхгүй. Хамаг буруу нь над дээр байгаа юм. Миний нүүрийг арчаад ийм болгосон гэхэд Дарийн ээж гайхаж нүд нь орой дээрээ гарав. Дарь ээжийгээ тэврэн уйлж:

	— Энэ хүүгийн буруу биш. Би өөрөө Дорлиг гуайнд ороод бурхны нь хөшгийг авсан. Ээжээ! Энэ хүүг битгий загнаарай гэж аргадан гуйв.

	— Чамайг хэн айлын бурхан сахиусанд халдаж бай гэж хэлэв? Чи тэгж хэлээ юу? Баясгаланд тулган асуухад:

	— Айлаас олж ир гээгүй. Улаан даавуу олж ирж чадах уу? гэж асуусанд Дарь чадна гэж хэлээд явснаа дорхноо аваад ирсэн. Хаанаас авчирсныг мэдээгүй. Гэрээсээ авчирсан гэж санасан гэж яг үнэнээ хэлэв. Энэ хоёрын учир нь үл ойлгогдох яриаг чагнасаар нэлээд цаг өнгөрч жаал тайвширсан боловч бурууг хүлээж айлдаа орох нь зүйтэй гэж бодоод гарав. Баясгалан айж сандраад явах гэтэл Дарь:

	— Зүгээр. Миний ээж түргэн ууртай мөртөө үнэнээсээ надад уурладаггүй юм гэв.

	— Ээжийн чинь хэлдэг, уурладаг зөв өө. Чамайг би айлын юм аваад ир гэж хэлээгүй. Ер нь хүний юмыг, тэр тусмаа бурхны хөшиг авна гэсэн чинь юу гэсэн үг вэ.

	— Би авъя гэж бодоогүй. Түргэн олж галстугтай болох л гэж санаад, яарахдаа авсан гэв. Тэгээд одоо ээжид хамаг үнэнээ хэлье гэж ярилцжээ.

	Баясгалан хэдэн өдөр Нансалынд очиж монгол бичгийн цагаан толгой заалгаж эхэлсэн боловч худаг татах, түлээн зах дээр очиж түлээ хүргэх ажлаа хийж, хэд гурван төгрөг олж түүгээрээ бүтэн хувцастай болсон нь өөрийг нь улам цовоо сэргэлэн болгожээ. Нэг өдөр цагаан өдөн малгайтай, урт гэзэгтэй армуур даавуун тэрлэгтэй, дунд зэргийн нуруутай хүүхнийг харуут гүйж очоод:

	— Надмид эгчээ сайн байна уу? гэж асуухад;

	— Сайн гэж хэлээд юу сан билээ гэсэн шиг зогсон:

	— Сайн, чи чинь хэний хүүхэд билээ гэж эелдэг хэлэв.

	— Яагаа вэ? Худаг дээр... гэхтэй зэрэг Надмид

	— Аа тийм нээрэн мөн байна. За тэгээд миний дүү юу л хийж байна. Би чамайг хараад л явдаг. Ер дайралддаггүй юм гэв.

	— Би ном үзэж байгаа. Та хар даа би пионер болсон гээд галстугийнхаа үзүүрийг имэрч үзүүлэв. Надмид:

	— Одоо чинь сургууль цуглаагүй биз гэв.

	— Намар сургуульд орно. Одоо Нансал багшаар ном заалгаж байгаа гэж хэлээд өврөөсөө цагаан толгой гаргаж үзүүлэв.

	— Их сайн байна. Эр хүн ийм л явах хэрэгтэй гэхэд нь Баясгалан бичсэн бичгээ зааж:

	— «Эрдэм бүхний оньсон түлхүүр, үндэсний хэл бичиг» гэж бичсэн юм, гэж хэлээд «Энэ олон мал, манай мал. Ээж шинэ дээл хийж өгсөн. Ном сурах эрдмийн далай, мал маллах шимийн далай» гэж уншив. Надмид «хэдийдээ ингэж сурдаг байна даа» гэж бодох мөртөө:

	— Чи ямар амархан сураа вэ?

	— Ноднингоос эхлэн, түлээ хөрөөддөг Балбар ахаар бичиг заалгаж байсан юм. Та бичиг сурсан уу?

	— Эгч нь сураагүй л байгаа гэж хэлээд санаа алдав. Баясгалан:

	— Та манай Нансал багшаар заалгаач!

	— Эгч нь бага сургуульд орох нас хэтэрсэн. Яах ч юм билээ дээ гэж тээнэгэлзсэн байдалтай өгүүлэв. Баясгалан: Том хүүхэд зөндөө бий шүү. Та надтай манай багшийнд очооч! гэж баярлангуй хэлэв.

	— Миний дүүд ийм хөөрхөн хувцас хэн авч өгсөн юм бэ?

	— Би хүнд ажил хийж өгөөд шанд нь авсан мөнгөөрөө авсан юм. Би танд мөнгө өгнө гэж бодоод явсан. Танайд очих гээд айгаад чадаагүй гээд өврөөсөө нэг төгрөг гаргаж өгөх гэхэд нь Надмид:

	— Эгч нь мөнгөтэй. Хэрэггүй. Чи мөнгөө аль дайралдсан хүнд өгөөд байдаг юм биш биз дээ. Хадгалж байгаад хэрэгтэй юмаа авч бай! За юу? гэв.

	— За. Би мөнгөө ер үрдэггүй. Хэдэн төгрөг олсноо айлдаа л хэлдэг. Өөр хүнд хэлдэггүй. Нансал багш «Чи мөнгөө ямарваа хүний дэргэд битгий гаргаж байгаарай. Чам шиг жаахан хүүхэд мөнгө авч явна гэдэг үнэндээ таарахгүй зүйл. Гэхдээ чи бол өөрөө авч явахаас өөр аргагүй юм даа» гэж хэлсэн. Та сургуульд ор л доо гэж шаардангуй хэлээд хариу хүлээв. Надмид:

	— Эр хүн санасандаа хүрдэг байх хэрэгтэй. Ажил хийж амьдрахын хамт ном сурдаг нь тун зөв дөө гэж хэлээд таван төгрөг өгөв. Тэгээд:

	— Чамайг пионер боллоо гэж эгч нь шагнаж байгаа юм шүү гэж хэлээд өгөхөд нь Баясгалан гайхаж

	— Эгч ээ, би одоо арван гурван төгрөгтэй боллоо гээд нүүрт нь баярласан шинж тодров.

	— За миний дүү эрдэмтэй хүн болоод эгчийгээ тоохгүй байв аа гэж хэлээд буцан оджээ.

	Баясгалан хойноос нь харж «Энэ эгч ямар сайн хүн бэ! Ийм эгчийн дүү болох сон» гэж бодсоор хоцорчээ. Надмидын сэтгэлд ямар нэгэн бодол үймж өөртөө гомдох боловч, бас өөрийгөө зэмлэж «Намайг сургуульд орно гэвэл хэн ч хориглохгүй байсан даа. Одоо арван долоо өнгөрч байхад бага сургууль авахгүй. Өөр сургуульд тэнцэхгүй. Ийм хүүхэд л сургуульд орооч гэхээр бодоход хүнийг хүн хайрлана гэдэг чинь аливаа хүний ухаан санаа мэдэхээс биш, бие нь багаддаггүй юм байна» гэж бодохоор л сэтгэл нь тийнхүү үймж явжээ.

	Дарь охин айлынхаа бурхны хөшигний хагасыг авчихсан гэнэ гэсэн яриа айл бүрийн гэрт дусаал мэт нэвтэрч «Нанжид хүүхний ганц охин нь юм хумсалдаг гэнэ», «Хаалга үүдээ мэдэж байгаарай та минь», «очиж очиж бурхны хөшиг авдаг нь ч юу билээ», «Муу хүний чинь заяа тийм л байх юм» гэдэг яриаг сонссон Сандаг гавж ийм нэг ухаан сийлжээ.

	— За хө, Нанжид аа! Одоо цагт юм нарийн болжээ. Хүнийг их бага гэхийн ялгаа алга болж дээ. Ээ бурхан минь гээд нүх нь сэтрэх шахсан шар модон эрхээ барин нүдээ анин залбираад Нанжидыг нүднийхээ булангаар харав. Нанжид өөртэй нь адилхан наманчлаад нүдээ таг аньсан байв.

	— Муу юм шүглэнэ гэдэг чинь хэлээд ирэх биш дээ хийсээд ирдэг юм гэж хэлээд залбирсан гараа алгуурхан доошлуулж нүдээ нээв. Нанжид Сандагийн өмнө сөгдөн унаж айж сандарсан царайгаар ширтээд:

	— Холын дуулах, ойрын үзэх гэж ийм муухай юм болох гэж дээ. Айл аймгийн ах дүүгийн нүүрийг ч харж чадахаа байлаа. Миний охинд урд өмнө нь хүний юмыг авах нь байтугай, миний зөвшөөрөлгүй нэг ёотон ч авдаггүй хүүхэд юмсан гээд өврөөсөө намгар хадаг гаргаж дэлгэн барив.

	Сандаг хадгийг нь баруун гарынхаа эрхий хуруугаар өлгөж аваад модон орныхоо эрмэг дээр тохож унжуулав.

	— Охин хүн улаан эд хүзүүндээ зүүх чинь лхам бурхны толгойг уруу нь харуулсантай адил гэдэг юм.

	Энүүхэндээ гэж ярихад охины чинь санааг өөр юм эргүүлээд байна гэхтэй зэрэг Нанжидын тархинд ямар нэг хүчтэй юм харван орох мэт болоод гөлрөв. Сандаг биеэ займчиж, Доргимоосоо шоголтой ном авч үзэв. Нанжид хүйтэн хөлсөө нударганы үзүүрээр арчаад:

	— Та сая юу гэв ээ? Өөр юм эргүүлээд гэв үү? Худал. Ёстой худал. Эхийнхээ өврөөс гараагүй хүүхдийн санааг хэн яаж үймүүлдэг байна гэв? Сандаг хялайж хараад:

	— Эмэгтэйчүүд ахар богино жолоотой гэж. Чи төрийн хэрэг ойлгох болоогүй байна. Юм нарийн болжээ. Цөвүүн цаг ирж дээ. Хойч үеийн хүүхдүүд хэцүүдэж дээ. Бид ч яах вэ. Бодь мөрийг олсон улс гэж хэлээд толгойгоо өлийлгөж дээгүүр хий үлээн тарнидав. Нанжид:

	— Багш минь миний зүрх цохиод... дотор талд гал шатах шиг боллоо. Ямар муу ёр вэ? Нэг, газар царайтай хүү галстуг гэнэ үү дээ сургуулийн хүүхдүүдийн зүүдэг улаан даавуу өгсөн юм гэнэ ээ. Хүүхэд болоод сонирхоо биз гэхэд Сандаг хүйтнээр ег ег инээж:

	— За тийм л юм бол яв, яв! гэв.

	— Өөр юу байх вэ. Миний санаанд нэг л сэжигтэй бодогдсон юм|

	— Өөрөө унасан хүүхэд уйлдаггүй гэж, би чамд юу гэж хэлэх вэ? Дураараа болж дунд чөмгөөрөө жиргэсэн чинь дээр биз гэж хэлээд эрхээ эвхэж ширээн дээр тавин босох гэтэл Нанжид өвдөгнөөс нь зуурч:

	— Би чинь тэгээд яах болж байна. Үхэж үлдсэн ганц маань энэ шүү! Ядахдаа эцэг нь эзгүй.

	— Эцэг нь хаана бий вэ?

	— Цэрэгт албан хааж байгаа. Баянтүмэн гэл үү? Матад гэл үү? Их л хол юм гэсэн.

	— Аа хөөрхий наран мандах зүгт явсан юм байна.

	— Багш минь болгоож өгөөч!

	— Чи бас худал худал гэх биз.

	— Хаанаас даа. Над бас муу юм шүглэнэ гэдэг болоо байх аа. Би юу гэж хэлснээ ч мэдэхгүй байна.

	— Муу юм гэдэг арван давхар шилэн байшинд байсан ч нэг л мэдэхэд ороод ирсэн байх вий гэж хэлээд дэрний ширдэг сөхөж хүрэн торгон боодол тайлж улаан нүхтэй цагаан ясан шоо гарган гэр дээр нь хаяв. Дахин хаяв. Гурав хаяад Нанжидыг харснаа харцаа буруулж:

	— Бие эрүүл, гэдэс цатгалан гэхэд Нанжид инээмсэглэж нэг үг хэлэх гээд болив.

	— Морь унаж салхинд яваа хүн юм гээд тооно харав.

	— Та тун сайн мэдэж байна. Улсын алба хааж байгаа хүн бие эрүүл, гэдэс цатгалан байлгүй дээ. Агт дээр гэсэн. Морь малтай ноцолдож байдаг болоод амар юм гэж захиа ирсэн. Шоо гэж ийм сүрхий мэргэн юм даа гээд санаа алдав.

	— Эзэн хичээвэл шоо мэднэ ээ.

	— Сайн сууж байна гэж бодох уу.

	— Алсдаа нэг хар нүхэнд ойччихмоор юм.

	— Юу!? Та нээрэн хэлж байна уу. Ямар нүхэнд унах болж вэ?

	— Нүх ч юм уу. Нэг дугуй хар юманд ормоор байх юм.

	— Цэргүүд биеэ нуудаг юу билээ? Нуувч... ухсан газар биеэ далдалдаг гэсэн, түүндээ унах юм биш байгаа.

	— Ямар ч юм байж болох. Тэгэхдээ гэрийнхээ буурин дээр ирэхийг ч хэлж болно.

	— Ямар амьдын хар нүгэл вэ? Гэр нь яах гэж гээд Нанжидын царай барайж хачин болоод зүрх нь түг түг цохилов. Хэсэг дуугай байснаа:

	Манай гал голомтыг унтраах гэсэн хэрэг үү?

	— Юмыг урьдчилан мэдэх арга алга. Тэгэхдээ юмыг яаж мэдэх вэ?

	— Юмыг мэддэггүй юм бол яах гэж худал хэлэв. Гуч дөчин жил хонх дамар барьж суусан та нар монголын ард түмнийг хэзээ аварч, хэзээ сайн сайхан болгож байлаа. Тэгэхэд хэд гуравхан жил болж байгаа засаг төр, ард биднийг ямар янзтай сайхан болгоод байгааг харж байгаа биз гэж хэлээд үүдийг нь тас хаяад гарч оджээ.

	Сандаг гавж уур нь хүрч байх суух газраа эрэн хэлэх үгээ олж ядан дэмий «За чи гайгүй ээ! Амнаас чинь гал асахын цагт...» гээд занан хоцров.

	Нанжид цочмог ууртаа гүйсээр гэртээ ирэв. Охин нь гэртээ хэдэн охид цуглуулаад:

	— Та нар сургуульд орох уу? гэж асуухад цаадуул нь дор дороо

	— Орно, орно гэцгээж байв. Нанжид ууртаа охиноо барьж аваад хэд сайн алгадав. Цугласан хүүхдүүд гарцгаав. Үг дуугүй уйлж байсан охиноо хараад «Үүнээс болж Сандаг гавжид элдэв муугаа дуудуулж байх юм. Миний охинд ямар буруу байх вэ? Галстуг хүүхдийн санааг буруугаар эргүүлж байна гэнэ ээ. Ёстой түүн шиг худал үг гэж хаана байх вэ? Өчнөөн олон хүний хүүхэд зүүгээд хүн болоод эрдэм сураад өдий болж байгааг олноороо мэдэж байхад, муусайн хар хувалз-Лам нар шиг хууран мэхлэгч өөдгүй этгээд цөөн байх, «Багш шавийн барилдаатай гэхээр бүр галзуурах юм. Одоо эдэнд ингэж байх цаг өнгөрсөн» гэж бодов. Тэгээд охиноо аргадаж:

	— За миний охин битгий уйл гээд цааш нь үг хэлэх гэтэл Дарь: 

	— Би намар сургуульд орно гэв. Ээж нь охиноо сургуульд оруулна гэж байтал хашааны оньс тор хийж Баясгалан орж ирээд:

	— Нансал багш дуудаж байна гэв. Нанжид охиныхоо гар нүүрийг угааж өгөөд:

	— Багшдаа очиж, ном заалгах хүн цэвэр сайхан байх хэрэгтэй гэж хэлэхэд Дарийн нүд сэргэж дэвтэр номоо аваад Баясгалантай хоёулаа явав.

	— Нанжид тэр хоёрын хойноос шагайж хараад, охины минь амьдралын зам эхэлж байгаа юм биш байгаа. Одоогийн хүүхдүүд урьдынхтай адилгүй өөрөө өөрсдийгөө ямар хүн болохыг төсөөлөн боддог болж гэх сэтгэл төрөв. 

	Гаднаас Сандаг гавжийн ирмэгц олбог ширдэг дэвсэж, хүндлэхэд: 

	— Би яарч явна. Дараа тавтай ирье гэв. Нанжид:

	— Багш та айлд ирээд аяганы амсар зуухгүй гарах амьдын хар нүгэл байгаа.

	Багш түр саатаж идээ амсаач гэж хэлээд хоймрын авдрын шургуулга татаж хадагт боосон мөнгөн аяга авч дүүрэн сүү хийж бариад:

	— Бэлэн цай алга. Цагаан юм амс даа гэж хэлэв.

	Сандаг сүүнээс хэд балгаад:

	— За Нанжид аа! Энүүхэндээ гэж хэлэхэд, охин чинь хойд зүгээс ирсэн улаан юмнаас гайтаж шүү. Эхэндээ ч яах вэ. Тэгэс ингэс гээд байна. Сүүлдээ ямар болохыг ухаарна л даа. Олны жишээг дагаж чи бид хоёр багш шавь гэхээ больё. Харин хэн хэн нь санаагаа мэдэж байвал зүгээр юм гэхэд Нанжид хөмсгөө зангидаж дуу нь эрээнтэв.

	— Харахад бие нь эрүүл боловч хачиртаа тиймгүй болно.

	— Яана гэнэ ээ? Яахаараа тэгэх гэж. Үнэн хэлж байна уу?

	— Шооны нүхээр л ярьж байна. Нанжид минь тайван бай. Зандрах чинь мөн л нэг муу ёр удаж байгаагийн тэмдэг. За ийм байна. Юмны учир, үгийн үзүүр гэдгийг ойлгоод авбал боллоо гэж хэлээд аягаа ширээн дээр тавин гарах гэтэл:

	— Та тэгээд намайг яа гэж байгаа юм бэ? 

	— Яахыг өөрөө мэд.

	— Мууг нь мэдсэн юм. Сайныг нь мэдэх л хэрэгтэй байх даа. 

	— Хөндлөнгийн гай гэж байдаг. Ийм болоход чи бас л агсраад гарна биз дээ.

	Охин минь хөндлөнгийн гайд ороо юу?

	— Яг тийм. 

	— Дээр хөх тэнгэр, дор хөрст газар харж байна. Гучин таван нас хүртлээ хүнд хар буруу юм санаж яваагүй минь үнэн билээ гэж хоймрын авдар дээр байсан гуутай бурхандаа залбирал үйлдэж мөргөв. Сандаг өврөөсөө нэг тун эм гаргаж бариад:

	— Нанжид минь чи бид хоёр нэг нэгийгээ эс мэдэх биш, үүнийг охиндоо өг.

	— Юу юм бэ?

	— Эрдэнийн үрэл....

	— Хүртээх үү?

	— Өөрт нь өгөх биш ээ. Охины чинь уруу татаад байдаг нэг хүүхэд бий дээ. Түүнд сэмхэн уулгачих! Хамаг юм чинь түүнээс болоод байгаа юм. За май! гэв.

	Нанжид тосож аваад:

	— Жа багш аа! Тэр, газар царайт чинь манайхаар байсхийгээд хүрээд ирдэг болсон. Тийм учиртай байх нь ээ. Юм гэдэг бас цаана цаанаасаа учиртай байдаг байна гэж хэлээд өөдөөс нь наманчлав. Сандаг гавж нүд нь сэргэж, хүйтнээр инээх дүр үзүүлээд гарав.

	Далиу эвэртэй хайнагийн шар зайдан унасан Баясгалан, Туул голын хөвөө дагаж явсаар тууж яваа дөрвөн шараа өврөөсөө чулуу гарган шидэлж явтал хэдэн хүүхэд тоглож харагдав. Тэдэн дээр очъё байз. Таних хүүхэд бий байх гэж бодоод очтол дэлдэн чихтэй нусгай хүүхэд элсэн дээр элэглэн хэвтээд, хоёр хөлөө гозолзуулан байв. Баясгалан дэргэд нь очоод!

	— Юу хийж байгаа юм бэ? гэж асуув. Хүү нойтон элсэнд шургуулсан гараа суга татан гаргаж хажуу дахь хонхойлсон хонхорхойд тогтсон усан дотроос нэг загас бариад өөд нь сарвалзуулан:

	— Ийм юм хийж байна гэв.

	— Хөөрхий ингэж амьдаар нь тарчилгаад яах гэсэн юм бэ? гэхэд нөгөө хүүхэд инээд алдаад:

	— Энэ чинь бас их шүтлэгтэй эр байх нь ээ.

	— Чи энэ загас харж бай. Би үхрийг чинь унаад үзэх үү гэв.

	Баясгалан буун харайж үхрээ өгөөд томхон тавгийн аман чинээн хонхорт арваад загас, дээр дороо орж үсчээд цагаан өехийгөө наранд цайлалзуулан тонгочиж байхыг харав. Баясгалан хажуугийн элсийг сэт малтаж голын ус оруулав. Төдхөн хонхрыг ус дүүрч олон загас амь орж усанд хөвөв. Ганцхан нь ч амилсангүй. Нөгөө хүү үхэр унаж хамт ирсэн хүүхдүүдээ гайхуулж яваад ирэв. Баясгалан:

	— За ямар байна. Муу мориноос дээр байгаа биз гэхэд, 

	— Аятайхан юм. Тэгэхдээ эмээлтэй бол бүр аятай байх гэсээр хэлээд хүү үсрэн буугаад:

	— Ээ хайран загас. Чи чинь яадаг нөхөр вэ. Хамаг загас усандаа буцаад орчхож гэж хэлэв.

	Баясгалан очиж харвал хонхрыг ус дүүрч үхсэн загас нь захад нь гарсан байх бөгөөд бусад нь алга байв

	— Гэмгүй амьтныг зовоож байхын хэрэг юу байна гэхэд

	— Зовоож байгаа биш. Харин хуурай газар байлгаж дасгаж жаргааж байсан юм гэв.

	Баясгалан үхрээ унаад явах гэтэл хүү хойноос нь ирэн дөрөөс барьж:

	— Чи яасан их баян хүн бэ? Хоёр өдөр сахиж байж барьсан загасыг минь усанд хөвүүлчихдэг. Нэг нь хорин мөнгө. Нийт арван долоон загасны үнийг чи над төл гэв.

	— Чи мөнгөөр барьсан бол ч өгөхөд болно гэв. Хүү явуулахгүй өмнүүр нь ээрч, мөнгөөр бариагүй ч гэсэн мөнгөөр худалддаг юм. Баян хүний тарган хүүхэд байлгүй. Наад шарыг чинь тэгвэл авна даа. Хэзээ мөнгөө өгнө тэр цагт шарыг чинь өгнө гэв.

	— Миний шар бол ч өгчихмөөр байна даанч хүний юм.

	— Аа чи яасан их үгтэй майхан толгой вэ? гэж хэлээд хуруугаараа шүгэлдээд орхисонд нэлээд хол байсан гурван хүүхэд гүйж ирэв.

	— Энэ муу үхэр унасан баяныг харж байна уу. Хамаг загас усанд урсгаад үүний нь нэхэхээр бас их үг хэлээд хаахалзаад байгааг нь хар даа. Энэ яасан их баян хүн бэ? Хэдүүлээ, нармийлгаад өгье! гэж хэлэхтэй зэрэг дөрвүүлээ нийлж үхрээс нь буулгаж зодож зодож нойтон элсэн дээр амаар нь газар үмхүүлэн хаяад хөлөөс нь үхрийг нь уяад зугтав.

	Баясгалан босож явах гэтэл толгой нь эргэж дотор нь муухай болсон боловч төдхөн намдаж үхрээ унаад голын захад идээшилж байсан үхрээ туугаад явж байтал хойноос нь

	— Үхэр унасан Дамдинчойжоо минь! Үүнээс хойш бардам ам, шалдан бие битгий гаргаж байгаарай гэж хашхиралдав. Баясгалан хороо тавилгүй:

	— Үхэр унасан хүнд нохой өшөөтэй, үнэн үг хэлсэн хүнд ноён өшөөтэй гэж. Та нар наддаа л ноён болж дээ. Та нар үүнийг сайхан мэдээрэй гэж дүүгүүр гаргаж үзүүлээд, дүүгүүрийнхээ сурд чулуу хийж даллаж даллаж тавиад орхитол тэдгээр хүүхдийн нэгийг золтой л оночихсонгүй..

	Хүүхдүүд айж тал тал тийшээ зугтан оджээ. Голын ногоон зүлгэн дээр хэдэн хүүхэд цаасан шувуу нисгэж байхад нь Баясгалан тэдэн дээр очив. Их бага хэдэн янзын цаасан шувуу байх бөгөөд үнэхээр зугаатай, зарим нь бүр дээр гарч харагдав. Жижигхэн бор хүү цаасан шувуугаа бариад гүйж гүйж тавиад орхитол маш дээр хөөрөв.

	— Өндөр Жанрайсэгээс дээр гарлаа шүү гэж Баясгаланг хэлэхэд нэг нь:

	— Өө энэ чинь юу ч биш ээ. Жанрайсэг чинь тавиад метр өндөр, зуугаад алд дээр гардаг юм. Өнөөдөр салхи үгүй болоод муу байна гэв.

	Тэгээд тэр хөөрч байгаа цаасан шувуугаа дагаж гүйсээр бүдэрч унаад босохдоо:

	— Чи хараад л байгаарай. Бүр үзэгдэхээ байдаг юм гэв. Баясгалан түүний нь харж дагаж явсаар өөр хэдэн хүүхэд дээр ирэв. Тэд Туулын усанд цаасан онгоц хийж хөвүүлэх бөгөөд арваад онгоцыг зэрэгцүүлэн тавиад аль нь түрүүн урсаад ирэхийг харж бөөн хөгжөөн болж байв.

	— Минийх ирлээ, чинийх хожигдлоо гэцгээн их л мэтгээнтэй байцгаав. Тэгтэл нэг, нэлээд том модон суурьтай онгоц нэг онгоцыг дайран унагав. Хүүхдүүд «Дайсны онгоцыг ёстой сайхан сөнөөлөө» гэж хашхирав.

	Баясгаланд ийнхүү тоглох нь үнэхээр зугаатай, өөрөө онгоц хийж болмоор санагджээ. Нэг жижигхэн шар хүүхэд Баясгалангийн хайнагийн шарыг унах санаатай ойртож ирээд:

	— Жаал аа, чи усан борхоод1 үзсэн үү? Чи надаас нэгийг худалдаж ав л даа гэв.

	— Чи өөрөө хийдэг үү?

	— Хийнэ ээ! Юухан байх вэ дээ. Цаас, утас, нимгэн модны тайрдас, даавууны тасархай л олдвол болно. Чи надаар хийлгэх үү. Минийхийг авбал ав.

	— Авмаар байна. Би даан ч завгүй. Хүний үхэр хариулах гэж яваа.

	— Би үхэр дээр чинь мордож үзэх үү? Чи миний борхоодыг ав. Зүгээр өгчихье.

	— Чи ганцхан удаа унаарай гэж хэлээд Баясгалан үхрээсээ буугаад нөгөө хүүд өгөв. Хүү үхрийг нь унаж ойр зуур явж байв. Гэтэл эрэг духтай бусдыгаа бодвол том нэг хүүхэд Баясгалантай уулзаад:

	— Чи бидний тоглоомыг хараач. Маш сонин гэв.

	Баясгалан тэр хүүхдийг дагаж очвол Туулын нэг нарийхан салааны хойд талд хэдэн хүүхэд зогсоод айлын өлгүүрийн ацын хэлбэртэй, хоёр төө хиртэй урт махир модыг чулуудахад тэр мод усны эрэг хүрээд өөрөө эзэндээ буцаад ирж байв. Баясгалан ийм хачин сонин юм ер үзээгүй тул нэн их гайхаж байгаад нэгээс нь би чулуудъя гэж гуйгаад хаятал өргөн усны голд ч хүрэлгүй унав. Бусад хүүхдүүд дадамгай хаяж, эргэж ирэхийг нь харцгаан мөн л минийх түрүүн ирлээ. Чинийх хожигдлоо гэцгээж байв.

	Ийм тоглоомыг урьд өмнө үзээгүй болохоор хараад баймаар санагджээ. Тэгээд хэрхэн яаж чулуудахыг нь ажиглав. Хүүхдүүд хоорондоо ярих нь «чулуудна» гэхгүй «нисгэнэ» гэх бөгөөд үнэхээр нисгэж байгаа юм шиг бодогджээ.

	Том хүүхэд Баясгалангийн хажууд очоод:

	— Чи сургуульд орсон уу гэв.

	— Би ороогүй. Энэ намар орно.

	— Их сайн хүүхэд байна. Чи аль сургуульд орох вэ?

	— Багш намайг нэг сургуульд оруулна гэсэн.

	— Багш чинь хэн бэ? 

	— Нансал. 

	— Аль сургуулийн багш вэ?

	— Жинхэнэ багш биш ээ! Өөрөө багшийн сургуулийн сурагч гэсэн. Тэгээд бидний хэдэн хүүхдэд гэрээрээ ном зааж байгаа юм.

	— Манай ангийн Нансал байж. Бид бас хэдэн хүүхдэд цагаан толгой зааж байгаа.

	— Та бас багш уу?

	— Манай сургууль «өөрөө сураад бусдыг сурга» гэсэн уриатай юм гэв. Баясгаланд бас нэг мэдэхгүй шинэ үг нэмэгдэв.

	— Энэ дугуй ч юм уу. Тахир, махигар мод яахаараа ингээд өөрөө эргээд эзэндээ буцаад ирдэг байна?

	— Энэ бол шинжлэх ухааны нууц. Ирээдүйд хүнгүй явдаг нисэх онгоц хийхийн зөгнөл нь юм. Жолооч үгүй нисэх онгоц ямар нэг тогтоосон газар яваад өөрөө эргээд ирж байх тийм цаг удахгүй ирнэ дээ. Тэр үед бидний хэн маань ч гэсэн том болж эрдэмтэй хүн болсон байна даа. Миний дүү заавал сургуульд ороорой. Чи бидэн дээр ирж тоглож байгаарай гэхэд Баясгалан урамгүйхэн: 

	— Би өнчин. Өөрөө ажил хийж хоолоо олж идэхгүй бол намайг тэжээх хүнгүй. Ах дүү байхгүй гэв. Нөгөө том хүүхэд Баясгаланг өрөвдөж:

	— Би чамд нэг хөөрхөн амьтан өгье. Чи авах уу? гэхээр нь 

	— Авна гэв. Тэр хүүхэд тэрлэгт боодолтой юм авч ирээд:

	— Май үүнийг ав! 

	Баясгалан юу болохыг мэдэхгүй тул хоёр гараа тосон автал нэг юм бултасхийн хөдлөхөд нь сандран хашхирч ухран зогсов. 

	Хүүхдүүд зөндөө инээлдэж: 

	— Айх юмгүй. Наадах чинь... гээд тэрлэгээ задалтал урт эвэр хушуутай, сарьсан улаан хөлтэй, гонзгой толгойтой, урт дохигор хүзүүтэй, өрвөгөр үстэй том бөрлөн шувуу ил гарав. Ийм шувууг анх удаа үзэж байгаа Баясгалан: 

	— Би ийм шувуу авахгүй гэж хэлэв.

	— Айх хэрэггүй! Хүний хэл мэддэг Өрөвтас гэдэг шувуу. Загас барьж иддэг юм. Бид Өрөвтасаараа загас бариулаад ямар сайхан байдаг гэж санана гэж том хүүхэд хэлэв. Баясгалан авах дуртай боловч аваад хаана аваачих, яаж хооллохоо бодов.

	Баясгалан, хэдэн үхрээ туугаад Өрөвтасаа тэврээд явж байтал хэдэн жижиг хүүхэд голын захад тоглож байснаа гэнэт харцгааж өмнөөс нь тосон ирцгээв. Тэдний дотор эртний танил Мэнгэт гэдэг хүүхэд харагдав. Баясгалан айн мэгдэж холуур яваад өнгөрье гэж үхрээ зориуд өөр тийш нь туухад Мэнгэт:

	— Эр хүн байж юун хулчгар юм бэ? Бид чамайг яах ч үгүй. Наад авч яваа чинь юу вэ? гэж хэлээд хэдэн найзынхаа хамт ирэв.

	Өрөвтас нь толгойгоо шомболзуулан ил гарч буухыг завдан хөдлөв. Нөгөө хүүхдүүд Өрөвтасыг нь сонирхож харснаа:

	— Ээ зүүн салааны загасчдын барьсан Өрөвтас байна. Загас барьж чадахаа байгаад удаж байгаа юм. Тэд чамд загас барьдаг сайн шувуу гэж хэлж өгөв үү. Шал худлаа. Харин чи загас барьж тэжээх ажил гарна.

	Чи тэгээд айлын үхэр хариулах гэж яваа биз дээ.

	Мөнгө аль! гэж гуйхад нь Баясгалан айхын эрхэнд нэг төгрөг өгөв. Мэнгэт мөнгийг нь аваад Бусдадаа:

	— Явцгаая. Энэ муу өнчин жаал гэдэс тэжээх гэж ингэж явдаг юм. Би сайн мэднэ гэхэд нь цөм үгэнд нь орж явцгаав.

	Баясгалан тэндээсээ цааш явав. Тэгтэл нөгөө хүүхдүүд бөөгнөрөн зогсоод Баясгалангийн хойноос чулуу шидэж:

	 

	— Буниа эмгэний бутач

	Бул чулууны хагархай.

	Доголон Балбарын дагуул

	Домботой цайны хагас.

	Худаг усны сахиул, 

	Хуурай модны холтос.

	Өлөн нүдэн бөзөөлөй, 

	Өнчин хоосон гуйлгачин

	 

	гэж дуу нийлүүлэн хашхирч зарим нь инээж, тавлаж байв.

	Баясгалангийн хор шар нь хөдөлж «эдэнд ингэж хэлүүлээд зүгээр байх юм уу гэж бодоод:

	 

	— Ус голын сахиулчид, 

	Уранхай цоорхой дээлтэнгүүд

	Гудамж зээлээр хэсээчид, 

	Гутлын улаа бараатангууд

	Хэсэг бүлгээрээ нийлэгчид, 

	Хэрэг түвэг гаргагчид 

	Өндөр хогийн манаачид, 

	Өдөр өнжин тэнүүлчид

	 

	гэж тэр үеийн зарим танхай хүүхдүүдийн хэлдэг үгийг давтан хэлээд цааш явав.

	Баясгалан, үхрээ тууж явтал. Өрөвтас нь гэнэт өврөөс нь үсрэн гарахтайгаа зэрэг, Тууг гол руу дэвэн нисээд тал дунд нь ороод усанд буув. Баясгалан усанд сэлж чадахгүй тул зөвхөн хараад зогсож байтал үхэр нь хажуугаар шууд дайран ус зэтгэн оров. Баясгалан үхрийнхээ дөрийг татаад дийлсэнгүй алдчихжээ.

	Өрөвтас усан дээгүүр явгалан нисэж байснаа туулын захад хуурай газар буугаад өд сөдөө сэгсчиж нарийхан хөлөө ээлжлэн өргөж хүзүүгээ сунгаж харагдав.  Баясгалан Өрөвтас, үхэр хоёроо ээлжлэн харж алинд нь явъя даа гэж бодох боловч тууж явсан хэдэн үхэр нь мөн л унаж явсан үхрийн хойноос цувран ус руу орж голын цаад талд гараад, усаа сэгсрээд Арцатын ам чиглэн явжээ.

	Баясгалан гүүрээр гарч амдаж авъя гэж бодоод, Туулын хөвөө дагаж гүйв. Гүүрээр гарч явтал хойно нь нэг юм сүр сар хийсэн нь харин Өрөвтас нь толгойг нь шүргэх шахан нисэн өнгөрчээ. Баясгалан хойноос нь хэд хашхирч гараа өргөсөнд Өрөвтас өчүүхэн төдий тоосон шинжгүй дэвсээр далд оржээ.

	Өнгөрсөн долоо хоногт хүний үхэр хариулж ирснээс хойш Баясгалан бараг ажил хийсэнгүй. Харин Нансал багшийндаа Дарь охинтой очиж номоо заалгаж байж. Намар, болох үед гудамжид тоглодог хүүхдүүд цөөрч зарим нь бүр үзэгдэхээ больсон тул элдэв янзын хүүхэд дайралдах нь бага болжээ! Баясгалан өдөрт хийх юмгүй, гудамжид Дангаа дээр ирж худаг татаж олныг баярлуулсаар байв. Баясгалан нэг өдөр Балбарынд очиход:

	— За дүү минь сайн л явж байна уу. Ах нь Гандан дээр лам шарын артельд ажил хийж байгаа. Ямар нэг хүнд сурсан юм болгон эрдэм байдаг юм. Би угийн жаахан гарын дүйтэй. Цагаан мөнгө ч давтаж үзлээ. Шар алт ч янзалж явлаа. Энэ бүхний эцэст өвчинд баригдаж амьдрах аргагүй болж байтал ачит доктор эмчилж хууч өвчин арилж хийж сурсан ажлаа хийх болж, ёстой чухам тэнгэрт гарсан мэт сайхан байна. Эр хүн дордох сэхэх гэдэг улирлын байдал шиг заавал ээлжилж байдаг жамтай биш болов ч хэнд ч тохиолдож болдог юм. Чи сэргэлэн сайн хүүхэд шүү дээ. Ном үз. Сургуульд ор. Алтан номын үсэг таньсан хүн, заавал нэг учиртай гэдгийг үргэлж санаж яваарай гэж хэлээд таван төгрөг өгч:

	— Энэ маань улсаас авсан анхны цалин. Чамд дээжийг нь амсуулж байгаа юм гэж хэлжээ. Баясгалан:

	— Энэ намар сургуульд орно. Би тантай ирж уулзаж байна гэхэд нь Балбар:

	— Манай артелийхан бичиг заалгаж байгаа. Ахдаа унших ном олж өгвөл би шанг нь өгнө шүү гэж хэлээд:

	— Ном сурахад тийм амаргүй гэж мэдээрэй, Бие амар байхыг боддог хүн хэзээ ч олигтой сурч чаддаггүй юм шүү. Ах нь өөр юу захих вэ дээ гэж хэлэхэд нь Баясгалан машид баярлажээ.

	Баясгалан тэндээс гараад явж байтал Мэнгэттэй уулзав.

	— Чиний нэр хэн билээ? гэж мэдсээр атлаа асуухад нь Баясгалан баахан айж: 

	— Баясгалан гэв. Мэнгэт:

	— Чи бидэн шиг өнчин өрөөсөн хүнд баймааргүй сайхан нэр юм.

	— Та өнчин юм уу гэж олзуурхсан ч юм уу, бас миний адил хүн гэж бодоод ч юм уу, сэтгэл нь хөдөлсөн байртай асуужээ.

	— Тийм ээ би өнчин. Аавыг минь гамин, ээжийг минь өвчин аваад явсан юм гэнэлээ.

	— Та хаана байдаг вэ?

	— Малгай тавивал манайх, маргааш болбол хүнийх гээд л явж байдаг.

	— Төрөл садангийн хүн бий юу?

	— Байхгүй. Миний аав ээжийн танил нэг айл бий. Би тэндээ байдаг юм. Байх ч гэж дээ...гээд царай нь тавгүй болов.

	— Та сургуульд орох уу?

	— Санаа байлаа ч сачий хүрэхгүй биз дээ.

	— Би таныг сургуульд оруулж өгөх үү?

	— Чи бид хоёрыг авдаг тийм сургууль гэж хаана байв гэж дээ.

	— Та тэгээд яаж хоол унд олж иддэг вэ?

	— Айлд байгаа хүн чинь суу гэвэл суугаад, яв гэвэл яваад л байх ёстой. Тэр нь ч гайгүй ээ. Ходоод хоол нэхэх л хэцүү дээ.

	— Түлээ хөрөөд. Мал хариул, айлын гэрт түлээ хүргэж өг. Ажил хийе гэвэл зөндөө ажил байна.

	— Хүнд ажил хийж, юу өгөх бол гэж царайчилж явснаас өөрөө л...жишээ нь загас бариад худалдаж болно. Зарим хүн буян хийж байна гээд загасыг усанд нь амьдаар нь тавиулаад хэд гурван мөнгө өгдөг. Зураг цохиж хожиж байж олон хүүхдээс хэр зэргийн юм авах ч тийм муугүй шүү. Энэ мэтээр өдөр хоногийг өнгөрүүлж явдаг. Зарим хүүхдийг айлгаж сүрдүүлж байгаад юмыг нь авч болдог. Чамаас ч нэг удаа аваа биз дээ

	— Та Давхай гуайн цоохор морийг...гэтэл Мэнгэт сандран үгээ ээдрүүлж:

	— Их муухай юм болсон. Би түүнийг чинь хоёр өдөр унаж байгаад алдчихсан.

	— Хулгай хийдэг юм уу?

	— Арай ч хулгай биш, тэгэхдээ бараг л мөн дөө.

	Дахиад тийм бузар юм хийхгүй гэж шийдсэн. Зөв үү?

	— Зөв өө. Хэрэв таныг сургуульд орно гэвэл би багшдаа хэлж оруулахыг бодно оо.

	— Тэр дэмий байлгүй. За дүү минь чамтай сайхан танилцлаа! Хойно, хожим хонзон санахгүй, эвтэй сайхан явъя гэж батлах уу? гээд гараа өгөв. Баясгалан:

	— Тэгье гэж хэлээд хоёулаа гар барив.

	Намрын нэг сайхан өдөр Улаанбаатарын өргөн чөлөөгөөр гуравдугаар бага сургуулийн хүүхдүүд жагсаж бүрээгээ үлээж; бөмбөрөө дэлдэж дуу дуулан явж байлаа. Тэдний дотор Баясгалан Дарь охин хоёр нэг дор жагсаж хөлөө алдчих бий гэж үнэхээр хичээнгүйлэн алхаж байв.

	— Гудамжийн хажуу талаас Дарийн эх Нанжид хоёр хүний хамт зогсож охиноо харж байхдаа «Хүн гэж бас хачин юм даа. Хэрэв Сандаг гавжийн үгэнд орж Баясгалан хүүд хор өгсөн бол... хөөрхий минь гэж бодон байхыг дэргэд нь зогсож байсан Мэнгэт хараад:

	— Эгч ээ Та яагаад байгаа юм бэ? гэж асуухад нь Нанжид:

	— Ганц охин минь энэ намар сургуульд орсон юм. Ингэж олон аавын хүүхдүүдтэй нийлж явахыг нь үздэг байж гэж бодохоос сэтгэл уярч нулимс аяндаа гарч байна. Чи сургуульд орохгүй юунд ингэж яваа юм бэ? Чиний үеийн хүүхэд сургуульд бараг нь орж шүү дээ гэв. Мэнгэт жаахан хулчганаж байгаад:

	— Намайг сургуульд оруулж өгөх гэсэн хүүхэд энд явна уу гэж харж байна гэв.

	— Ямар хүүхэд вэ? Баясгалан биш биз гэв.

	— Тийм ээ. Та Баясгаланг яаж таньдаг болсон юм бэ? гэж асуухад нь Нанжид танилцсан тухайгаа ярьсан юм.

	За хүүхдүүд минь дээр үеийн зарим хүүхдийн амьдрал ийм байсан юм гэж өвгөн буурал багш хэлээд үгээ төгсгөхөд пионерууд цөм босож, алга ташин баярласан, гялайснаа дахин дахин илэрхийлжээ.

	Бүлгийн дарга Агиймаа:

	— Асуух зүйл байвал асууж болно гэв.

	Хүүхдүүд хоорондоо ярилцаж бие биеэ харж хоёр хором хиртэй болоод байтал Дондог гараа өргөв. Агиймаа:

	— За асуу! гэхэд

	— Сандаг Гавжийн хэлснээр Дарь охинд тун эмийг нь өгсөн үү?

	— Өгөөгүй ээ. Нанжид бол нэлээн их шударга эмэгтэй байсан юм. Тэр үед харгис дээд ангийн хар шар феодалууд эрх ямбаа эргүүлэн авах гэж элдэв арга сүвэгчилж, хувьсгалт засаг төрийг ил далдуур эсэргүүцэж байсан үе юм.

	— Мэнгэт гэдэг хүүхэд сургуульд орсон бол уу?

	— Бага сургуульд ороогүй, харин залуучуудын бичиг үсгийн бүлгэмд орж бичигтэй болоод, үйлдвэрт ажилчин болсон. Одоо Мэнгэт маань улсын ууган үйлдвэр, аж үйлдвэрийн комбинатын эсгий, эсгий гутлын фабрикт мастераар ажиллаж байгаад тэтгэвэрт гарсан гэж хэлэв.

	Гэтэл Агиймаа:

	— Баясгалан гэдэг хүүхэд тун их сайн хүүхэд байжээ. Тэр чанараараа бол эрдэмтэй хүн болох ёстой байсан. Энэ тухай ярьж өгөөч гэв. Өвгөн багш бодлого болсон шинжтэй:

	— Энэ асуултыг хариулахад тийм амаргүй байна. Яагаад гэвэл тэр Баясгалан чинь би өөрөө байгаа болохоор юу ч гэж хэлэх вэ гэхэд хүүхдүүд маш их гайхаж нам гүм болов. Баясгалан багш

	— Тэр үеийн миний амьдрал аргагүй тийм байсан юм даа. Ардын нам, ардын төр минь өнчин өрөөсөн намайг ивээн тэтгэсэн юм. Би өдий болтлоо ингэж яваагаа алтан номын үсэг сурсных гэж бодож явдаг. Та нар ч гэсэн эрдэм сурахын эхний түлхүүр алтан номын үсгээ, сурсан болохоор улам ихийг сурч, мэдэж, аливаа ажлыг хийж, олондоо, нөхдөдөө тусч байх хэрэгтэй гэхэд хүүхдүүд мөн л алга нижигнүүлэв.

	Баясгалан багшийг бүлгийн хүндэт пионер болгосон шийдвэр ёсоор Агиймаа улаан галстук зүүж өгөөд өмнө нь ёслов. Хүүхдүүд хайрт багшдаа дахин талархсанаа илэрхийлцгээв.

	БНМАУ-ын гавьяат багш Баясгалангийн энгэрт 1920 хэдэн оны намар Нансал багшийнх нь зүүж өгч байсан улаан галстук энэ өдөр яг тэр хэвээрээ байгаа мэт өөрт нь бодогдож өнгөрсөн түүхээ дахин яруухнаар эргэн санасан буй за.

	



	

НЭГ АНГИЙН ГУРАВ

	 

	Тууж

	



	

Бүлтгэр нүдтэй, бумбагар улаан хацартай хүү, барьж яваа номоо хар модны шилмүүсэнд шүргээд унагав. Номоо аваад мод өөд хартал, дөнгөж сая нахиалж байгаа навчис өмнөөс нь дарвайх мэт санагджээ.

	Хүү нэгэн мөчөөс хумсын чинээхийг таслан авч хуруундаа имрэх гэснээ болиод, номоо барьсаар, нийслэлийн төвийн нэг гудамжийн өргөн цэцэрлэгийн дундуур бараг гүйх шахан явсаар «Дөрвөн замын» уулзварт ирээд дохио хүлээв. Хүн, машин сүлжилдсэн шуугиантай гудамжаар, мөн л гүйсээр яваад 1-р 40 мянгатын... дугаар байшинд орж 22-р хаалганы цахилгаан хонх дарав.

	— Би Эрдэнэчимэг байна. Та хэн бэ? гэж асуухад нь:

	— Би Саран байна гэв. Нэг ангийн хоёр найзын нүд хаалганы хоёр талаас баясалцан уулзав. Саран:

	— Аа чи чинь энэ айлын «хатагтай» шиг л байдаг болоо юу? Эрхэм Хатагтай, энэ пальто аваарай! Эрдэнэчимэг:

	— Одоохон! Та тун чимээгүй байвал сайн сан. Та малгайгаа өлгүүрийн хажуугийн сандал дээр тавь л даа.

	— Чимээ гаргавал яана гэж

	— Ганболд маань ролио тоглож байна.

	— Юун роль билээ.

	Эрдэнэчимэг, Сарангийн гараас хөтөлж, цэнхэр торгон хөшгөөр шилийг нь хаасан тасалгааны хаалганд тулж очоод:

	— Аяархан... Энд! гээд хаалганы завсраар хараад ёстой нэг... Чи хараач гэв. Саран харснаа:

	— Мань эр, байз юу гэнээ (Хаалгаа онгойлгож,  хоёулаа толгойгоо цухуйлган харж зогсов).

	Улаан цоохор хулдаасан бүтээлэгтэй дөрвөлжин ширээний дэргэдэх модон сандал дээр хэлтгий суугаад,  цаад талын хананд хадаатай баавгайн арьсыг харан:

	— Нөхрийг нөхрөөр нь, дайсныг дайснаар нь зурна. Яаж зурахаа бодно. Бодсоноо зурна. За тэгээд гээд л солиорч байгаа юм шиг элдэв юм ярьсаар байв. Саран,  Эрдэнэчимэгийг харж инээмсэглээд, 

	— Жүжиглэх гэдэг ийм л байдаг байх даа. Эрдэнэчимэг, сайхан алаг нүдээрээ хариу инээгээд

	— Хараад л байгаарай! Болоогүй ээ. Их юм болно. Сая намайг ирэхэд хаалга нь онгорхой байсан юм. Ганболд босож баавгайн арьсны өмнө очоод, 

	— За, жишээлэхэд Америкийн империалистуудын «Б-52» гэдэг бөмбөгдөгч онгоцны бөмбөгөнд, Вьетнамын Ха-Нгуен хүү нэрвэгдэж, харах нүдгүй сарвайх гаргүй болж, тарчлан зовж байгааг зурвал, дайсны хөнөөлийг дүрсэлж болно гэв. Саран бодлогошров.

	— Ёстой л догь санаа юм. Чухал сэдэв мөн дөө гэхэд Эрдэнэчимэг толгой дохиод, 

	— Дайсны хор уршгийг илрүүлэх нь дайныг эсэргүүцэх тэмцлийг өрнүүлнэ. Тийм үү? гэхэд Саран:

	— Энэ талаар дараа ярилцах зав олдоно гэж хэлээд Ганболдын ард очин, нүдийг нь хааж барив. Ганболд сандран тэвдэхдээ аав ээжээ хэд дуудаад...гарыг нь барьж за байз, хэний гар ийм байдаг билээ гэхэд нь

	— Эрхэм зураач! Дуугүй л байгаарай! Зөвхөн миний асуултыг хариулаарай гэв. Тэгэхэд: Саран

	— Та сонсож байгаа биз.

	— Би сурагч хүн Зохиол зургийн даалгавраа хийх гэж зургийн зохиол бодож байна гэж Ганболдыг хэлэхэд Эрдэнэчимэг инээд алдан

	— За боль доо хөөрхий гэхэд Ганболд

	— Ямар их айв аа! Та хоёр яагаад ороод ирэв. Хаалга онгорхой байна уу? гэхэд Эрдэнэчимэг, 

	— Та рольдоо хэт итгэсэн болохоор дэргэд чинь зогсоод байхад мэдэхгүй, тэр ч байтугай хонхны чимээг ч дуулаагүй шүү дээ гэхэд Саран

	— За яах вэ. Тэр нь ч тийм л байж. Манай ангийн хамгийн аймхай хулчгар нь хэн вэ? гэвэл Ганболд гэж болно биз дээ гэхээр Эрдэнэчимэг:

	— Яг тийм санал нийлж байна. Ганболд:

	— Намайг элдэвлэх чинь гайгүй ээ! Маргааш нөгөөдрөөс даалгавар шалгана гэсэн шүү! Сууцгаа! Надаас бусад хүн бол ч бараг ухаан алдсан л даа! Гэнэтхэн нүд таглаад, бариад авна гэсэн чинь тийм амар юм уу гэж хэлээд тавагтай чихэр авчран:

	— Амттайхан чихэр хүлхэж, аятайхан цай уу гэхэд нь Саран

	— Тэгээд яана гэж...

	— Яах вэ дээ, юу ярьдаг билээ? Түүнийгээ л яръя. Эрдэнэчимэг:

	— Толгойгоо жаал сэргээмээр байна. Дандаа л даалгавар даалгавар гэсээр байгаад бүр ядарчихлаа. Чамайг юу хийж байгаа бол гэж бодоод ирсэн чинь Саран маань бас л дайралдлаа гэхэд Саран:

	— Чи сайндаа ч биш байх аа! Гитараар чинь... Эрдэнэчимэг

	— Харин тийм ээ! Хөгжим гэдэг чинь юу билээ. Хэнтийн өндөр ууланд гэдэг аялгууг сонсохоор Манай хангайн сажин нутаг, уул ус, ой хөвч, нүдэнд үзэгдэж сэтгэлд бууж аяндаа баяр жаргал бялхдаг гэж сонинд бичсэнийг уншаа л биз. Би «хунгийн дугуй нүүр» гэдэг дуу сураад байна гээд дуулав.

	 

	Хунгийн дугуй нуур нь

	Хулсан дундаа долгиотно.

	Хунгийн хөөрхөн дэгдээхий нь

	Хуран цуглаад шуугилдана.

	Аяа ямар сайхан нутаг вэ?

	Яасан сайхан байгаль вэ?

	 

	гээд л цаашаа олон бадаг бий. Би энэ дууг зураг болгон зурах гэж хар зургийг нь гаргаад байгаа юм. Ямар вэ? гэхэд Ганболд

	— Болно. Тэгэхдээ амьдрал оруулмаар юм уу даа. 

	— Би дан байгаль зурах гэсэн юм. Саран

	— Байгаль чинь өөрөө амьдрал, гоо сайхан юм чинь. Гэсэн ч, хүний ямар нэгэн хөдөлмөр оруулбал яасан юм бэ? гэхэд  Эрдэнэчимэг

	— Би энэ талаар бодоогүй биш бодсон. За яах вэ амьдралтай болгоё гээд цэцэг түүж яваа хүүхэд зурах уу! Аа эсвэл эрвээхий сонирхож байгаа хос залуу зурах уу?

	— Тэгэхдээ гоо сайхан бол жинхэнэ урлагийн эс эд болдог гэж багш хэлдэг шүү дээ. Ганболд

	— Би ийм нэр шүлэг уншъя.

	 

	...Хоёр охины дуу шүү цангинаж

	Хонин сүрэг ч хошууран ирлээ.

	Үүлний нүүдэл газар шүргэх шиг болж

	Үерийн ус шиг цалгилан дайрлаа.

	Нүүгэлтэх тал энгэрээрээ харанхуйлна.

	Урд уулын давчуу хавцалд бүгж

	Уруудсан мал тогтон амсхийнэ.

	Хоёр охиныг эрж хайсан нөхөд нь

	Хонин сүргийн барааг эхлэн харлаа.

	Шилэн хөшөө шиг хөшсөн

	Шилбүүрээ бариад босоо байлаа.

	Хорь хүрээгүй хоёр булбарай охин

	Хорвоогийн цэцэг шиг хоёр охин

	Аав ээжийн үр нь болсон хоёр охин

	Ард улсын сүр нь болсон хоёр охин»... Саран

	 

	Аа би мэдлээ. Ч. Чимидийн «Хоёр хоньчны дууль» шүлгийн хэсэг байна. Энэ шүлгийг зураг болгон зурвал ёстой сайхан зураг болно доо. Эрдэнэчимэг:

	— Бадат, мөр бүрийн санааг уран зургаар зурж болно. Сайн зурвал ёстой амьдрал болно.

	Сайн зохиол зураг болдог.

	Сайн зураг зохиол болдог гэж багш нар хэлдэг шүү дээ! Ганболд:

	— Нэгэнт л даалгавраа хийж байгаа болохоор, өөрсдөө л санаж сэдэж хийвэл сайн юм даа. Саран:

	— Сайн зохиолын санаагаар зурсан ч болно. Тэгэхдээ хэн яаж бодох нь бидний зохиомжоос болно. Зохиомжийг нь бодсон мөртөө зурж чадахгүй байж болно. Ийм болохоор, зургийн урлаг бол хүний оюун ухааныг  нээж өгдөгт л хамаг хүч нь байх ёстой. Эрдэнэчимэг:

	— Зураг гэдэг чинь харахад л хамаг санаа нь ив илхэн байдаг юм огт биш, харин харах тусмаа амьдрал,  сэтгэлийн гүнд тусч, ямар нэг бодол өөрийн эрхгүй эзэмдэж байн, байн үзээд баймаар болдог биз дээ. Ингэхлээр зураг бол ямар нэг юмны бодит цогцолбор байх ёстой.

	Миний бодлоор бол саяны уншсан шүлэг эрэлхэг зоригтой хоёр охины дүрийг үүрд мөнхжүүлж чадсан шүлэг гэж бодож байна. Ийм болохоор аливаа юмны учрыг тунгааж сайн бодож чадахгүй байгаа бидэнд зохиол зургийн бэлэн сэдэв гэж бодож байна. Нэг ч юм уу? эсвэл бадаг болгонд нь зураг зурж болно. Эрдэнэчимэг:

	— Багш шалгаж үзээд, 

	— Энэ чинь болохгүй биш, болж байна. Сэдэв нь зөв санаа нь сайхан байна. Харин энэ чинь чиний, санаа юу даа гээд л өөдөөс чинь нэвт шувт харна. Мань эр шилээ маажаад.

	— Үгүй багшаа нэг шүлэг гээд цааш юу гэж хэлэхээ бодсон бол зурж болох юм. Харин шүлэг болгон зураг болж чадахгүй ч байж болох юм. Саран:

	— Та хоёрын хэн хэнийх нь санаа зөв. Зохиол зургийн даалгавар гэдэг бол нэг бол бодит ахуйгаас тусгал авч, уран сэтгэмжээр зохиож зурна. Эсвэл зохиолын санаагаар зурж болох юм. Алийг нь ч зурсан багш үнэлэхдээ л үнэлнэ. Ийм болохоор гурвуулаа онц авахын төлөө! Нэг нэг чихэр идэх шив дээ гээд гучийн чихэр нэг нэгийг авав. Эрдэнэчимэг чихрийн цаасыг задлах зуураа!

	— Ерөнхий зөвлөгчийн үгээр болох шив дээ. Ганболд:

	— Тэгвэл бид чинь шүлэг уншаад л, алийг нь зуръя гэж бодоод суух болж байна уу? Би бодвол арай тийм биш байх гэж бодож байна гээд босов. Эрдэнэчимэг:

	— Та жаахан тогтож хайрла! Бид чинь ахмад хүмүүсээс сурах ёстой биз дээ. Бид зохиолч, зураач ах эгч нар шигээ бодож чадах болоогүй шүү дээ! Би «Саргай» гэдэг шүлэгт зураг зурна, энэ бол бас л ийм нэг шүлэг байгаа юм. Сайн чагнаж байгаад саналаа хэлээрэй! гээд тэр шүлгийг уншихад нь Саран

	Байгалийн сайхан! амьтны хөөрхөн хоёрыг хэлэх гэсэн шүлэг байна. Иймэрхүү шүлгийг хос уянгын шүлэг гэж нэрлэдэг гэж утга зохиолын багш заасан! Нэг бадагт нь байгалийн сайхан, нөгөө бадагт нь хүн амьтны амьдралыг хослон урнаар гарган бичвэл хос уянга болдог гэдэг. Урлаг бол байгаа юмыг тэр хэвээр нь зурах юм уу бичихийн нэр биш биз дээ. Хүний дур сэтгэлийг хөдөлгөж хөндөөд оюун ухааныг нээж, сэтгэлийн тэмүүлэл гаргаж чадах ямар нэг онцлог чадал байх ёстой. Тэр чадал нь үнэн бодит амьдрал юм. Тэр амьдрал нь зураачийн арга ухаан, ур чадал, өнгө будгийн зохицол нь цөм хамаарна. Ийм болохоор юуг ч зурсан сайн л бодох хэрэгтэй гэж бодож байна. Гэвч манай гүн ухаантан юу гэж айлдах юм бол гэхэд Ганболд

	— Муу найзыгаа битгий явуулаад байгаарай! Даалгавар гэдэг чинь ямар нэг шүлэг зохиолоос санаа аваад түүнийг зурахын нэр биш биз дээ. Хамгийн чухал нь өөрөө сэтгэн олж түүнийгээ ургуулан бодит байгалийг товойлгож, нийгмийн бодит амьдралаар амилуулахад л учир нь байх ёстой.

	Жишээлэхэд хүн, саргай хоёрын гуа сайхан харьцааг гаргаж зурах нь өөрийн чинь яаж урлахаас л болно. Би ямар ч байлаа гэсэн өөрөө л бодно. Бодно гэдэг чинь авьяас гэсэн үг биз дээ гэхэд Эрдэнэчимэг:

	— Ийм л ухаантай хүн дээ! Би чинь бодол авьяас хоёрыг чинь ухаараагүй л өдий болж дээ. Би хун саргай хоёр гэдэг нэртэй зураг зурна гэж бодсоор яваа гэж хэлээд гитар авч хунгийн нуур гэдэг дуугаа хөгжимдөн дуулав. Ганболд:

	— За урлагийн авьяастан минь жаахан байзнаарай. Хун саргай хоёрыг зураад «хун саргай хоёр» гэж нэрлэвэл тийм оносон нэр биш болж мэднэ. Хун саргай хоёрыг хараад байгаль, амьтны сайхныг зурж гэж ойлгогдохоор зурвал болох юм биш үү гэхэд Эрдэнэчимэг гитараа барьж өмнө нь очоод:

	— Ойлголоо, найз аа! Тэгэхдээ чам шиг рольдоо итгэх үедээ л гүйцэт бодъё гэж амлая гээд гитараа өгөхөд нь Ганболд сургуулийн тойрон бүжгийн аялгууг дарахад хоёр найз нь бүжиглэв, хэсэг хөгжилдөж байснаа Саран:

	— Эрдэнэчимэгийн үг бүр нь нэг бол байгалийн,  нэг бол иргэний эсвэл сэтгэлийн уянга байдаг, ч сэтгэлийн уянга нь арай илүүхэн байх аа! гэж хошигнов. Ганболд:

	— Хүний оюун ухааныг, урлаг байгалийн гоо сайхан, хөдөлмөрийн үр шим ямагт бадруулж байдаг гэдэг үнэн биз дээ гэв. Эрдэнэчимэг:

	— Боль доо найз минь. Энэ лекцээ дараа болъё. Аа харин надад өндөр малгай өмсгөсний хэрэггүй. Ямар ч гэсэн бидний яриа ашигтай болж байгаад талархъя гэв. Ганболд:

	— Саран аа! Эрдэнэчимэг «хунгийн нуур», «хун саргай» гээд л дандаа л хос юмны тухай боддог нь энгийн зүйл биш. Амьдралаас үндэстэй байх гэж боддог. Ямар вэ? гэхэд, Саран, 

	— За больё! Бас л лекцээ эхлэх нь бололтой! Хүн,  хүн янз янзаар л хариулах байх. Тэгэхдээ гол нь чухам юу болохыг бодож л байгаарай. Үг олдож, үхэр холдоно гэгч болох нь өнөөдөр чинь бүтэн сайн өдөр биз дээ Ганболд оо! Танайхан хаана очив гэв.

	— Одоохон ирнэ Та хоёр байзнаж байгаач дээ! Сайхан хоол хийж өгнө гэхэд Саран:

	— Би л явлаа. Эрдэнэчимэг яахаа өөрөө мэд гээд гарахад Эрдэнэчимэг:

	— Өнөөдрийн яриаг ямар ч ашиггүй гэж үзэхгүй шүү! За баяртай гээд гарч одов.

	Ганболд хаалгаа хаагаад нөгөө бодлоо үргэлжлүүлэн бодож эхэлжээ.

	 

	★

	 

	Ганболд, Эрдэнэчимэг, Саран гурав ангийнхаа нөхдөөс арай түрүүхэн ирээд автобусны зогсоол дээр, хүлээж байлаа. Замын хоёр талын модны сагсгар мөчир,  шөнийн борооны шүүдрийг дааж ядаж байгаа мэт боловч, дөнгөж нар тусмагц шүүдэр дорхноо арилав. Эрдэнэчимэг зүлгэн дээр цухуйж байгаа шар цэцгийн дэргэд очоод, 

	— Найзууд аа! Энэ цэцгээс нэгийг авах уу гэж хашхирав.

	— За ямар нялх хүүхэд биш, цэцэг таслаад яах нь вэ? бид аяндаа сайхан газар ачих юм чинь гэж Саранг хэлэхэд Эрдэнэчимэг, хоёр найзынхаа дэргэд ирээд:

	— Зун цаг гэж сайхан юм даа. Би гуравдугаар ангид байхдаа.

	 

	Хүүхдийн зулайг наран халааж

	Хөгшдийн сэтгэлийг зун баярлуулна.

	Зулзаган ногоо урган дэлгэрч

	Зуны сарын сайхан эхэллээ.

	Түмэн хүүхэд хичээлээ шалгуулж

	Түүний дунд би бас байна

	 

	гэж уншаад хүүхдүүдийн алга ташихаар зөндөө их онгирч байдаг сан гэж ярьж байтал Зайсангийн автобус ирж зогсов. Тэгтэл автобусан дотроос хүүхдүүд:

	— Та нар суугаач! Бид цөм байна гэж хашхиралдав. Тэр гурвыг автобусанд ороход ангийнхан нь нэг талын суудал эзлэн сууцгааж хөгжилтэй байцгаажээ. Зайсангийн гүүрээр гарч автобус зогсоход

	— Хөгжим бүжгийн арван нэгдүгээр ангийнхан буугаарай гэж Эрдэнэчимэг чанга хэлээд өөрөө түрүүлэн буув. Ангийнхан нь нэг зэрэг бууж дор бүрэндээ барьсан савтай, боодолтой, юмсаа авцгаан зогсов. Ганболд:

	— Манай Эрдэнэчимэг юун их онгирох юм бэ дээ. 11 дүгээр ангид байгаагаа мэдэгдэх гэсэн юм байх даа. Чамайг тэгж хэлэхээр чинь хүмүүс гайхан харцгааж байсан гэхэд. Ангийн дарга Балдан:

	— Нээрээ ч жаахан эвгүй даруу биш юм болсон шүү. За тэр ч яах вэ! Өнгөрсөн нэг минут эргэж олдохгүй гэдэг биз дээ. Нэгэнт өнгөрсөн болохоор түүний хойноос дахин минут зараад яах вэ. Одоо хаана очих вэ! гэж асуухад, Хүүхдүүд

	— Туулын урд хөвөөгөөр явж Арцатын ам очъё.

	— Туулаар гараад бургасанд очъё.

	— Комбинатын бургасанд очъё гэх зэрэг олон санал гарсан боловч Зайсан толгой дахь Монгол Зөвлөлтийн хөшөөнд амьд цэцгийн баглаа өргөөд тэндээсээ их тэнгэрийн амны гүүрээр гараад Туулын хойд хөвөөний бургасанд очихоор болж тэр зүг явцгаав. Хэдийгээр ангиараа яваа боловч гурван найз зожиг ямаа аятай захалж байгаад, нэлээд хоцров.

	Саран бодол бодон тэнгэрийн хаяа харж явахдаа,  бидний аялал тун зөв боллоо шүү гэж бодож байв. Эрдэнэчимэг нэг бургас гартаа барьж савчин, газар шагайн уйтгартай юм шиг алгуур алхахдаа өнгөрсөн 11 жилд мөн ч их юм үзлээ дээ. Үүрэндээ байсан ангаахайнууд, эх эцэг, сургууль багш нарынхаа ачаар өд сөдөө ургуулж, дэгдээхий боллоо! Дэгдээхийг шувуу болгоход мөн ч хэцүүхэн үе байдаг юм байна даа. Томоогүй дэгдээхий юм л бол ийш тийшээ явах гэнэ. Юм бүрийг саваагүйтэн үзэх гэнэ. Ямар ч юмнаас айх эмээхийг мэдэхгүй дандаа л эрх дураараа аашилж байх гэнэ. Одоо өд сөд нь гүйцэж далавчлаад байна даа. Нэгэнт далавчтай болсон болохоор нисэх л хэрэгтэй! Нисэхдээ хандсан зүгтээ биш, харин хаана очихоо шилэн сонгоод, нисэх цаг тун ойртож дээ! гэж бодож явснаа:

	— Хүүе! Найз нар аа! Бидний ингэж явдаг зөв үү буруу юу? гэж асуув. Саран:

	— Яагаад, буруу байх вэ. Бидний сэтгэлд ямар их дурсгал үлдэнэ гэж бодож байна. Бургасанд очоод бөмбөг тоглоно. Жимсний ус ууна. Мах шарж иднэ. Зургаа авхуулна. Би гитардаж, чи дуулна. Ер нь цөмөөрөө сургуульдаа байхдаа ямар авьяастай байснаа үзүүлцгээнэ. Зарим нь шүлэг уншина, юу нь буруу байх вэ гэв. Эрдэнэчимэг:

	— Энэ бүхнийг би сайн мэдэж байна. Гэсэн ч... Бид гурав чинь хаашаа, юуны төлөө нисэхээ маргааш нийтийн өмнө шалгуулах гэж байгаагаа санаж байгаа биз дээ.

	Зохиол зургийн даалгавар гэдэг жүжиг тоглоно гээд л сургуулиар нэг зарлал гарсан. 9, 10 дугаар ангийнхан, багш, эцэг эх, бас удирдах хүмүүс ирж үзнэ гэж байсан. Би санаа зовоод байна. Бид гурав л гол рольд нь тоглоно гээд царай нь үл мэдэг цайрав. Ганболд:

	— Чи ролио мартаагүй биз дээ.

	— Мартаагүй! 

	Саран:

	— Охид дандаа л дэмий юманд санаагаа зовоож байдаг юм. Сургуулиа хийгээд багш нартаа шалгуулсан юм чинь гээд аягүйцэх байдал гаргахад Эрдэнэчимэг:

	— За тийм л юм биз дээ? Гэлээ ч гэсэн би нэг л айгаад байна. Би хүний гэргий болж тоглох нэг л эвгүй байна. Очиж, очиж шүү тэхэд.

	— Би чинь түвшин шударга зантай төлөв томоотой ухаалаг жинхэнэ монгол эрийн дүрийг босгох юм. Тэр чинь хамгийн гол дүр нь шүү дээ гэж дэргэдээс нь Очир хэлэв. Тэгтэл Ганболд:

	— Би та хоёрын энхрий хүү нь болно шүү дээ. Цагаан цэргийн бага дарга Никитин, Борис хоёрт ангийн дарга, эвлэлийн үүрийн дарга хоёр тоглоно. Залуу Зөвлөлтийн улаан армийн бага дарга Фроловт ханын сонины эрхлэгч маань тоглох болохоор жүжиг маань бид гурвын бүтээл биш, ангийн хамт олны хүчээр бий болж байгаа юм. 

	Хамгийн гол нь рольдоо итгэсэн зоригтой байх нь юуны өмнө чухал гэдгийг мартуузай! Одоо явцгаая,  нөхөд дээрээ очиж сайхан наадацгаая гэж хэлээд гурван найз ангийнхаа нөхдийг гүйцэхээр гүйцгээжээ.

	★

	Сургуулийн улаан булангийн үүдэнд цагаан хормогчтой охин, цувран ирж байгаа хүүхдийн билет шалган оруулж байв.

	Цөөхөн минутын дотор суудал дүүрч хүүхдүүд нам гүм сууцгааж байтал, чийдэн мэлсхийн асаж, суугчдыг цочоох мэт болов. Алгуурхан нээгдэж байгаа хүрэн хилэн хөшиг бүх хүүхдийн анхаарал татав. Цас шиг цагаан цамцанд час улаан бүч зүүсэн нэг охин баруун гартаа зурвас бичиг барьсаар гарч ирээд тайзны голд ирж олны зүг бөхийн ёслохын хамт алга нижигнүүлэв. Охин цэнхэр тууз уясан урт үсээ зүүн гараараа илбэх мэт дүр үзүүлээд эргэн хартал давхар хөшиг дээрээс буув. Битүү бургасан дундуур сүлжсэн нэг том мөрөн урсах бөгөөд мөрний хөвөө даган нэгэн морин тэрэг явж харагдав. Охин урагшаа хоёр алхаад:

	1921 оны хаврын нэг өдөр билээ. Өргөн Сэлэнгэ буурал хөөс цахруулан урсаж, алсыг зорино. Морин тэргээр явж байгаа шаавай эр ингэж дуулж явна гэж хэлээд цааш эргэмэгц баргил дуугаар: 

	 

	Хээр морины хатираа

	Явах тусмаа янзтай

	Хайрт аавын сургаал

	Удах тусмаа бодогдоно

	Халуун морины явдал

	Хад чулуунд саадгүй

	Хайртай ээжийн захиас

	Санах тусмаа үнэн

	 

	гэж дуулах хооронд тайзны нөгөө хэсэгт дөрвөн ханатай гэр бий болж, гэрээс Ганболд хүү гарч ирээд:

	— Ээж ээ! Аав ирж явна. Та гараад ирээч гэж дэвхцэн хашхирав. Гэрээс Эрдэнэчимэг яаран гарч саравчлан хараад:

	— Аав чинь ирээд хаана очих билээ гэхэд Ганболд:

	— Аав уу! Ардын журамт цэрэг дээр очно гэсэн. Тийм ээ, ээж ээ! Би мартаагүй ээ гэв. Эрдэнэчимэг,  хүүгийн толгойг илбэн энхрийлээд:

	— Миний хүү сайн хүү. Чамайг юу гэж хэлж бай гэлээ? Ганболд:

	— Аав чинь хаана байгаа вэ? гэж асуувал тарианы шуудуун дээр ажил хийж байгаа гэж хэлээрэй.

	— Тарианы шуудуу чинь хаана байна гэвэл юу гэх билээ?

	— Төө тэнд гээд тэнгэрийн хаяа заагаад байгаарай гэж хэлсэн.

	— Миний хүү цөмийг нь тогтоосон байна гэж хэлээд Эрдэнэчимэг хүүтэйгээ гэртээ ортол, хөшигний цаана морин төвөргөөн сонстоно. Очир морьтой ирээд гэртээ ормогц гэргийгээ ширтэн харснаа;

	— Заа хөө, цагийн байдал нэг л биш боллоо. Өчигдөр цагаан цэргийн хоёр дарга, манайхыг чиглээд гарсан сурагтай. Намайг харуулдаад л бургасанд бүгж байгаа даа! Яадаг шүү юм билээ дээ гэж хэсэг зуур санаашрав. Эрдэнэчимэг:

	Чамайг ийш тийшээ явдгийг яаж мэдээ юм бол. Харь орныхон бүү хэл, хавь ойрынхон ч мэдмээргүй юм даа.

	— Муу юм модон улаатай гэж хэн нэгэн хар санаатан хов хүргэсэн байж болох юм.

	— За яадаг ч болсон дүүрч дээ. Заяа л мэдэж дээ. Уржигдар буугаа бургасанд нуусан юм сан. Төр л тоогүй юм болж дээ гэхэд, Эрдэнэчимэг, сая чанасан цай аягалж:

	— Май! Нэг аяга цай уучих, яах билээ дээ хө, эр хүний дотор эмээл хазаартай морь багтана гэж бий. Санаа шулуудах хэрэгтэй гэв. Очир цайгаа оочиж амьсгаа аваад: 

	— Ямар сайхан бэ? Дотор онгойх шиг. Дахиад хийгээрэй! Миний хүү гараарай. Хүн ирж явна уу хараарай! гэхэд Ганболд хүү сандран гарснаа:

	— Аав аа, ээж ээ! Хоёр морьтой хүн ирж явна. Яг манайд ирэх нь ээ! гэхэд Очир:

	— Тэгж л таарна даа гэв.

	— Чи юмаа янзалж үз дээ. Би гарч харъя гээд Эрдэнэчимэг гаруут тэвдэн:

	— Очир оо! Чиний хэлээд байдаг цагаан цэрэг гэдэг чинь яах аргагүй мөн байна гэв. Очир хүүгээ дуудахад Ганболд гэртээ оров.

	— Миний хүү, тэр хоёр морьтой хүн чинь хадны мангаа гэхэд хүүгийн царайд айсан шинж илрэн аав ээжээ ээлжлэн хараад:

	— Би хадны мангаагаас айхгүй. Эр хүн чинь зоригтой байдаг, тийм ээ! гэхэд нь Эрдэнэчимэг:

	— Хадны мангаа ирэхээр яана гэсэн бэ? гэв. Ганболд:

	— Нуугддаг.

	— Тийм! Миний хүү! Нааш ир. Аав ээж нь үнсье гэж хэлээд эцэг, эх хоёр хүүгийнхээ дух хацрыг нь үнсээд:

	— Миний хүү аав, ээжээ дуудтал нуугдаад л байгаарай.

	— Аав аа! Хаана нуугдах вэ?

	— Гадаа барааны тэргэн дор нуугд!

	— Голын бургасанд орвол дээр! За түргэн гар гэхэд уранхай хөх тэрлэгтэй шовгор малгайтай хөл нүцгэн хүү эсгий үүдээ сөхөн гарснаа:

	— Хадны мангаа чинь хэзээ явах юм бэ? гэж хэлээд аав ээжийнхээ хариу үгийг сонсолгүй гэр ташааран гүйсээр гэрийн зүүн талын модон тэргэнд хураалгатай байгаа бараан доогуур орж муурт хөөгдсөн хулгана адил бүлтгэнэн дөрвөн хөллөн хэвтэв.

	Цагаан цэрэг уурласан арслан зогдор хөдөлгөх адил сүрдүүлнэ гэж мэдээрэй! Өстөнд муугаа бүү үзүүл гэж хуучны үг байдаг. Дайсны өмнө сөгдөхгүй юм шүү гэж хэлээд Очир хөмхийгөө зууж, даанч цаг алдлаа даа гээд шүд зуун заналхийлэв. Эрдэнэчимэг, 

	— Бодож л үзье. Муу хүүгээ гээд нулимс гүйлгэнүүлэв.

	— Амь соливол арилжаа, хоёр бол хожоо шүү дээ. Тун эс бол би нэгийг нь цохиж унагаая, чи амжиж гараад журамт цэрэгт хэл хүргэхийг бодно биз. Тэрэгний морийг хуурамч тушаагаар уясан гэж Очирыг хэлэхэд Эрдэнэчимэг:

	— Яаж болох вэ? Хүн алах хэрэг үү? гэв.

	— Иш! Эрдэнэчимэг минь чи хүүхэд биш, дайсан гэдэг чинь...гэж ярьж байтал гэрийн гадаа хүн ирж чанга чанга инээлдээд бууныхаа жадны үзүүрээр үүдийг нь сөхөж:

	— Хэн байна! Муу сайн монголчууд...гэснээ нэг нь орж хоймор нь зогсоод:

	— Чи улаан орос мэднэ ээ? гэхэд нөгөө цэрэг:

	— Сүхбаатар хаана байна гээд хүйтнээр инээв. Очир:

	— Эрхмүүд сууцгаа! Цай зооглоорой. Аль чи цай аягалаач гэж хэлэхэд нэг цэрэг:

	— Бүү хөдөл. Гараа өргө. Хүүхэн гараа өргөөрэй. Сүхбаатарын цэрэг одоо хаана байна? Хэлээрэй гэв. Очир:

	— Сүхбаатарын цэрэг би байна. Яах гээ вэ? гэж омогшин хэлэв. Цэргийн нэг нь Очирыг буудаад:

	— Ингэвэл ямар вэ? Ядуучууд цусаараа юу олох гээд байгаа билээ гээд нэгийгээ харахад

	— Хүүхэн та хариу хэлээрэй! Нөхрийн чинь сүнс тэнгэр өөд явлаа гээд тас тас инээв. Эрдэнэчимэг

	— Ардын цус бол ариун тэмцэл мэдэх үү? гээд нөхрийгөө тэврэх гэтэл цагаан цэрэг өшиглөөд буу тулгав.

	— Энэ хүүхнийг ханатай нь барьж хүлээд гэрийг нь шатаая. Бурханд чинь зул болог. Бурхан мэднэ! Нөхөр чинь бурхан болж байна. Хараарай! гэж шарав татав хийж байгаа Очирын нүүрийг зааж хэлээд Эрдэнэчимэгийн эрүүнээс нь дээш татав.

	— Сүүлгүй чононууд, та нар монголын газар нутаг, мал сүрэгт шунахайран шүлсээ хэчнээн асгавч ард түмний тэмцэлд хэзээд шатна! Алтан наран хөрст газар,  ариун дэлхий минь хүүг минь...гээд цэргийн нүүр рүү нулимав., Цэрэг:

	— Аа бас хүү байна! Хаана байна! хэлээдэх! Сайхан хүү байгаа биз гээд наг наг инээгээд

	— Энүүнд бас хайр сэтгэл байна! Май энэ бууны ам долоо. Эрүүг нь заа. Дахиад юу хэлэхийг нь: Эрдэнэчимэг:

	— Би үхэвч, ариун санаа минь үлдэнэ. Хорт могойнууд үнсэн товрог болно гэхтэй зэрэг нөгөө цэрэг:

	— Хүлээд, хүлээд! гэж голоо сугартал хашхираад өөрөөсөө чүдэнз гаргаж гэрийнх нь дотор талд гал тавив. Эрдэнэчимэг хүч тэмцэлдэн эсэргүүцэвч бүрэн зэвсэгтэй хоёр цэрэгт юу болох вэ? Янгинатал хүлээд хананд нь наалдуулан уяад, гал утаа, үнс, чандруу энэ бол манай хүчин гэж хэлээд хаалга хааж гарав.

	Цэргийн нэг нь:

	— Тэр модон тэрэг.. гээд алхтал нэг нохой сүүл хавчин зугтахад нөгөө цэрэг буудан алав. 

	Хоёр цэрэг барааг тойрон явснаа Ганболдын уйлахыг сонсоод, бараан доогуур шургаж хараад

	— За хүү нэр хэн бэ? Наашаа ир! гээд зүүж яваа буугаа зааж, энэ тоглоом ав гэв. Ганболд могойд соруулах гэж байгаа хулгана адил хамаг бие! агчааж,  дагжин чичрээд дуугүй болов. Цагаан цэргийн нэг нь толгойд нь сум, зүрхэнд нь сэлэм гэж хэлээд хоолойд нь буу тулгахад хүү ухаан жолоогүй айж бархиран уйлав. Гэнэт буу дуугарч цагаан цэрэг буугаа алдан үхэтхийн унав. Тэгтэл нэг орос дарга, цагаан цэргийн нэгийг гарыг нь өргүүлээд, хүүг энхрийлэн тэврээд:

	— Даваа гуай та бид хоёр тун ялимгүй хожигджээ.

	Нөхөр дарга аа! Энэ шатаж байгаа айл хэнийх вэ? Би, энэ хүүгийнх байж таарна гэж бодож байна.

	— Нэрийг нь мэдэхгүй юм. Манайханд холбоо барьж унаа залгуулж байгаа хэдэн хүн бий! Тэдний нэг нь байхдаа!

	— Тийм л байж таарлаа

	— Монгол хүн хотонд орж мал барьсан чоныг алахгүй өнгөрөөвөл азад муу гэдэг юм. Хороох хүний нэрийг асуу гэж үг байдаг. Та нэрийг нь асуугаач! Фролов:

	— Нэрээ хэл! Цагаан цэрэг:

	— Никитин

	— Энэ айлын хүмүүс хаана байна? Цэрэг:

	— Чи ямар тэнэг амьтан бэ? Эзгүй гэр шатаах гэж байх уу гээд дооглон инээв. Фролов:

	— Бар хулганад дээрэлхэв гэж, гэмгүй номхон ардыг алж талах чинь, чиний цэцнийх үү? Аа эсвэл цагаантны тэнэгийнх үү? Никитин:

	— Ямар нь ч байлаа гэсэн эр эм хоёр чандруу болоод бурхны оронд тонилсон байх аа! Фролов:

	— Энэ нялх амьтан! Никитин:

	— Нэгэнт л дайсан бол, их багын ялгаа юу байна! гэхэд Фролов:

	— Нөхөр Даваа наадахыгаа орос цэргийн ангид аваачиж тушаа. Тэд учрыг нь олно биз! гэхэд нь Даваа Никитинг тууж явав. Фролов Даваагийн хойноос хараад:

	— Байдал нэгэнт тодорхой боллоо! Өнөө өглөө үүрээр арваад морьтой хүн Сэлэнгэ гаталсан мэдээ байна. Би энэ хүүг монгол цэргийн ангид хүргэж өгөөд очно! Шархтсан чоно эрхтнээ тас хаздаг гэдэг үг бий! Сэрэмжтэй яваарай! гэв. Фролов жаал хүүгийн дэргэд ирээд:

	— Битгий уйл! Гэр чинь хаана байна вэ?

	— Манай гэр тэр одоо алга.

	— Аав, ээж чинь хаана байсан бэ?

	— Гэртээ байсан.

	— Аав чинь...

	— Аав, ээж хоёулаа!

	— Аав чинь чамд үг хэлсэн үү!

	— Мангаа...мангаа ирлээ гарч нуугд. Тэргэн доор ор гэж хэлсэн гэхэд Фролов юм бодож байгаад

	— Хүн ирвэл монгол, монгол гэж хэлээрэй гэсэн үг юм бол уу гэж бодоод хүүг хоёр гардан дээр өргөж:

	— Хүү чамайг гар дээрээ өргөе! Чи эрх чөлөө! аз жаргал эдэлнэ. Хоёулаа морь унах уу? гэхэд хүү

	— За гэж баярлав. Фролов, монгол хүн моринд дуртай гэдэг үнэн юм.

	— За чи надаас сайн бариад яваарай гээд тэврэн мориндоо мордож явав, хүү дуугүй байснаа гэнэт:

	— Улаан цэрэг үү? гэж асуухад

	— Юу! Улаан цэрэг ээ! Хэн зааж өгсөн бэ?

	— Аав

	— Аав нь өөр юу гэж хэлсэн бэ?

	— Улаан цэрэг сайн, цагаан цэрэг муу гэж хэлээрэй гэсэн

	— Их сайн байна! Би улаан цэрэг гэв. Хүү Фроловын малгайн таван хошуу тэмдгийг барьж үзээд:

	— Энэ юу вэ? гэхэд.

	— Цэргийн таван хошуу тэмдэг. Чи авах уу! гэв. Хүү инээж:

	— Авна аа гээд гараа сарвайхад, Фролов:

	— Цэргийн хүн малгайныхаа тэмдгийг өгнө гэдэг дүрэмд таарахгүй. Гэвч чамд өөр өгмөөр юм алга гэж хэлээд таван хошуу тэмдгийг өгөв.

	Зургаан настай хүү тэмдгийг эргүүлэн тойруулан сонирхоод араатны савраас, амь аварсан ачтан гэж мэдсэн мэт баяртай явсаар давхар хөшигний цаагуур далд ормогц Сэлэнгийн долгио гэдэг дууны намуухан аялгуу тодрон тодорсоор жүжигт тоглосон хүүхдүүд гарч ирээд ёслоход хүүхдүүд алга нижигнүүлэн баярлалдаж зарим нь:

	— Маш сайн тоглолоо. Баяр хүргэе! Ганболд оо, чи чинь зургаан настай хүүхдийн рольд тоглож байх гэж намхан төрсөн юм байж гэх зэргээр хөгжилдөн ярьцгааж байтал хөшиг доош буув. Жүжиг хөтлөгч Сувд, үзэгчдэд хандан:

	— Хүүхдүүд ээ! 11 дүгээр ангийн Ганболдынхоо, зохиол зургийн даалгаварт ярьсан сэдвийг бид жүжиг болгон тоглолоо. Ганболд маань «нөхрийг нөхрөөр нь, дайсныг дайснаар нь» гэдэг нэртэй цуврал зураг зурж дипломын ажил хийсэн юм. Та нарт ямар санагдав. Энэ бол нөхрийн тухай сэдэв байгаа юм. Санал хүслээ! Ганболдын нэр дээр өгөөрэй! За, баяртай гэв.

	★

	Үзэгдэлд тоглосон хүүхдүүд ангидаа цугларсны дараа Ганболд:

	— За ямар болох шиг санагдав! Ёстой нэг хэцүү байна даа! Та нар их сандрав уу гэж асуухад нь Эрдэнэчимэг:

	— Санаснаас аятайхан боллоо гэж бодож байна. Яагаад вэ гэвэл биднийг тоглож байхад нэг ч шуугиан чимээ гараагүй, бүх хүүхэд нүдээ бүлтийлгэн, чихээ дэлдийлгэн хараад байсан. Одоо чинь ёстой нэг чөлөөт шүүмжлэлийг өрнүүлнэ биз дээ.

	— Цагааны дээрэмчин цэрэг, эцгийг нь буудаж, эхийг нь ханатай нь барьж хүлээд, гэртэй нь амьдаар нь шатаагаад, хүүг нь жадны үзүүрээр өлгөх гэж байхад нь Зөвлөлтийн улаан цэргийн бага дарга Фролов, монгол дарга Даваатай ирж, цагаан цэргийг буудан унагаж, нэгийнх нь гарыг нь өргүүлж, хүүгийн алтан амийг аварсан энэ хэсэг бол ёстой л сайн нөхрийн чанарыг харуулжээ. Хэрэв тийм юм бол ийм нэг асуулт байна! Тэр хүү одоо хаана байна. Хэрхэн амьдарч байна. Үүнийг мэдэх нь чухал гэж санаж байна! гэж асуухад Ганболд:

	— Би санаагаараа зохион бодоогүй юм. Түүхийн үнэн явдал юм.

	— Харин тэр тусмаа л хүүг олох хэрэгтэй юм биш үү 

	— Хэрэв тийм юм бол хэдүүлээ хүүгийн эрэлд гаръя. Уг явдал нь үнэн бол хүүгийн нэр эцгийн нэр аль, аль нь олдоно. Фролов гэдэг дарга байгаа эсэхийг ч мэдэж болно гэв. Ганболд:

	— Болсон явдал нь үнэн болохоос биш, хүний нэр нь зохиомол юм гэхэд Эрдэнэчимэг, 

	— Тэгвэл ерөөсөө л худал юм биш үү! гэхтэй зэрэг Ганболд:

	— За боль доо! Зохиол зураг гэдэг чинь болсон юм уу, болж байгаа, болох юмны яг баримт биш, хүн нийгмийн амьдралд болсон юм, болж болох үйл амьдралыг зурдаг болохоороо энэ явдлыг үнэн гэж итгэж болно гээд дуугай болов. Саран:

	— Зурагт, хүний нэрийг тооцон хэлэхгүй шүү дээ. Ингэхлээр болсон явдал нь үнэн болохоор чин үнэн нөхрийн тухай зургийн санаа нь манай бодит амьдралд болсон үнэн түүхт явдлыг тусгасан үнэн явдлын нэг хэсэг нь юм. Би бодоход ийм зураг байж болно гэж санаж байна гэв. Эрдэнэчимэг:

	— Хэзээ, хаана, юу болсныг зурах нь чухал биш, болсон үйл явдлын ач холбогдол, цаг үе, үйл явдалд оролцогч хүмүүсийн зан чанар, нийгмийн шинж байдал, энэ бүхнийг судалж байж, түүнийгээ зургийн уран аргаар зурах ёстой биз дээ! Хүү одоо хааяа, ямар шуу амьдарч байгааг олж байж л, хань нөхрийн сайныг улам гүнзгий ойлгох юм. Ийм болохоор аливаа юмыг хийхийн тул уйгагүй хөөцөлдөх хэрэгтэй уран зураг гэдэг чинь шинжлэх ухаан шүү дээ. Ингээд маргаад байвал, олигтой хариу олохгүй нь мэдээж Одоо явцгаая гэхэд нь найз нар нь зөвшөөрч гарцгаав. Ганболд: 

	— Бид хэдүүлээ, жадны үзүүрт тулж, үхлийн ирмэг дээр байсан тэр хөөрхөн хүүг олцгооё. Хүүг олж чадвал бидний зохиол зургийн даалгавар улам л сайн болох юм гэж ярихад нь найз нар нь зөвшөөрчээ.

	Дэжид тавагтай хоол авчрах зуураа:

	— Гочоо! Ганболд хүү маань нэг л их уйтгартай, зовлонтой байх шиг санагдах юм. Чи ажигласан уу? гээд нөхрөө харав. Гочоо:

	— Би бас тэгж бодоод байгаа юм. Даалгавар хийнэ, яана яана ч гэнэ дээ! Өдөр шөнөгүй л гүйгээд байх юм даа гээд санаа алдав. Дэжид:

	— Арван нэгдүгээр анги төгсөнө гэдэг чинь тийм ч амар даваа биш юмаа. Хүү маань санаагаар унаад байх шиг л байна. Яадаг ч юм билээ! гээд бодолд автав. Гочоо:

	— Элдэв юм бодсоор байгаад мэдрэл нь муудаж байгаа юм биш байгаа гэж санах юм гэхэд Дэжид:

	— Харин ээ хө. Асуугаад, асуугаад дуугарах юм биш дээ! Долгор эмчид үзүүлдэг юм билүү гэж санах юм. Гочоо:

	Хэлээд, хэлээд нэмэргүй ээ! Цаадах чинь уурлана. Ая зүйг нь чи л олж үз. Дэжид:

	— Ганболдыг хичээлээс ирэв үү, үгүй юү утас дуугараад, Саран байна. Ганболд байна уу? гээд амар тайван байлгахгүй юм. Ихэр хурга шиг нэг нэгээсээ салж холдохгүй өрөвдмөөр ч юм даа! Хоол цайгаа идэж дуусаагүй байхад нь л Эрдэнэчимэг, Саран хоёр нь ороод ирэх юм, гурвуулаа яриад л байх юм, яриад л байх юм. Юугаа ч ярьдаг юм вэ бүү мэд! Заримдаа их их дуугараад нэг юманд цэц булаалдаад байх шиг болох юм. Арай л хэрэлдэхгүй юм. Одоогийн чинь хүүхэд хичээл давтана, зураг зурна гээд хоорондоо яриад л суугаад байх юм гэхэд Гочоо:

	— Арван нэгэн жил нэг ангид байх чинь нэг ээж аавын хүүхэд шиг болдог байна. Зургийн ангийн хүүхдүүдэд ярих юм бас элбэг байдаг бололтой! Дэжид:

	— Хүү маань өрөвчхөн сэтгэлтэй, аливаа юмыг их бодож, сэтгэлээ зовоодог зантай шүү дээ гээд санаа алдахад нь Гочоо:

	— Тэгээд яалаа гэж хэлэх гээд байна! Дэжид:

	— Бие, биеэсээ холдох нь гэж санаагаар унаж байгаагүй байгаа гэж бодох юм гэж ярьж суутал хаалганых нь хонх дуугарав. Дэжид очоод:

	— Хэн бэ гэхэд Ганболд:

	— Би байна! гэж хэлэв. Хүүгээ орж ирмэгц баярлан:

	— Миний хүү яасан их удав. Ангидаа сонин гаргаа юу? Эрдэнэчимэгийндээ очоод ирэв үү? гэв.

	— Хаанаас даа. Одоо сургуулийн хичээл дуусаад байхад юунд сонин гаргах вэ. Даалгавар хийгээд...

	— Бас дутуу байгаа юу! Яасан ч сүрхий даалгавар вэ дээ. Ойроос царай алдаад яагаа вэ дээ муу хүү минь За хоолоо ид! Аав, ээж нь хүүгээ хүлээгээд л байна гэв. Ганболд пальтогоо өлгөж, гар нүүрээ угаагаад:

	— Хоол идэхгүй. Дэжид барьж байсан хоолоо тавиад:

	— Ааваасаа мөнгө авсан уу. Гуанзанд ороо юу?

	— Үгүй ээ. Даалгавраа хийсээр байгаад ирж байна.

	— Чи ядахдаа нэг аяга цай уудаг байгаа даа чиний төлөө хэлж байна.

	— Ээжээ та ойлгооч дээ. Зохиол зургаар дипломын ажил хийх чинь зүгээр нэг ханын сонины зураг зурахтай адил юм биш ээ! Юу зурахаа бодно. Бодсоноо яаж хийхээ урьдаар бичнэ. Зурах юмныхаа тухай олон ном уншина. Бас холбогдох материал цуглуулна. Багш нартаа үзүүлнэ. Зөвлөгөө авна. Хүний сэтгэлд хэрхэн нөлөөлөх, хүнд ямар ашиг өгөх, хүмүүжлийн талаар, урлагийн талаар...гээд л зөндөө олон юм нийлж байж зураг бүтдэг юм чинь гэж ярьж байгаа хүүгийнхээ үгийг сонсож Гочоо нөгөө тасалгаанаас гарч ирээд:

	— Миний хүүгийн хэлдэг зөв өө! Гэхдээ хоол унднаас гартлаа бодно гэдэг...

	— Аав аа! уран зураг гэдэг чинь...гэхлээр

	— За, за аав нь чиний хэлэх үгийг чинь мэдэж байна. Зургийнхаа даалгаврыг л хийж үз. Бодоод л бай. Борогч гүү долоон лан таван цэн гэж...бодоод л байтал нэг л мэдэхэд болох л байх, харин бодлого биш, дүйрлэг болох юм бол хайран цагийг зүгээр өнгөрүүлэхийн нэмэр шүү дээ! Их бодохын тулд их л юм мэдэх, багш нарынхаа заасныг эргэн ухаарах, амьдралыг зөв таних аливаа юмыг урнаар ажиглах хэрэгтэй гэж хэлээд өрөөндөө буцаж орон, сонин дэлгэн үзэв. Дэжид:

	— Аавын чинь хэлдэг үнэн л бий дээ. Хийж чадахгүй болоод яаж хийе гэж бодоод санаагаар унаад байгаагүй бол яамай л хэрэг. Миний хүү амар. Ээж нь хүүдээ хэдэн хуушуур хайраад өгье! Хэвтэж амраад босоход чинь бэлэн болгоод баймз гээд гал тогооны өрөө рүү явахад Ганболд:

	— Ээж ээ. Би унтаж амрах гэсэн биш ээ. Юм бодох гэсэн юм.

	— Чи тэгээд ямар ч хоол идэхгүй юм уу?

	— Тухайн үед нь л болъё. Хэвтээд бодохоор ухаан төвлөрдөг юм гэхэд, Дэжид:

	— Аа мэдэхгүй. Хийморь ч үгүй, золбоо ч үгүй гэв? Тэгтэл хаалганы хонх дуугармагц:

	— За бас л... Нэг л амруулахгүй, мөн ч хэцүү хүүхдүүд юм даа гэсээр Дэжид хаалгаа нээгээд:

	— Аа та хоёр уу? Орцгоо, орцгоо! гэв. Эрдэнэчимэг Саран хоёр жаахан хулгаж байснаа:

	— Сайн байна уу, Эгч ээ? Ганболд байна уу! гэв. Дэжид: 

	— Сайн. Хүүхдүүд сайн л биз. Найз чинь өрөөндөө бий. Саран:

	— Бид хоёр Ганболдтой уулзах гэсэн юм.

	— Та нар хэзээ л зөвшөөрөл авч байлаа? Ор, ор! гэв. Хоёр найз нь хаалгыг нь болгоомжтой нээтэл, орон дээрээ хэвтээд юм бодож байсан Ганболд цочин босоод:

	— Би зүүрмэглээд орхиж гэж хэлэн, нүдээ нухалж, согтуу хүн шиг гуйваад

	— За сууцгаа, Ямар сонин юм дуулгах гэж ирэв. Эрдэнэчимэг

	— Бодоод л бор зүрх булгилуулаад, босож ч чадахгүй, сууж ч чадахгүй байна уу? Нэг юм хийе гэхээр тэгдэг юм. Саран:

	— 1921 оны партизан нэг өвгөнтэй уулзлаа. Барон цагааны дээрэмчид Сэлэнгэ нутгийн ард түмнийг түйвээн сүйтгэж, орон гэрийг нь шатааж, байсан тэр үеийг ёстой нэг гал усны гашуун зовлон гэж нэрлэсэн юм гэж тэр ярилаа гэхэд Эрдэнэчимэг:

	— За тэгээд түүнийгээ яриач гэв. Саран:

	— Өөр тодорхой юм ярьсангүй. Үүнийг л хэлэх гэж ирлээ гэв.

	— Ердөө л энэ үү. Тун сонин юм ярина гээд байсан чинь энэ үү гэж Эрдэнэчимэг гоморхов. Ганболд:

	— Би бас иймэрхүү юм дуулсан. Ардын зориг агуу гайхамшиг гэж үнэн шүү. Сэлэнгэ мөрний нэгэн бэлчирт морьтой, явган, буутай, буугүй хэдэн хүн цугларч, ардын журамт цэрэгт элсэн нийлээд гэр орноо орхиод явж билээ. Хоёрхон хоногийн дотор, хорин хэд болж зарим нь буу үүрч, цэрэг болов. Зарим нь бургасанд шивээлэн тагнуул болов. Зарим нь хөл унаа залгуулж холбоо барив. Журмын сайн нөхөд саналаар нийлж байж л журамт цэрэг болсон юм гэж партизан Дагва гуай ярилаа гэхэд Саран:

	— Би бас үүнээс арай өөр маш сонин яриа сонслоо.

	Зөвлөлтийн улаан цэргийн нэг дарга нэг эмэгтэй хүүхдийг морин дээрээ дүүрч яваад нэг айлд өгсөн гэж! ярьцгаадаг, үнэн худлыг мэдэхгүй юм гэж өвгөн Жамба ярьж байсан гэж манай ангийн Батын аав ярьсан гэнэ.

	Би бодохдоо тэр хүүхэд эрэгтэй ч байсан байж болох юм. Яагаад вэ гэвэл тэр үед эрэгтэй, эмэгтэй хүүхэд адилхан урт даахитай байсан гэнэ.

	Би эрэгтэй хүүхэд гэж бодоод зурж байгаа гэхэд Эрдэнэчимэг:

	— Миний бодоход эмэгтэй байсан бол улам сонирхолтой гэж бодох юм. Ер нь партизан эмэгтэй байдаг бол уу гэж өөрийнхөө бодолд олзуурхан хэлэхэд Ганболд:

	— «Нөхөр» гэдэг зураг чинь түүхийн үнэн явдал юм. Нарийвчлан хэлбэл Монгол зөвлөлтийн ард түмний цусаар гагнагдсан ган бат найрамдлын нэг хэсгийг яаж үзүүлснийг, зураг үзсэн хүн бүр гайхмаар зурвал сайн болно гэж санаж байна. Ямар вэ? Эрдэнэчимэг:

	— Чиний хэлдэг яриагүй зөв. Гэхдээ, хүний дотоод сэтгэлийг гаргаж зурна гэдэгт л зургийн чадал байх хэрэгтэй.

	Ардын журамт цэрэг, хаана байна гэж цагаан цэргийг асуухад:

	— Би байна гэж хэлсэн үг нь тэр хүний зориг, үзэл санаа, ариун шударга, чин үнэнч эрийн дүрийг харуулсан баримт юм. Түүнийг зургаар яаж гаргаж зурах вэ? Хоёрдугаарт, хайрт ханиа буудуулчхаад байгаа мөртөө дайсны өмнө сөгдсөнгүй, харин дайсныг занах тэмцэлдээ зоригжиж үхэхийг өчүүхэн ч үл тоомсорлосон эрэлхэг эмэгтэйн дүрийг яаж гаргах вэ. Энэ хоёр бол хүний дотоод сэтгэлийн маш ховор дүр юм. Би бол үүнийг л бодох хэрэгтэй гэж бодож байна, гээд дуугай байв. Саран:

	— Шатаж байгаа гэрийн хажууд, бараа хураан модон тэрэгний дэргэд бяцхан хүүгийн толгой дээр сэлэм далайж жадны үзүүр зүрхэнд нь тулгаж байсан цагааны дээрэмчин цэргийг зөвлөлтийн улаан цэрэг буудаж хүүгийн амь авраад, элгэндээ тэврэн явж байсан тэр их ачийг зурах нь чухал гэхэд Ганболд:

	— Та хоёрын хэлж байгаа энэ бүх санааг гаргаж зурах гэдэг амаргүй юм. Гэртэйгээ шатсан хоёр хүний сэтгэлийг гаргах нь зөв гэж бодож байна. Тэгэхдээ аймхай хулчгардаа биш, аймшиггүй зоригтойдоо, амиа аргалж гаргахыг бодсонгүй. Харин ард түмний шантаршгүй тэмцлийг харуулсан давтагдашгүй сайхан дүр мөн.

	Ийм болохоор зуралгүй орхиж болохгүй. Гэртэйгээ шатаж үхсэн товрог болж байгаа боловч тэр хоёрын тэмцэл нь оволзож байгаа улаан галын хүчит дөл адил үүрд бадарч байх юм гэдэг санаагаар зурвал аятайхан болох бол уу гэж бодох юм. Нэг толгойгоос, хоёр толгой илүү гэдэг биз. Бидний яриа заавал ашигтай болно гэхэд Эрдэнэчимэг:

	— Бүгдийг ойлгож байна. Гэхдээ юм бүрийг зурна гэвэл яаж болох вэ? Хүүгийн амийг, улаан цэргийн дарга аварсныг зурж чадвал л болно гэж бодож байна гэж ярьж байтал Дэжид:

	— Хүүхдүүд ээ! Цай ууцгаа гэж дуудав.

	— Ээжээ, одоохон доо уухгүй. Бид маш их чухал юм ярьж байна гэж Ганболд хэлээд, 

	— Манай ээж ингээд л, заримдаа юм бодуулах чөлөө олгодоггүй юм гэхэд, Эрдэнэчимэг:

	— Ганц танай ээж чинь биш ээ. Бидний аав ээж цөм ялгаагүй л дээ гэхэд Саран:

	— Ертөнцийн хамаг юмыг, танин мэдэж чадаагүй тэр хөөрхөн хүү муухай зэвхий хүнийг үзээд, хэрхэн айж сандарч байгааг гаргаж зурж чадах эсэхээс л зургийн чадал гарна. Харин эцэг эх хоёрын ариун санаа эр зоригийг дүрслэх нь зүйтэй гээд нэг үг хэлэх гэтэл, Эрдэнэчимэг:

	— Бид гурав тэр хүүг олох гэж хэдэн долоо хоног явж, партизан ахмад хүмүүстэй уулзаж ярилцсаар байгаа шүү дээ. Хэрэв олбол зурагтай хэрхэн оруулан зурах вэ? Би Ганболдоос хариу сонсъё.

	— Зохиол зургийн даалгавраар түүхийн үнэн үйл явдлыг, гаргасан болохоор манай ард түмний амьдрал, тэмцэл хоёр улсын халуун нөхөрлөлийн салшгүй хэсэг нь болно. Хүүг олж уулзах юм бол шинэ нээлт хийнэ гэсэн үг. Саран:

	— Би дэндүү уяхан сэтгэлтэй юм уу даа. Хүүгийн эцэг эх хоёр юу бодож байсан бол гэж санахаас уйлмаар санагдах юм. Тэгсэн мөртөө зурах гэхлээр нялх амьтан яаж амьдраа бол гэж бодохоос л дотор харанхуйлах шиг болох юм гэж ярихад Эрдэнэчимэг:

	— Чи ч рольдоо итгэдэг хүн дээ! Хэдий чинээн гүн сэтгэнэ, төдий чинээ амьдралыг зөв ойлгож болдог гэдэг юм даа. Уяхан зүрх уруу татна гэдэг. Уярсаар байгаад 1 урьд, одоог бодсоор байтал даалгаврын хугацаа дуусдаг. Бид гурав цэц булаалдсаар байгаад хамаг цагаа бардаг. Ийм л ажил болох нь ээ гэхлээр Саран уурласан дүр үзүүлээд:

	— Зураач хүн зурж байгаа юмандаа итгэхээр барахгүй, ямар зовлон зүдүүр, жаргал цэнгэл, эр зориг, гуа сайхныг гаргах гэсэн бол өөрөө түүндээ шууд орж байж зурах ёстой гэдэг биз дээ гэхэд нь Эрдэнэчимэг:

	— Өө, чи чинь Ганболдын адил рольдоо бат итгэдэг болжээ. Би хун саргай хоёрыг зурахдаа хун болоод нисэж чадахгүй саргай болоод ургаж чадахгүй. Саран:

	— Тийм биш ээ! Чи буруу ярьж байна. Өөрөө хун болохгүй ч гэсэн нүдэндээ харж, чихэндээ сонсож, сэтгэлдээ бодож байж зурна шүү дээ гэв.

	★

	Сэлэнгэ мөрний нэгэн уужим хөндийн тохойрсон бургасны үзүүрийн бэлчрийн өмнөх ухаагийн энгэрт байгаа ганц гэрийн тооноор утаа савсаж, тунгалаг тэнгэр өөд эрчлэн суунаглана. Ойр хавьдаа хүн амьтангүй энэ газар Жүрмэдийнх хаваржиж байжээ. Насан гэртээ орж ирээд:

	— Эш, Жүрмэд минь дээ! Наад аягатай цайгаа уугаач. Өдөр шөнөгүй гал хөөрөгдөж, тугалга хайлаад нүд чинь чавга шиг улайж шүү гэхэд нь Жүрмэд:

	— Ээ, Насан минь! Чи миний гэргий шүү дээ. Миний үгэнд ор. Би ямар хүүхэд биш, гээд хөөргөө тэгэхээс тэгэх гэсэн шиг чанга чанга дарж оч үсрүүлэн халуун үнс бужигнуулав. Тэгэхэд нь Насан:

	— Чи хүүхдээс дор байна. Үүрээр босоод л энэ шүү дээ. Ямар дайн дажин болоод байгаа биш. Нэг аяга цай уучих завгүй байна гэж үү?

	Насан минь одоохон энэ хэдийг цутгаад орхиё. Гадаа бараан дор хэдэн бөөрөнхий хуш бий, аваад ир. За шалбалж үз гэхэд Насан

	— Бас л болоогүй юу! өчигдөр хоёр зуу өнөөдөр хэдийг цутгах вэ? Муу ёр удаад чи яах л гээд байна даа! Өөрөө унасан хүүхэд уйлдаггүй гэж сүүлдээ ийм, тийм гээд байв аа гээд гарах гэхэд нь:

	— Тэнгэрийн наран өмнөөс манддаг бол газрын наран умар зүгээс манджээ гэж чамд мөн ч олон хэлсэн дээ. Эм хүн богийг ухаантай гэж үнэн ч юм гэж хэлэхээр нь Насан: 

	— Хүүе Жүрмэд ээ!Гараад ирээч Энүүхэн баруунтай морьтой хүн айсуй! 

	— Балрахын тэмдэг дээ. Наад дарь, тугалгаа далд хий! Орны хөндий руу сумнуудаа нуучхаарай! Би өвчтэй болоод хэвтье, дээлээр хучаад орхи! Цог дээр данхтай цайгаа тавь. Наад хөөргөө үлээлгэж бай! Яаж байгаа юм бэ? гэж асуувал, манай өвгөний бие муу гал түлэхээр хөөрөөд байх юм. Ямар сайн даа ингэж хөөрөгдөж суух вэ дээ гэж хэлээрэй. За гар. Ямаршуу хүн байна, хар! Буутай цэргийн хүн байвал айж эмээсэн байдал битгий гаргаарай гэхэд Насан гарч хараад:

	— Жүрмэд ээ! Хүүхэд дүүрсэн орос хүн байна. Би зогсоод байх уу? Морь нь сульдсан юм уу, гэлдрээд байна гэхэд:

	— Чи гадуур юм хийсэн болоод байж бай. Юм асуувал дуугай байгаарай гэж Жүрмэдийн хэлтэл, 

	— Хүүе! Таминь буутай юм. Бурхан сахиус гэж хэлээд, төмөр хүрзээр үхрийн баас арилгаж байтал, хээр морьтой орос дарга гэрийнх нь гадаа ирээд, 

	— Сайн байна уу! Та энэ хүүхдийг өргөөд аваарай! би цэргийн хүн, маш яаруу явж байна гээд хүүг өргөн бариад, 

	— За аваарай. Би явлаа. Чи энд байх болно гэж хүүд хэлээд Насанд өгөх дөө:

	— Наадах чинь эцэг эхгүй өнчин хүүхэд шүү, гэрийг нь цагаантан шатаагаад ганцаараа үлдсэн нялх амьтан гэж хэлээд мориныхоо жолоог залав.

	Насан мөнөөх хүүг тосон авч буулгав.

	Фролов явж байснаа морио зогсоож, эргэн хараад:

	— Сайн хүн болгоорой! гэж хашхирчээ.

	Жүрмэд хүнийг явлаа гэж мэдээд гарч орос цэргийн даргын хойноос харахад бургасны дунд толгой нь шоволзон далд орж үзэгдэв..

	— Улаан цэрэг нь лав мөн юм. Чи харж байна уу? Үүнийг чинь таван хошуу гэдэг юм. Таван тивийн түмэн нэгдэгтүн гэсэн утгатай юм гэнэлээ.

	Манай хойд зүгийн зарим буриадууд ийм тэмдэг зүүх болоод байгаа юм гэж хэлээд Жүрмэд сумаа цутгаж эхэлсэн юм гэлээ.

	★

	Энэ яриаг Сэлэнгэ аймгийн партизан Очир гэдэг хүн өөрийнхөө дуртгалд ярьсныг би олж уншлаа гэж Эрдэнэчимэг ярив. Саран:

	— Мөн сонин яриа юм. Үнэхээр амьдралтай яриа байна. Тэр хүүгийн нэрийг мэдсэн болохоор хамаг юмны оньс нь олдож байна гэсэн үг, тийм үү! гэж асуухад Ганболд:

	— Миний санахад сум цутгаж байсан хүн бол анчин хүн байжээ. Тэр үеийн анчид цахиур бууныхаа сумыг өөрсдөө хийдэг байсан, одоотой адил винтов зэрэг хурдан буу бараг байгаагүй байсан үе юм. Тэр анчин, ардын журамт цэрэгт холбоотой, тэдэнд сум залгуулж байсан байж таарах нь. Сайхан баримт юм даа. Ганцхан энэ баримтаар уран бүтээл хийж чадвал сайхан зураг болно. Бидэнд хамгийн чухал нь хүүгийн амь аварсан орос дарга Фролов мөн бишийг мэдэх хэрэгтэй байна гэхлээр! Эрдэнэчимэг:

	★

	— Би Очир гуайн яриаг амьдралтай болгох гэж яг үнэн юм шиг ярьсан юм. Гэхдээ бидний эрээд байгаа хүүхэд хэзээ ч олдож болох юм. Дайсны сэлмэн дор, далайсан гараас нь сүрдэж бор зүрх нь булгилж бяцхан бие нь чичирч алаг нүд нь халтирч аюулхай зүрх нь цохилж байсан тэр хүүг дахиад л сурвалжлах хэрэгтэй гэж Эрдэнэчимэгийн хэлснээр гурван найз энэ удаагийнхаа яриаг завсарлажээ.

	Их хотын дээгүүр үүр хаяаран цайрч, цэцэрлэгийн модны нахиалан дэлгэрч байгаа мөчрүүдэд болжморын жиргээ эхлэв.

	Сүндэрлэн босож байгаа өндөр, өндөр барилгын өргөгч цамхгyуд өнгийлдөн, өмнө хойноосоо харалцан харуул харах мэт бөгөөд нэгэн өндөр байшингийн тагт дээр хэдэн цагаан тагтаа үүрэглэн сууна.

	Тагтааны харалдаа нээлттэй цонхоор эрээн хөшиг нааш, цааш, үл мэдэг хөдлөх нь эздээ сэрээхгүйг хичээсэн мэт. Тэр цонхон тушаа байгаа орон дээр нэг хүүхэд нам унтаж байснаа дун цагаан бүрээстэй өдөн дэрнээс толгойгоо алгуур өндийлдөн ямар нэг юм ярьж эхлэв.

	— Хүн гэдэг чинь амьдрахын төлөө төрдөг юм байгаа биз дээ. Төрсөн хойноо жаргалтай сайхан амьдрахыг хүснэ. Тэр хүсэлт сайхан амьдралыг бид өөрсдөө байгуулна гээч! Биднийг чинь коммунизм гардан байгуулагч гэж нэрлэдэг. Тэгэхэд тэр хөөрхий өрөвдмөөр, хүүхэд ямар бэрх амьдралыг туулаа бол... Тэр хүүгийн амийг хэн аварсан бэ! Мэдээж хэрэг сайн нөхөр. Одоо тэр сайн нөхөр хаана байна. Шижир алтны чанарыг алган дээрээ тавиад мэдэж болдог бол сайн нөхрийн тусыг шижир алттай адилхан хэмжиж болохгүй. Нөхрийн чанар хязгааргүй гэж багш минь хэлдэг гэнэ. Гэтэл Дэжид сэрээд, нойрмог нүдээ нухлан өндийснөө!

	— Гочоо! Чи сэрээч! Хүү дэмийрээд байна. Орон дээрээ суугаад элдэв юм яриад байна хэмээн дуудаж сэрээв.

	— Ганболд, хүү маань! гэтэл Гочоо өндийгөөд:

	— Зүүдлээ л биз. Нөгөө зургаа л бодоо биз гэв.

	— Зүүдлээгүй. Ингэж зүүдлэх гэж байх уу?! гэж хэлээд Гочоог босгов. Ганболд:

	— Цагаан цэрэг хүүг хараад, утаа, гал, чандруу гэж хэлээд толгой дээр нь сэлэм эргүүлж, хүзүүнд нь хүйтэн жадны үзүүр хүргэж байхад, улаан цэрэг дайсныг буудаж унагаад хүүг гар дээрээ өргөөд элгэндээ тэврэн «эрх чөлөө, аз жаргал чамд ирнэ» гэж хэлсэн гээд орны арын хивс рүү ширтэн хэсэг дуугүй болж, сохор юм шиг тэмтчив. Дэжид:

	— Гочоо минь, чи чинь яасан арилсан дотортой хүн бэ! Яг л солиорч байна. Ямар аймшигтай юм бэ? Гочоо:

	— Байзнаарай. Юу юу гэнээ?! Улаан цэрэг хүүгийн амь аварсан гэнэ үү!

	— Хүүгээ бариад аваач! Цонх ширтээд, нүүрээ дарлаа. Ямар муу ёр вэ! Чи битгий зүгээр зогсоод байгаач гэхэд Гочоо:

	— Дуугай бай! Дайны хажуугаар дажин гэж намайг загнаад ямар хэрэг байна гэв. Ганболд:

	— Аа тийм! Толгойд нь сум, зүрхэнд нь сэлэм гэсэн гэл үү?! Хөөрхий нялх амьтан, орчлонгийн амьдралыг таньж чадаагүй ч гэсэн яасан их айгаа бол! Би тэр хүүтэй уулзаж, зурж чадвал миний зорилго гүйцнэ гээд яраглан сэрэв. Тэгээд:

	— Ээж ээ, би яав? Та нар юунд энд ирээд байна! гээд гайхав. Гочоо:

	— Ганболд оо, миний хүү юу яриад байв аа!

	— Би зургийнхаа тухай л бодож байснаа зүүдлээд гэхэд Гочоо:

	— Тун сонин юм яриад байлаа. Чи хэзээ, хэнээс, юуны тухай юу сонсоод яриад байна? Ганболд:

	— Аав аа! Та.. (Аав уйллаа) Ээж ээ! гэж сандрав. 

	Дэжид:

	— Хүү чинь зүгээр л байна. Зүүдэлж шүү дээ! Эр хүн байж...надаас дор гэдэг нь гэж хэлээд хүүгээ харав. Ганболд:

	— Ээжээ аавыг түшээд аваач гэхэд Дэжид дэргэд нь очлоо. Гочоо:

	— Миний хайрт хүү ээ! Ачит үр ээ! Хорт сум хурц сэлмийн ирээс сайн нөхрийн ачаар мултарч амь гарсан хүү чинь би байна. Хүүгийн минь хэлдэг түмэн үнэн Эцэг эхийг минь цагаан цэрэг гэртэй минь шатаасан. Миний хүү ээ. Муу аав чинь, аав нь...гээд хүү өөдөө гараа тосов. Ганболд аавынхаа гараас бариад

	— Аав аа тайвшир! Та ойлгогдохгүй юм яриад байх чинь.

	— Ойлгогдохгүй нь юу байх вэ! Миний хүү ёстой чин үнэн юм ярьсан. Миний бүдэг бадаг мэдэх юмыг бүгдийг нь тод болголоо гэхэд Ганболд:

	— Аав аа! таныг багад улаан цэрэг амийг чинь аварсан юм гэж үү? 

	— Тийм ээ! Миний хүү аавыгаа л яриад байна. Нэр нь үл мэдэгдэх улаан цэрэг намайг авраагүй бол би өдийд ингэж явах уу даа. Би чинь улсдаа 40 жил хөдөлмөрлөсөн хүн шүү гээд хүүгээ тэврэн үнсэв. Дэжид:

	— Гочоо минь чи чинь бас л зүүдлээ юү? Дуугүй байж үзээч гэхэд Ганболд

	— Аав аа! Би одоохон найз нараа дуудъя. Бидний зорилго бүтлээ гэв.

	— Ганболд харилцуур авч номер эргүүлээд

	— Байна уу? Хэн бэ? Би Ганболд байна. Чи Саран уу?...Аа сайн байна! Найз нь та хоёрт, маш сонин юм дуулгах гэсэн юм. Итгээд найдаад байсан хэрэг маань бүтлээ.

	— Яагаа вэ дээ! Нөгөө хүүгийн нэрийг оллоо. Олохоор барахгүй би уулзлаа! Одоо 56 настай улсад 40 жил ажилласан хүн байна. Хэрэв, Эрдэнэчимэг та хоёр ажил цуглахаас наана манайд ирвэл би тэр хүнтэй уулзуулж болох байна. Ямар вэ дээ? Найз нь юу гэдэг байлаа? Бид гурвын эрэл зүгээр өнгөрсөнгүй, үүгээр бодоход бидний дипломын ажил сайн болох байх гэж итгэж байна. За, та хоёр одоохон ирээрэй гэж хэлээд харилцуураа тавив.

